
        
            
                
            
        

    
	Т. НАЦАГДОРЖ 

	ТҮҮВЭР ЗОХИОЛ

	“МОНГОЛЫН ЗОХИОЛЧДЫН ХОРОО” Улаанбаатар хотноо 1970 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БАГА НАЦАГДОРЖ

	...Би тэгэхэд даанч залуу, сургуулийн ширээний араас дөнгөж босоод, сурагчийн ширээний өмнө очсон үе байлаа. Тэгээд ч би түүнээс асууж лавлах юм мундахгүй байж. Тэр бээр ч залхуугүй хариу өчин хуучилж суудаг байж. Түүний ч үрээр түмний өмнө нөхөр Нацагдоржийн тухай хэдэн зүйлийг өгүүлж хэлэх эрхтэй үлдсэндээ баясах байнам.

	Манайд Нацагдорж нэртэй хүн олон бий. Гэвч нэг Нацагдорж, нэг хэсэг нэртэй болж болдог байна. Тэр бээр нэгэн үе, Амгаланбаатарын Нацагдорж гэж дуудуулж явжээ. Энэ үе бол түүний хүүхэд наснаа хамаарна. Яагаад гэвэл, тэр бээр Амгаланбаатар хотноо төрж, өсөөд, тэнд бага сургууль төгсгөөд Улаанбаатар хотноо тэр үеийн үлгэр жишээ гуравдугаар дунд сургуульд суралцаар дэвшин ирсэн тул нөхөд нь төрсөн хотоор нь овоглон дууддаг байжээ.

	Тэгээд удсан ч үгүй, пионер Нацагдорж гэж дуудуулдаг болжээ. Тэр бол, түүний арван таван насны үе буюу 1925 оны үед хамаарна. Тэгэхэд тус сургууль дээр анх пионерын байгууллагыг үүсгэн байгуулахад гишүүнээр элсэн орсноор барахгүй, Марксын нэрэмжит пионерын бүлгийн даргаар сонгогдон ажиллаж байжээ. Тэгээд ч манай үй олон багачууд хүүхдийг эгнээндээ багтаасан Монголын пионерын байгууллагын анхны гишүүн, ахмад пионер гэж түүхэнд түүний нэр нь мөнх үлджээ.

	Марксын нэрэмжит пионерын бүлгийг удирдаж явсан Нацагдорж Марксын төрсөн нутагт явж сургууль төгсгөн ирээд багшийн ажил хийж, одоогийн Улаанбаатар хот дахь багш нарыг бэлтгэх сургуульд багшилж байлаа. Тэгэхдээ «Герман Нацагдорж», «Багш Нацагдорж» нэртэй болжээ. Эхнийх нь ч яах вэ, суралцаж ирсэн орноор нь хэлж, хоёр дахь нь хийдэг ажлаар нь хэлж. Өнөө олон түмэнд нэр алдар нь түгэн танил болсон зохиолч Д. Сэнгээ, Д. Даржаа, П. Хорлоо, М. Чимид нарын зэрэг олон хүмүүс түүний шавь байжээ. Тийн нөхөр Нацагдорж, ардын засгийн эхний жилүүдэд эрдэм номд хичээн сурч боловсроод, ардын үр хүүхдийг сурган хүмүүжүүлэх үйл хэрэгт хүчин зүтгэж явжээ. 

	Гэтэл «Бага Нацагдорж» гэж дуудуулах болжээ. Энэ бол түүний уран бүтээлтэй хослон гарч ирсэн нэр гэж болно. Яагаад тэр билээ гэвэл 1930-аад оны үед Нацагдорж гэдэг нэгэн нэр манай хувьсгалт хэвлэлийн хуудаснаа элбэгээр гарч ирдэг нь нэлээд хүнийг гайхширалд оруулах болжээ. Учир нь гэвэл, манай шинэ үеийн уран зохиолыг үүсгэн байгуулагч Дашдоржийн Нацагдорж уран бүтээлээ ид бичиж байсны зэрэгцээгээр түүний нэгэн нөхөр бас нэг Нацагдорж зохиол бүтээлээ эхлэн нийтлүүлж эхэлсэн байна. Тэр бол хожим «Бага Нацагдорж» гэж хэмээн нэршсэн Төмөрийн Нацагдорж байлаа.

	Д. Нацагдорж, Т. Нацагдорж хоёулаа зохиол бичдэг, хоёулаа ижилсэн хувцаслаж ч явдаг, найзалж үерхэж явдаг болсон тул их, бага Нацагдорж гэж ялган дууддаг болж. Хожим «Ижил нэртэй бид хоёрыг их, бага гэж дууддаг сан» гэж бичсэн ч буй. Мөн «Зохиолчийн дурсгалд» дурсамждаа Их Нацагдоржтой хэрхэн танилцсан хийгээд «Миний нутаг» зохиолыг хэрхэн бичсэн тухай тодорхой бичсэн бий.

	Энэхүү «Бага Нацагдорж» гэдэг нэрийн дор

	 

	Мяндас тансаг үнэртэн 

	Навчсаар бузрыг халхалсан 

	Мянга найман зуун гучин долоон он 

	Тэрхүү аймшигт цагт 

	Харанхуйн дотор гагцхүү 

	Гэрэлт одон тодорч, 

	Хаан Николайн, 

	Цоожтой орныг гийгүүллээ...

	 

	 

	...Хоёрдугаар сарын найман

	Цас шуурга хормой хотуудыг шавж, 

	Хортны сүргээс хороох болов уу гэж, 

	Түмний зүрхийг гижигдсэн өдөр, 

	Буурал хоосон талын дунд 

	Пушкин ганцаар, Дантес ижлээр! 

	Бууны аманд хүний эрдэнэ 

	Хүний дайсан 

	Хоёр тулгаран зогсов.

	Нэгэн хурууны хөдлөх төдий 

	Бялт цохигдон, товч мултарч, 

	Нимгэн зөөлөн цасан хөрсөнд 

	Шунхны өнгөөр тунараад, 

	Хуурамч сумын чанар илрэн 

	Хорслын зангилаа хоцорч,

	Харсан сонссон хүн бүхний 

	Сэтгэл харлан өнчрөв.

	 

	гэсэн өвөрмөц хэллэг, уран тод дүрслэл бүхий «А. С. Пушкин» гэдэг шүлэг, «Идэр жинчин» дууны үг, «Хуучин монгол», «Шинэ монгол», «Партизан», «Монгол бүсгүй» зэрэг яруу найргийн зохиолууд нь түмний хүртээл болж «Гагцаар» гэдэг үргэлжилсэн үгийн зохиол нь хэвлэгдэн гарч байлаа. Мөн Максим Горькийн «Эх» гэдэг алдарт романыг энэ хүний орчуулгаар «Шинэ толь» сэтгүүл хэвлэж байв. Түүгээр үл барам, Нацагдорж энэ үед «Монголкино» үйлдвэрт шилжин ажиллаж ард түмэнд эрүүл энх, эмнэлгийн шинжлэх ухааныг сурталчилсан «Норжмаагийн зам» гэдэг уран сайхны богино хэмжээний кино, ардын засгийн жилүүдэд олсон амжилт ололтыг үзүүлсэн «Эдүгээгийн монгол» гэдэг баримтат уран сайхны кино зохион найруулж гаргасны дээр, эх орныг батлан хамгаалах үйлс хийгээд манай зоригт эх оронч хөвүүдийн баатарлаг явдлыг үзүүлсэн «Анхдугаар хичээл» гэдэг уран сайхны киногоо бичин, хийж гаргажээ. Энэ кино бол түүний «Гагцаар» гэдэг Гонгор баатрын тухай зохиол юм. Бас манай ард олны үзэн үзсээр байгаа «Сүхбаатар» киног найруулж хийх ажилд гар бие оролцон, явсан хүн билээ.

	Ер нь Нацагдоржийг монгол кино урлагийг хөгжүүлэх хэрэгт эх үндсийг нь тавилцсан хүний нэгэн гэж болно гэдгийг үгийн далимд өгүүлэхийн ялдамд, тэр бээр манай хувьсгалт уран зохиолын дугуйлангийн ахмад гишүүний нэгэн байлаа. Уран бүтээлийнхээ ид цэцэглэлтийн эл үедээ «Ардын уран зохиолч» гэдэг хүндэт нэр алдрыг ч хүртэж байсан байна. Гэтэл энэхэн үеэр, өөр нэг нэртэй болсон юм. Тэр бол тухайн цаг үеийн завхрал, нэгэн хүнийг тахин шүтэх үеийн хар гайгаар «Эсэргүү Нацагдорж» гэдэг нэртэй болсон ч «Инженер Нацагдорж» гэдэг нэртэй эх орны жирийн нэгэн иргэн хэвээрээ хоцорсон юм. Энэ бол түүний Зүүнхараагийн Спирт заводын уурын зуухны галчаас тус үйлдвэрийн технологи - инженер хийгээд дарга болтлоо буюу хилс хэрэг нь цагаадан ажиллаж амьдарч ирсэн түүний амьдралын хориод жилд хамаарна. Тийн ажиллаж байхад нь нам засаг түүний гавьяа зүтгэлийг өндрөөр үнэлэн «Алтан гадас» одон, «Хөдөлмөрийн хүндэт медаль», «Дөчин жилийн ой» медаль болон харьяа үйлдвэрийнх нь яамнаас «Аж үйлдвэрийн тэргүүний ажилтан» тэмдгээр шагнаж байлаа.

	Манай Нацагдорж, үйлдвэрлэл дээр ч, уран бүтээл дээрээ ч үр бүтээлтэй ажиллаж байгаад ертөнцийн мөнх бусыг үзүүлсэн. Сайн нөхрийн царай сарнаас тодхон санаа сэтгэлд байнам. Уран зохиол, яруу найргийн увдист автан зохиолч яруу найрагч болох сон гэсэн миний хязгааргүй хүсэл; уран зохиолын амтанд ороод цэцэг шиг сайхан залуу насандаа яруу найрагч, уран бүтээлчийн жаргал зовлонг эдэлж яваад яльгүй хөндийрсөн атугай ч эргэж түүнээ эдлэх сэн гэсэн түүний сайхан сэтгэл бид хоёрыг тун ч ойр дотно болгож билээ.

	Түүний уран бүтээлийн тасалдал бол мөнөөхөн хилс хэргийн гай байсан юм. Сүүлдээ тэр бээр өөр мэргэжлийг эзэмшиж түүндээ шамдан ажиллаж байлаа. Гэлээ ч уран бүтээлээ эгэн хийх өрнүүн сэтгэл угийн авьяас, сайн сайхан үйлсийг бахархан дуулах хүсэл, ажилсаг зан чанартаа хөтлөгдөн уран бүтээл дээрээ эгэн ажиллаж байсан үеийг нь дурдан өгүүлсүгэй.

	1955 оны намар. Миний бие Улаанбаатар хотноо багшийн сургууль төгсгөн Зүүн хараагийн сангийн аж ахуй, Спирт заводын дэргэдэх бага сургуульд багшаар томилогдон очиж хоёр жил ажиллах зуураа Т. Нацагдоржтой учран танилцсан юм. Тэгэхэд би нэг хоёр шүлэг төвийн сонин, сэтгүүлд гаргасан, таних мэдэх хүн бол тийм зохиол бичсэн тэр гэж хэлэх, танихгүйд ч яах вэ шинэ ирсэн залуу багш хэмээн дуудагдаж явав. Спирт заводын дэргэд «Таван цагаан» гэх таван цагаан байшин байв. Түүний нэгэнд Нацагдорж сууна. Манай байшин түүний ойр, оготнын нүд шиг цонхтой. Тэр цонхыг бараадуулан би ширээгээ засаж тавьсан юм. Цонхны дэргэдүүр, өглөө, өдөр, оройн цагаар санчиг нь буурал, өтгөн хар хөмсөгтэй сэхээтэн хүний байдал бүхий нэг хүн алхална. Тэр бол Нацагдорж. Би шөнөжин сууж шүлэг шүү юм бичнэ. Болохоосоо болохгүй нь их. Энэ аятай болсон болов уу гэснээ таних хүмүүс, хамт ажиллаж байгаа багш нарт уншина. Тэд ч олигтой юм хэлэхгүй. Тэгэхээр нь хот руу Зохиолчдын хороо руу явуулна. Заримдаа, нам гүм тосгоны гудамжаар алхлах, мөнөөхөн буурал санчигтай битүү халимагтай хижээл хүнд уншиж өгөх сөн гэж бодно. Гэвч зүрхэлдэггүй байлаа. Бид хоёр нэр ус, үс зүсээ мэдэхээс цааш хэтэрсэнгүй, нэгэн жил өнгөрөв. Нэг удаа би Улаанбаатар хот орон, Зохиолчдын хороогоор ирвэл сурагч байх үед бичин үлдээсэн «Сэргэлэн багачууд» гэдэг хүүхдийн зохиолыг маань тусгай ном болгон хэвлэх болсон тухай зохиолч Б. Бааст ярьж, «Амьдралын замд» гэдэг анхны туршиц тууж «Цог» сэтгүүлд гарах болсон тухай ч дуулж яруу найрагч Д. Сэнгээгээс Зүүн хараадаа утга зохиолын дугуйлан ч юм уу, бүлгэм ч юм уу зохион байгуулж ажиллах үүрэг ч авч, их л баясуун буцаж ирэв. Хамт ажилладаг багш нар болон танил тал хүмүүстээ эл баяртай явдлаа өгүүлэн, уран зохиолд сонирхол бүхий багш, эвлэлийн ажилтан, тракторч зэрэг хэдэн хүмүүс нийлж утга зохиолын бүлгэм байгуулж ажиллав. Тэгээд бүлгэмийнхээ хичээлд Нацагдоржийг урьж оролцуулдаг болов. Чингэхэд, бидний бичсэн зүйлийг сонсон суухдаа уран зохиолын ажлаас олон жил хөндийрснөө ний нуугүй хэлэвч, Өрнө Дорнын сонгодог зохиол, ардын аман зохиол үлгэр туульсаас ярих нь сонсогч бидний сэтгэлийг ихэд татдаг байв. Тэгтэл ч Их Нацагдоржийн мэндэлсний 50 жилийн ой тэмдэглэх болж бид сангийн аж ахуй, спирт заводын ажилчид албан хаагчдын хамтарсан үдэшлэг зохион байгуулах болов. Үдэшлэг дээр бид Д. Нацагдоржийн шүлгээс уншиж, Нацагдорж маань ч их Нацагдоржтой үерхэж явснаа, түүний уран бүтээлийн тухай сонирхолтой зүйл дурсан ярьж билээ. Түүнээс хойш бид улам ч ойр дотно болж, Нацагдорж маань Зохиолчдын хорооны нөхөд, уран зохиолынхоо ажлыг үргэлжлүүлэн ажиллана уу гэсэн захиа ирүүлсэн тухай ярьдаг болов. Тэгээд ч «Монголхүү» шүлгийн түүврээ бэлтгэж шинээр нэлээд хэдэн шүлэг бичив. Хуучин бичсэн зарим шүлгээ ч янзлав.

	 

	«Эх орон минь, алтан өлгий минь 

	Энхжил жаргалангийн эх орон минь 

	Хаашаа л харвал хараа булаам 

	Ханагар хөгжлөөр царайгаа чимээд 

	Баярын дуу, жаргалын дуу хангинан 

	Бахдал хүслийг догдлууланхан байна»

	 

	гэж дуулсан «Эх орон минь» (1958 он) шүлгээс нь үзсэн ч, 

	 

	«Тэнхэл шөрмөстэй монгол хүү төмрийг давтан 

	Түүхийн хүрдийг эргүүлэн, эрэг шургийг нь чангална. 

	Монгол хүү, хөдөлмөрийн хүү 

	Мөнх мандах социализмын хүү»

	 

	гэсэн эх орны эзэн хүн ардаа магтан дуулсан «Монгол хүү» шүлгийг нь ч уншсан ч,

	 

	«Зөн билгийн охь болсон 

	Зөвийг зохиож бурууг халсан 

	Зөвлөлт орон, хүчирхэг гүрэн 

	Зүг зүгт гайхагдан дийлсэн 

	Хэзээнээс алдартай хөгжлийн орон 

	Хэнд ч дийлэгдээгүй улс аа!» 

	 

	гэсэн «Нис нис, тагтаа минь» гэдэг Зөвлөлт Холбоот Улс анхны хиймэл дагуул хөөргөсөн тухайд зориулан бичсэн шүлгээс нь ч харсан ч бага Нацагдоржийн хуучин өвөрмөц хэллэг, шүлэгчийн барил тов тодорхой тусахын зэрэгцээ зохиогчийн эх орон, ард түмнээ хайрлах халуун сэтгэл, шинжлэх ухааны ололт амжилтад бахархаж явдаг бахархал илэрхий цуурайтаж байлаа.

	Т. Нацагдорж хүүхдэд хайртай хүн байлаа. Өсөх сайхан үедээ өлзийтэй сайхныг хэлэх сэн гэж боддог хүн байлаа. Тэгээд ч одоогийн хүүхэд багачууд эрүүл энх торнин өсдөг болж, харахад цовоо цолгин, үзтэл эрдэм номд шамдамгай болж. Энэ тухай нэг бичих сэн гэж ярьдаг байв, Хаанаас ч олж үзсэн юм, бүү мэд миний мөнөөхөн «Сэргэлэн багачууд» ном, М. Цэдэндоржийн «Ёстой чөтгөрийн тухай өгүүллэгийг» олж уншсанаа ярьж, түүгээр үндэслэн хүүхдэд зориулан кино зохиол бичье хэмээв. Бид ч зохиолч нөхөрт туршлага бага үгүйг санацгааж «Эрдэнэ хайрхны эзэн нь хэн бэ?» гэдэг кино зохиол бичицгээж билээ. Уг зохиол маань ч бүтэлтэй болж кино хийхээр «Монгол кино» үйлдвэр хүлээн авснаа «Гурван найз» нэртэй кино хийн гаргав. Т. Нацагдорж шүлгийнхээ түүврийг хэвлэлд өгч Монголын Зохиолчдын Хорооны II, III их хурлуудад төлөөлөгчөөр оролцож уран бүтээлийн өрнүүн ажлаа тууштай үргэлжлүүлэв. Их Гётегийн «Фауст» шүлэглэсэн романыг орчуулах сан гэж ярьдаг болов. Харамсалтай нь уг зохиолыг орчуулж амжсангүй, харин ажлынхаа зав зайгаар Мария Ремаркийн «Өрнө зүгт сонин юмгүй» гэдэг романыг орчуулж, хүүхдэд зориулсан «Алтан хүүхэд» гэдэг мөчлөг өгүүллэгүүдээ хэвлэлд өгөв. Түүгээр үл барам ардын домгоос үндэслэн «Сүүдэргүй хүн» гэдэг дуурийн цомнолоо бичиж, «Их галын дөл» (анх «Журмын цэрэг» гэж нэрлэж байсан юм аа) роман бичихээр сэдэн эхэлж байгаад ертөнцийн мөнх бусыг үзүүлсэн юм. Энэ уран зохиолоо үргэлжлүүлэн эхэлсэн үе бол, М. Цэдэндорж бидний дунд «Манай Нацагдорж», «Нацагдорж найз» гэж яригдаж явсан үе гэж болно. Яагаад гэвэл, эл зохиол бүтээлээ бичих сонин бодол хийгээд зарим хэсгийг нь голчлон бидэнд ярьж уншиж, үргэлж уулзан учирч явдаг байсныг үл өгүүлэн зохиолч нөхрийн өвөрмөц хэллэг, ур чадалтай шүлэг, зохиол нь манай уншигчдын сэтгэлд таацан хоногшино гэдэгт эргэлзэх юмгүйг тэмдэглэлтэй. Гагцхүү тайлбарлах нь зохиолчийн «Сүүдэргүй хүн» дуурийн цомнол, «Их галын дөл» зэрэг зохиолууд нь бараг эхний хувилбараараа эл түүвэрт орж байгаа бөгөөд зохиогч ужиг өвчний учраас сайтар засаж амжаагүй болохыг хэлэх хэрэгтэй. Эл түүвэрт оруулж байгаагийн зорилго бол зохиогч нөхөр маань юу бүтээх гэж санаж бодож явсныг уншигч олонд толилуулах гэсэн хэрэг. Нөгөөтээгүүр, энд урьд өмнө хэвлэгдээгүй «Норжмаагийн зам», «Анхдугаар хичээл» киноны зохиолыг оруулсан нь зохиолчийн өвөрмөц бичлэгийн арга маягийг танилцуулах санаа өвөрлөв. 

	Эл бүрэн түүврийг талийгаачийн мэндэлсний 60 насны ойд зориулан Монголын Зохиолчдын Хорооноос хэвлүүлж байгааг эцсийн мөрд тэмдэглэсүгэй.

	
С. ДАШДООРОВ

	1969 оны 10-р сарын 24. Улаанбаатар хот.



	



	ЯРУУ НАЙРАГ

	 


СОЁЛЫН ТУЯА

	 

	Сод хувьсгалын ач энэрлээр

	Гэргий хүүхэд орчлонгийн явдлыг мэдэрч, 

	Суут намын хайр ивээл

	Гэгээн жаргал, түмэн ардыг баясгаж,

	 

	Мэдэх сурах хүслэн бадарч,

	Мэлмийн хараа, улам улмаар нээгдэн,

	Соёлын туяа, түмнийг гийгүүлж, 

	Сэтгэл татан, зоригийг хөгжөөв.

	 

	Өргөн уудам монгол оронд

	Өндөрт мандсан улаан туг даллан уриалж,

	Өнөд тодорсон саруул зам, соёлын туяа

	Үүрд бидний өмнө цэлийн нээгдэж, гэрэлтэн гийлээ.

	 

	1930 он

	
ХУУЧИН МОНГОЛ

	 

	Энэ шүлэг Д. Нацагдоржийн түүвэрт андуурч нийтлэгджээ.

	 

	Хуучин монголын харанхуй цагт 

	Ард бүхэн зовлонгийн далайг гаталжээ. 

	Хуучин монголын харгис үед 

	Хүн бүхэн гаслангийн замыг туулжээ. 

	Хуучин цагийн бүдүүлэг мунхаг үед 

	Монголчууд даяар харанхуйг тэмтэрчээ. 

	Хууль ёсны дүрэм журамгүй 

	Хээл хахуульд хэмжээ хязгааргүй.

	Ядарсан ардын хонгоны мах шалбарч.

	Зүдэрсэн түмний хацрын яс хэмхэрч, 

	Албан татвар ард бүхний амьдралыг шулсан 

	Авлигач ноёд хутагт хувилгаад цэнгэсэн, 

	Аж ахуй доройтон буурсан, 

	Амьдрал хүмүүжил бүр ч муудсан 

	Гэгээн соёл, тунгалаг замгүй, 

	Эрдэм ухаан, элдэв зүйлээр хомс.

	Түрэмгий ёс, түмнийг шаналгасан, 

	Зовлон зүдүүр гаслан гамшгаар 

	Түмэн олноор зүдрэн бэдэрсэн 

	Хуучин монгол, феодалын монгол 

	Бүддийн шашинд хэтэрхий автаж, 

	Бүдүүлэг ёсонд нэвтэрхий дарагдаж байлаа.

	 

	1935 он

	 


ШИНЭ МОНГОЛ

	 

	Энэ шүлэг Д. Нацагдоржийн түүвэрт андуурч нийтлэгджээ.

	 

	Мянган жилийн зовлонгийн хүлээснийг тайлж, 

	Жаргалын талбайд баярын уриаг татсан

	 

	Түмэн зүйлийн гаслангийн хүндийг арилгаж, 

	Хөгжлийн замд» хүн бүхнийг жаргуулсан,

	 

	Хатуу догшин боолын гинжийг тасалж, 

	Халамжит ёс, үнэн шударгыг зохиосон,

	 

	Шинэ монгол, хувьсгалт монгол 

	Шаналах гаслах аюул зовлонгүй.

	 

	Энэ монгол, энэрэлт монгол, 

	Эрүү шүүлт дарлал доромжлолгүй!

	 

	Энх амгалангийн ордонд хүн бүхэн цэнгэлтэй, 

	Эрх жаргалын байдалд хэн ч гэсэн чөлөөтэй, 

	 

	Эрдэм соёл өдөр тутам өрнөн хөгжиж, 

	Эр цэрэг хоног тутам бэхжин зузаарч

	 

	Ертөнц дахины дээд шатанд зэрэгцэн мандаж, 

	Ерөөлт төр, жаргалант орноо хамгаалж чадсан,

	 

	Түмэн түмэн баатар цээжийг тэнийлгэсэн 

	Төрийн шударга удирдагч нараа сонгон дэвшүүлсэн

	 

	Халдах дайснаас хамгаалан тусалсан. 

	Хайрт нөхөр халуун ханьтай гар барилцсан.

	 

	Шинэ монгол, хувьсгалт монгол

	Бүрэн төгөлдөр монгол 

	 

	Шинжлэх ухааныг шүтэж, 

	Улаан тугийг өргөсөн монгол.

	 

	1935 он

	
МУУ ЦАГИЙН СҮҮЛД, САЙН ЦАГИЙН ТҮРҮҮНД

	 

	Насан залуу монгол хүү 

	Хурдан хээрийг унаж 

	Нарны дор борлож 

	Уулын бэлд уйтгарлана. 

	Ижилсэн зугаацах 

	Навч цэцэг жигдэрч

	Идэр эрийн сэтгэлд 

	Элдэв бодлого төрүүлнэ.

	 

	Аавын үлдээсэн хөрөнгө мал 

	Байдаг болоосой.

	Адуулж маллаад өсгөж суух сан. 

	Ээжийн хураасан эд хогшил 

	Байдаг болоосой.

	Эрх дураараа эдэлж явах сан.

	 

	Өндөр хад хажууд

	Сэмхнээр ажиглан харж. 

	Өнөөх эзэн ноёны

	Царайг дүрслэн санагдуулна.

	Өвгөн буурал эцэг эх 

	Өдөр бүр бодогдож 

	Өнчин түүний сэтгэл 

	Хоосон биеийг гутаана.

	 

	Арван түмэн адууны 

	Сүүлийг ширтэвч

	Аминд оногдох нэгхэн ч үгүй

	Ардаг тарган болтол

	Адуулан хариулавч

	Аваад эдлэх эрх мэдэлгүй.

	 

	Хөлстэй дээл

	Мөрөн дээр миний хувь.

	Хөрст дэлхий

	Хөл дор миний гэр.

	Хөшүүн сэтгэлт

	Эзний дур миний заяа.

	Хөөгдөх өдөр

	Хэзээ ч магадгүй.

	 

	Эзгүй талыг ширтэж

	Сэтгэл бухимдан зовж

	Эзний хөрөнгийг харж нүд чилнэ.

	Эрх мэдэлгүй зүдрэн

	Өдөр хоногийг өнгөрүүлж

	Энэ бие эрхгүй хөсөр орхигдоно.

	 

	Ингэж яваад насыг барна.

	Энэ насны үйл гэж бодно.

	Эцэс хойддоо жаргана гэж санана.

	Энэ бодол сэтгэлийг баясгана.

	 

	Ирэх сайхан цаг

	Инээх тэр өдөртэй

	Идэр эр золгож

	Эрх мэдэлтэй болсноос хойш

	Уулын бэлд суугаад

	Уйтгарлаж байхаа больжээ.

	Ум мани бад ми хумд 

	Хууртаж суухаа больжээ.

	 

	1935 он


ОКТЯБРЬ

	 

	Балтийн тэнгисийн давлагаа 

	Хилэгнэсэн мэт эвхэрч хуйлраад, 

	Баруун зүүн эргээ 

	Ойлон цойлон балбана.

	 

	Бараан хар аадрын үүл

	Оросын тэнгэрийг харанхуйлж. 

	Петроград хотын дээгүүр 

	Аянгын дуу нижигнэхэд

	 

	Балт барьсан орос ажилчид 

	Бид тэмцэх хэрэгтэй гэж 

	Хадуур барьсан, орос тариачид 

	Хавтай жаргал, хэрэгтэй гэж

	 

	Хатаасан болд шиг ган зоригоор 

	Ажилчин тариачин нэгдээд 

	Хатуу тэмцэлд, жолоодогч 

	Большевик намаа даган,

	 

	Эзэн хааны тансаг орд руу 

	Гал нээн, дайрч оров.

	Эрх чөлөөний төлөө тэмцэгчдийн 

	Гайхамшигт шуурга хөдлөв.

	 

	Цагаан цэргийн гарт 

	Винтов буу тачигнавч, 

	Цайрах манан дундаас 

	Улаан туг дэрвэлзэн бослоо.

	 

	Мянга есөн зуун арван долоон он, 

	Аравдугаар сарын дурсгалт өдөр 

	Манан дундаас тодрон тодорсоор 

	Мандаж өргөгдсөн улаан тугийн дор,

	 

	Эрх жаргалыг олсон

	Үй түмний жагсаал жигдэрч,

	Эзэн хааны засгийг унагасан

	Эгэл олны уриа хангинаж

	 

	Октябрийн хувьсгал хэмээх үг 

	Ертөнцийн ихэс дээдсийг донсолгож 

	Оросын ажилчин тариачны 

	Яруу алдрыг цуурайтуулав

	 

	Хамжлагат ёсыг устгах,

	Тэмцлийн бууг нижигнүүлсэн Октябрь. 

	Хаан эздийг халах

	Шуургыг дэгдээсэн алдарт Октябрь.

	 

	Ялсан түмний магнайд 

	Баярын совин татаад 

	Ялгуусан улаан тугийн дээр 

	Алх хадуур сүлд тэмдэг тодров.

	 

	1935 он


ЛЕНИН

	 

	Агуу хувьсгалч, алдарт багш, 

	Ертөнцийн хүн төрөлхтний багш 

	Таван тивийн ажилчин олны 

	Оюун сэтгэлийг гэрэлтүүлэн, 

	Амар жаргалын алтан нарыг

	Үүрд мандуулсан Ленин багш 

	Орос оронд хувьсгалыг мандуулж. 

	Олон жилийн дарлалыг устгасан. 

	Оюун төгс, багш Лениний сургаал 

	Орон дэлхийн түмний замыг зааж 

	Түгээмэл их ачит Ленин багш 

	Түүхэнд мөнхжин, түмэнд дурсагдана.

	 

	1935 он

	
ПАРТИЗАН

	 

	Түмэн жил, боолын гинж харжигнаж, 

	Төрийн хэрэг төвшингүй.

	Мянган үе хилэнгийн дөл буцалж 

	Бие сэтгэл амсхийсэнгүй.

	Харанхуй ёсонд

	Монголын алдар сүүдэртэж.

	Харгисын дарлалд

	Монголын ард зүдэрч 

	Гаслангийн далай 

	Өдөр сар, жилээр долгилж, 

	Гадаадын харгисуудад 

	Газар нутаг маань захирагдаж. 

	Аюул, аюул давхцан сүйтгэж, 

	Амьсгалах чөлөө ховорхон болж. 

	Хэн биднийг аврах бол гэсэн нулимсны дусал

	Хэлхээ тасарсан сувд адил бөмбөрөн унаж. 

	Зовлонт сэтгэл

	Хүн бүрийг шаналгаж байхад

	Зоригт баатарчууд 

	Санаа нийлэн босож, 

	Сүлд төгөлдөр

	Улаан тугийг мандуулж, 

	Сүхбаатар жанжин 

	Тэргүүлэн манлайлж.

	Анхны буу тасхийж, 

	Ардын цэрэг ярсхийж, 

	Хурдан хүлэг ухасхийж,  

	Хурц сэлэм гялсхийж,

	Эртний эрэлхгийг

	Санан санан давшиж 

	Эрийн зоригийг

	Бодон бодон тэмцсээр

	Ертөнцийн цээжинд цуурайгаа өгч, 

	Ерөөлтэй төрөө шинээр мандуулсан 

	Харгислалын гинжийг тастаж,

	Халамжит ёсны нарыг мандуулсан, 

	Ах нар, ах нар, анхны партизан нар 

	Ардын нам, ардын нам, бидний манлай 

	Алдар нь уулнаас өндөр.

	Ач нь далайгаас гүн.

	 

	1936 он

	
МОНГОЛ БҮСГҮЙ

	 

	Мойлын өнгөт хоёр нүд нь 

	Монголын талд бүжиглээд,

	Морь хонь малаан

	Урьхнаар мишээн саравчилна

	 

	Мянга түмэн удаа

	Уран зүүний үзүүр гялалзаад 

	Нэгэн зүйл янагийн үлгэрийг 

	Сэм сэмээр дурсагдуулна.

	 

	Урьхан лимбэний хоолойгоор 

	Уянгат эгшгийг зохиогоод 

	Буман эгшигт сонин цуурайтай.

	Ая нийлэн хослуулна.

	 

	Монгол бүсгүй сүргийн дэргэд

	Утас ороож, угалз мэтгээд 

	Түмэн зүйлийн гайхамшигт 

	Бахдам урныг бүтээнэ.

	 

	Дун адил цагаан шүд нь 

	Цайран жигдэрч туяараад 

	Монгол бүсгүйн эрүүл царай,

	Талын цэцэг шиг гэрэлтээд

	 

	Золгосон хэн нэгний 

	Хүсэл мөрөөдлийг татаж, 

	Зүрхний уг, сэтгэлийн дунд 

	Зураг мэт дурайн харагдана.

	 

	Улаан ягаан уруул нь

	Лянхуа цэцгийн өнгөнд таацаад

	Удамт монгол бүсгүйн 

	Үзэсгэлэнт жавхланг тодруулна.

	 

	Зургийн хоёр хөмсөг нь 

	Холын холоос тодорч, 

	Зуун зүйлийн баяслын 

	Совинг илчлэн эрвэлзэнэ.

	 

	Ариун сайхан хасын царай нь

	Нар салхинд борлоод, 

	Эрүүл оюун ухаан нь

	Улам улмаар өргөжиж

	 

	Соёлын гэрэлт далбаа 

	Сэтгэлийг нь замчлан хөтөлж

	Сурч мэдэх ажилд

	Шамдан зүтгэж мэрийнэ.

	 

	1935 он

	
БАЯН СҮРГИЙН ДЭРГЭД

	 

	Үзэсгэлэнгг охин, зуны өдөр

	Баян сүргийн дэргэд саравчлан,

	Үрээ морь нь түүний хажууд, 

	Газар цавчлан, ижлээ үүрсэнэ.

	 

	Холхи нутгийн сэрүүн салхинд 

	Бүсгүйн дуу дэрвэн дэгдээд 

	Хонин сүрэг яргуй цэцгийг амтархан 

	Бэлчээр талыг чимэглэн ярайна.

	 

	Эрүүл царайт, монгол бүсгүй

	Энхрий сэтгэл нь догдлон хөдөлнө.

	Эгшиг дуундаа түүнээ шингээж

	Эвлэг хоолойгоор өөртөө дуулна.

	 

	1936 он

	
ИДЭР ЖИНЧИН

	 

	Алс холын замаар 

	Алхлан сажлан туулж, 

	Аян жингийн хүндийг 

	Амар сайнаар нэвтрүүлэгч 

	Атан олон тэмээд минь 

	Арын говийг бүрхжээ.

	Шингэн лимбэний дуугаар 

	Миний нутгийг санагдуулж, 

	Ширээ тэгшхэн бөхөөрөө 

	Жингийн хүндийг өргөгч 

	Шилдэг олон ат минь 

	Шилийн говийг бүрхжээ.

	Идэр жинчин бид 

	Эрэмгий чадлаа гаргаж. 

	Ингээд аяны замаар 

	Эрх тааваараа туулаад 

	Энэ орны ардыг

	Эд бараагаар хангацгаая.

	 

	1936 он

	
А. С. ПУШКИН

	 

	Мяндас тансаг үнэртэн,

	Навчсаар бузрыг халхалсан 

	Мянга найман зуун гучин долоон он 

	Тэрхүү аймшигт цагт 

	Харанхуйн дотор гагцхүү 

	Гэрэлт одон тодорч 

	Хаан эзэн Николайн 

	Цоожтой орныг гийгүүллээ. 

	Хаад ноёд ихэс дээдэс 

	Нэгэн сүрэг хамтарч 

	Халуурсан биеийн цангааг 

	Цусны өнгөт архиар тайтгаруулж. 

	Өндөр яруу цэцэрлэгийн 

	Намиргын дор мэлмэрч.

	Өнгөт бүсгүй, амтат жимсний 

	Хүчинд автан мансуурч байлаа. 

	Тэр цагт Александр Сергеевич 

	Гучин долоон нас хүрч.

	Тэдгээр улангассан сэтгэлтнийг 

	Оюуны илдээр хатгаж, 

	Түмэн зөв, гүн утгын урлалаар 

	Мянган бурууг сэнхрүүлж, 

	Төөрсөн мунхаг дээдсийг 

	Төрийг жолоодоход бэрх болгов.

	Нэгэн мянга найман зуун гучин онд 

	Баруун газрын тэнэмэл Дантес, 

	Николайн ордноо үзэгдэж, 

	Ихсийн зэргээр шадарлаад, 

	Оросын уйтгарт орны чимэг 

	Александр Сергеевич Пушкиний

	Оюуны заслал, амраг гэргийн 

	Ариун биед халдав.

	Хоёр сарын найман.

	Цас шуурга хормой хотсыг шавж 

	Хортны сүргээс хороох болов уу гэж

	Түмний зүрх гижигдсэн өдөр 

	Буурал хоосон талын дунд, 

	Пушкин ганцаар, Дантес ижлээр 

	Бууны аманд хүний эрдэнэ 

	Хүний дайсан хоёр тулгаран зогсов. 

	Нэгэн хурууны хөдлөх төдий, 

	Бялт цохигдон товч үсэрч, 

	Нимгэн зөөлөн цасан хөрсөнд,

	Шунхны өнгө тунаран

	Хуурамч сумын чанар илрэн,

	Хорслын зангилгаа хоцорч, 

	Харсан, сонссон хүн бүхний, 

	Сэтгэл харлан өнчрөв.

	Тэр өдрөөс хойш

	Энэ өдөр хүртэл зуун жил боллоо. 

	Тэрслүүд ноёд замхран

	Орос орон чөлөөт орон боллоо.

	Тэнэг мунхгийн сүрэг

	Харанхуй хэвээр балран арилав. 

	Александр Сергеевич Пушкиний

	Эрдэнийн сан мөнхжив.

	 

	1937 он

	
АРХИЧ САНДАГ

	 

	Архич Сандаг архины дэлгүүрт оров 

	Арван төгрөг өгөөд гурав жарыг авав.

	Гучин найман хуваарийн халуун гаднаас мэдэгдэж 

	Гурван зуун жаран урт насны баярыг угтав.

	Шилийг харахаас тунгалаг өнгө мэлтэлзэж 

	Сэтгэлд баярлахаас шүлс асгарна.

	Хи хи хи хэмээн хамар ам нь ангалзана.

	Хамар ихтийн нус их

	Ханцуй ихтийн нударга их гэгчээр 

	Нуруугаа үүрч архиа ханцуйлж 

	Нусаа татаж гүдхийлгээд гарч одов.

	Хи хи хи хэмээн хамар ам нь дарвалзана

	Хартал хажуугаар нь хар торгон дээлтэй хүүхэн

	Халхгар өргөн ханцуйгаа хаялаад өнгөрөв.

	Газар хатуу, хамар зөөлөн

	Ганган бүсгүй мэдэж айлд!

	Хи хи хи гэнэ.

	Хагас хугас монгол хэл

	Хааяа нэг хуаз хэл хэлээд

	Ханцуй хаялж гэнэ. Харааж уурлаж гэнэ. 

	Харин бүр байгаад жороолоод устав гэнэ.

	Хи хи хи

	Хуар маар гэдэг чинь хуаз багшаас өршөөсөн 

	Хуялын сахил буй заа.

	Хувраг багш чинь ханд мандаас хэтрүүлбэл үгүй буй заа гээд

	Хоосон сав буцаасангүй гэнэ

	Хи хи хи гэнэ.

	Хэдэн төгрөг Сандагийг чангаагаад 

	Хэрүүлийн тулам хоол нэхээд

	Хоолны гуанзанд орж гэнэ хурдан түргэн 

	Хуушуур, хуурга, хар шөл идэж гэнэ.

	Хойноос нь ховдоглож гэнэ, залгиж гэнэ.

	Хоёр нүднээс нь нулимс цувж гэнэ, цацарч гэнэ. 

	Ходоод гэдэс нь халж гэнэ, буцалж гэнэ

	Хуаз данжаад хөөж гэнэ, тууж гэнэ.

	Архич Сандаг агсагнаж гэнэ, харааж гэнэ. 

	Адгийн сүүлд нь аргагүй гэнэ, гарч гэнэ.

	Гуйвсан гэнэ, туйвсан гэнэ.

	Гудамжны хоёр талыг дэрлэж гэнэ.

	Хойноос нь хоёр хүүхэн ирлээ гэнэ

	Холхиж гэнэ, бултаж гэнэ, арайхийж өнгөрлөө гэнэ 

	Бас хи хи хи-тэй гэнэ.

	Амтат далайн давлагаа ихдэж гэнэ 

	Архич Сандагийн гуйвах нь хэтэрч гэнэ

	Өөдөөс нь салхилж гэнэ, үндэс муудаж гэнэ.

	Үлээгээд унаж гэнэ, уусан идсэн гарч гэнэ.

	Үзсэн хүн хи хи хи гэж гэнэ

	Хар шөл, гурил мах, пүнтүүз гэнэ.

	Хамар амаар нь ундарч гэнэ оргилж гэнэ.

	Харсан хүн ярвайж гэнэ, яртайж гэнэ.

	Хамаргүй Галдан хүртэл

	Харанхуйгаа бөглөж гэнэ, таглаж гэнэ

	Өмхий гол урсаж гэнэ

	Өтгөн шингэн хоёр холилдож гэнэ.

	Халтар гичий жижүүрлэж гэнэ

	Хар нохой манаалж гэнэ.

	Хи хи хи

	 


ГАШУУДАЛ

	 

	Ихт гашуудсан хар туяа дэлхий дахиныг бүрхэж 

	Ертөнцийн орны хүн төрөлхтний амьсгалыг зогсоов. 

	Таван мөч болтол эрхтэн бүр хөдөлсөнгүй эмгэнэж 

	Таван тивд хар улаан алаглан уйтгарт замыг үдэв. 

	Наран харанхуйлж үүлэн алчуураар бүрхээд 

	Тэр нэгэн зуур манай зүрхэнд гар хүрсэн мэт болов 

	Саран гайхаж харанхуйн дотор мэлмэрээд 

	Энэ нэгэн шөнийг хүндэт ёслолоор манав.

	Их хувьсгалын тэргүүн мөрний гавьяат хүмүүс 

	Нүд цавчилгүй номхон зогсож нулимс унагана. 

	Түүхэнд үзэгдээгүй их уйтгар тэргүүнээ түгшивч 

	Үнэн ёсны гэгээн зам Ленин багшийн хамт үзэгдэнэ.

	 


ОКТЯБРИЙН УЛААН ТУЯА

	 

	Октябрь сарын алдарт хувьсгал, үер болсон цусан замыг туулж

	Орос орны боолын гинж, бузрын хүлээсийг бут цохин ариутгаж

	Овог үндэс хэнд ч ялгалгүй эрхийг эдлүүлэн жаргалыг зохиогоод

	Орон бүрийн олон өнцөгт туяагаа гийгүүлж, цуурайгаа хүргэв.

	Дэлхий дахиныг донслуулж хүн төрөлхтнийг сэрээсэн Октябрь!

	Октябрь сарын их хувьсгал хүн төрөлхтний жаргал зовлонг ялгаж

	Умар, Өрнө, Дорно, Өрнийн тэмцлийн гэгээн үүдийг нээж 

	Азийн зүрхнээ шарын гүнцэл, харын гинжинд хүлэгдсэн монголчуудад

	Алтан туяа, энх жаргал, мөнх мандахын түмэн хэлхээ жолоог бариулав

	Дэлхийн зургааны нэгэн хувь дээр жаргалыг зохиосон Октябрь!

	Өнөөдрийн шинэ монгол, өөрийн нөхөр Зөвлөлт эх орны хамт

	Өнгөт ертөнцийн хорт дайсанд үнэн хүчээ гайхуулан шалгаж

	Үүрд мандахын ялагдашгүй ариун сургаалыг дэлгэрүүлж 

	Энэхүү дэлхийн дүлий чихнээ уянгат цуурайгаа дэлдэв, 

	Ах дүүгийн бат холбоог байгуулсан Октябрь!

	Галын дөл дайсны аюул дотуур анх туулсан гавьяат жанжин Сүхбаатар

	Гадаадын эзэрхгийг дарж, дотоодын самууныг устгасан мэргэн

	Гагцхүү үнэнч хувьсгалын өвтэгш онолтой шалгарсан хайрт удирдагч

	Ган болд лугаа адилтгах чин зоригтонд

	Халуун баярыг хүргэж хүчээ шалган магтах Октябрь!

	
ХОЁР УЛСЫН ХОЛБОО

	 

	Энэхүү дэлхийн гагцхүү наран, хувьсгалын үнэн ёс 

	Ертөнцийг шинэтгэж хүний түүхийг ариутгасан 

	Хувьсгалын ёсыг мандуулан хуучны ёсыг халж 

	Хоёр улсын холбоог бататгаж хойчийн их үйлсийг зорьсон 

	Ази тивийн зүрхэн төвд орших монгол улс 

	Ах дүүгийн барилдлагат Зөвлөлт их улс 

	Буман оны бат хүчин их улаан хэрмийг цогцолж 

	Түмэн газар гялалзах ган болд хуягийг агсаж 

	Дэлгэр сайхан нутгаасаа нэгэн ямхыг ч үл алдах 

	Дэлхий даяар гайхагдах хүчийг бүртгэн нударгыг зангидаж

	Хэнд ч үл дийлдэнэ гэсэн хүчин нэгэнт хатуужиж

	Хэлхээ холбоо бат найрамдлыг дэлхий дахинаа илтгэсэн 

	Ижилдэн нөхөрлөх хоёр улсын олон сая ардууд 

	Эрхийг эдэлж жаргалыг зохион нэгэн эгнээ болсон 

	Юутай хүчирхэг юутай боловсон билээ. Манай зөвлөлт улс

	Юутай уудам юутай дэлгэр хөгжилтэй билээ. Манай холбоот улс

	Монгол хүний зүрхэнд Зөвлөлт улсын тусламж бат оршино 

	Зөвлөлт орны олон түмнээ монгол хүн үүрд хайрлагдана

	Мөнх дэлгэрэх ариун ёс хэмээгч гагцхүү хувьсгалын ёс

	Мөнх батжих эв найрамдал хэмээгч гагцхүү манай хоёр улсын холбоо

	
СЭРҮҮН БОРОО

	 

	Шиврээ бороо, сэрүүн бороо,

	Ширхэг ширхгээр намиран ороод, 

	Тогтуун жаахан нуурын мандлыг

	Тоглон тоглон долгиотуулан мяралзуулна.

	Тун ч хайртай, хонгор чи минь, 

	Түүний адил сэтгэлийг минь 

	Догдлууланхан догдлуулаад 

	Донслууланхан татаад байна.

	Зөөлөн бороо, хур бороо

	Зүсрэн зүсэрсээр цайран ороод 

	Тэнүүн амьсгалт тал нутгийг минь, 

	Тэжээн ундалж, цэцгээр бүрхээв

	Амраг хайртай, хонгор чи минь, 

	Ариун сэтгэлийнхээ үгийг, 

	Сэм сэмээр шивгэнэнхэн хэлээд 

	Сэтгэл зүрхийг минь баясуулав.

	 

	1956 он

	 


БҮЖИГ

	 

	Тэнгэрт гялалзах одод 

	Дэлхийд буугаад ирэх шиг 

	Тэртээд байгаа цэцгүүд 

	Дэргэд ирээд ганхах шиг

	Хөгжилтэй залуус

	Хүсэлтэй бүжгээ наадаж байна. 

	Хөнгөн сэтгэлийг догдлуулсан 

	Хөгжмийн эгшиг яруухан аа.

	Хөхиүн баяслыг оргилуулсан, 

	Хөгжүүн сайхан бүжгээ.

	Хос залуустай нийлээд

	Хоёулаа бас бүжиглэх үү дээ 

	Тал нутгийн горхи, 

	Ойлон цойлон мяралзах шиг 

	Тайгын зэрлэг согоо 

	Дэгдэн дүүлэн давхих шиг

	Хөгшид залуус бүгдээрээ

	Хөл нийлүүлэн эргэлдлээ.

	 

	1956 он

	
НИС, НИС ТАГТАА

	 

	Хүчит далавчаа хөвчилж 

	Хөх агаарт дүүлэн нисээч! 

	Хүний хайрыг булааснаа 

	Хүрсэн газрууддаа яриач!

	 

	Сэтгэлийн нандин чанартай 

	СССР-ийн ард түмэн болоод 

	Зүрхэн холбоо нэгтэй 

	Зүг бүрийн улсыг төлөөлж 

	 

	Одон орнуудын доторх, 

	Олон ертөнцсөөр зочилж, 

	Одоогийн хиймэл дагуул 

	Орчлонг судалж байна гэж хэл!

	 

	Шинжлэх судлахын дээж 

	Шинэ үеийн манлай ухаан 

	Хиймэл дагуулыг хэн хийв?

	Хэрэг зориг юунд вэ? гэвэл, 

	 

	Зөн бэлгийн охь болсон 

	Зөвийг зохиож бурууг халсан 

	Зөвлөлт орон, хүчирхэг гүрэн 

	Зүг зүгт гайхагдан хийсэн гээ!

	 

	Хэзээнээс алдартай хөгжлийн орон, 

	Хэнд ч дийлэгдээгүй улс аа! 

	 

	Огторгуйн гүнийг шинжилж 

	Оюуны эрхшээлд оруулна.

	Одоо бид удахгүй жуулчлан

	Одон орны үүдийг нээнэ гэж хэл!

	 

	Дэлж яваа далавчинд чинь 

	Дэлхийн шударга, сэтгэлийн хүч 

	Дэмжиж яваа шүү чамайг!

	Дэгд дэгд хурдан, тагтаа минь!

	 

	Нижигнэх аянга дотуур ч

	Ниргэх цахилгаан дундуур ч 

	Нимгэн зузаан үүлийг нэвт шувт 

	Нис нис хурдан, тагтаа минь!

	 

	1957 оны 11-р сарын 4

	
ХӨШӨӨ

	 

	Хэн ч халдашгүй дархан нутгийнхаа, 

	Хээр талаар аялан явахад, 

	Хэзээд мөнх, хөшөө дурсгалыг 

	Хэрэг болгон очиж үзэхэд, 

	Аймшигт тулаанд хошуучлан, 

	Амь бие хайргүй тэмцэж явсан. 

	Орос нөхдийн баатарлаг явдлыг 

	Олноос онцлон дурсан саналаа.

	Утаа шороо тэнгэр баганадаад 

	Унаган хүлэг хангинан явцгааж, 

	Бөмбөг дэлбэрэн, буу тачигнаад 

	Бүгчим агаар, цээж давчуудуулж байсан, 

	Яг л тэр газарт 

	Танктай хөшөө сүндэрлэж байна. 

	Яковлевчуудын гавьяаг хүндэтгэн, 

	Тал нутгийн малчид цэцэг өргөж байна.

	 

	1957 он

	 


ХАЛХ ГОЛ

	 

	Халх гол мянган жил урслаа гээд 

	Хальж цалгисан усаа бараагүй 

	Хавь ойрдоо рашаан унд болсоор... 

	Хайлс бургас цэцэглэн навчилсаар... 

	Тэр нэгэн жил Халх голоор 

	Түрэмгий дайсан довтолж ирсэн юм. 

	Тэсрэх бөмбөг, исгэрэх сум 

	Тэнүүн хөндийг цочоож эхэлсэн юм. 

	Хатуу ширүүн тулаан дунд 

	Харанхуй цагаан утаан дунд, 

	Монгол хүний зоригийг бадруулж, 

	Мохошгүй илдийн ирийг гялалзуулан 

	Дайрч орсон манай аттак 

	Далайн дээрэмчдийг хиар цохисон. 

	Харийн дайсныг хамтарч устгасан. 

	Хань нөхөд, орос цэргээ бахдан дуулсан. 

	Халх гол мянган жил урсавч 

	Халгиж цалгисан усаа барахгүй. 

	Хань нөхөр орос түмний 

	Халуун дотно тусыг бид мартахгүй.

	 

	1957 он

	
ХӨДӨӨ ТАЛД

	 

	Буман өнгийн цэцэг навчис 

	Өнгө булаалдан алаглаад 

	Зөөлөн сэвэлзүүр салхин аясаар, 

	Бүжиглэх адил ганхан найгана. 

	Номин эрдэнийн саруул талд 

	Явган зэрэглээ мяралзан татаад, 

	Таван төрлийн баян сүрэг, 

	Бараалж тархан, налайн бэлчинэ. 

	Уурга барьсан малчин залуус, 

	Урагш хойш сүргийн зүг давхилдаад, 

	Уртын дууг уран хөгөөр 

	Уруул шөмбийн исгэрч наадна.

	Уянгат түүний уяхан ая, 

	Дэгдэн нисэж, эндээс дүүлээд 

	Мянганы газарт сонин эгшгийг 

	Нэгэн хурам, түгээн аялна. 

	Хөдөлмөр амьдралын баясгалан, 

	Дуу шуугиан, чимээ анир 

	Хөгжим адил яруу тунгалаг 

	Уран эгшигтэй, уяхан аялгуутай, 

	Саруул тал, хөдөө тал 

	Сайхан нутаг, дэлгэр тэнэгэр ээ! 

	Саальчин, малчин бид бүхний 

	Өлгий нутаг, цэлгэр ханагар аа!

	 

	1957 он

	
БАЯРЫН ӨГЛӨӨ

	 

	Өглөөний нар өндөрт мандаж, 

	Өргөн чөлөөний өдөр эхлэв. 

	Баатрын хөшөө, талбайд сүндэрлэн. 

	Баярын хөгжим, таатай цуурайтав. 

	Эх орны минь зүрх болсон 

	Энхрий хотын гудамж талбайд, 

	Ёслолын чимэг, үзэсгэлэн төгс, 

	Баярын жагсаал, цувран жигдэрнэ. 

	Хөдөлмөрч түмэн ард нийтээр 

	Хөгжлийн замыг, нэгдэн засаж, 

	Өтгөн сүргээ түм түмээр өсгөж.

	Өлгий орноо, амжилт бүтээлээр мандуулсан 

	Амар жаргалант үй түмний 

	Алдарт баярын золбоо хийморь 

	Усыг эргүүлэм сүр жавхлан төгс, 

	Улаан тугийг өргөн, баясгалан төгөлдөр алхална

	 

	1957 он

	
МОНГОЛ ХҮҮ

	 

	Эрх жаргал энх тайвны төлөө

	Эргэлтгүй хөдөлмөрлөж байгаа монголчууд 

	Энэ дэлхийд сайн сайхны тулд

	Эх орноо цэцэглүүлж байгаа монголчууд

	 

	Цээж уудам, амьсгал тэнэгэр ажиллацгааж 

	Цэцэгт талдаа тариа тарьж, хот босгож байна. 

	Хөдөө талд хөхөө донгодно гэж байсан бол 

	Хүний дуу, хөдөлмөрийн эгшиг түгж байна 

	 

	Хүсэлт малаа цөөн гэлцдэг байсан бол 

	Хөндий хоолойд, одоо цэцэг мэт алаглуулж байна. 

	Тэртээ харагдах өндөр яндан утаа оргилуулан, 

	Түүний хүч оньсон машиныг хөдөлгөөд

	 

	Тэнхэл шөрмөстэй монгол хүү төмрийг давтан, 

	Түүхийн хүрдийг эргүүлэн, эрэг шургийг нь чангална 

	Монгол хүү, хөдөлмөрийн хүү, 

	Мөнх мандах социализмын хүү,

	 

	Улам улмаар шинийг сурч 

	Урагш давшин ихийг бүтээнэ, 

	 

	1958 он

	
Д. НАЦАГДОРЖ-Д

	 

	Ижил нэртэй та бид хоёрыг 

	Их бага гэж ялгаж дууддаг сан. 

	Тэр цагт би бага байжээ.

	Тэгээд ч бүр балчир явжээ.

	 

	Тэгсэн ч би хэлэх үгтэй.

	Тэнгис ч бас давлагаалах устай.

	Түг түмнээрээ таныг дурсан 

	Түүхийн хуудсанд мөнхжөөд. 

	 

	Түмний сэтгэл баясал дүүрэн 

	Түгээмэл яруу бүтээлийг чинь бахдаж байна. 

	Янаг амрагийн уярал хайр 

	Ялалт хөгжилтийн бахдал дүүрэн, 

	Ямар бахтай, уян чимэгтэй вэ?

	 

	Бага Нацагдорж чинь таныгаа дурсан, 

	Бадаг шүлгээ тандаа зориулж байна.

	Балчир цагтаа, зааж өгсөн «Бүхий олныг» чинь 

	Бавгар болсон ч баяртай аялж суудаг шүү

	 

	1958 он


ЗУРАГ

	 

	Хонгор хайртай чи минь 

	Хол газар сайн сууна уу? 

	Хоног өдөр улиран өнгөрөхөд 

	Хайр сэтгэл улам мөрөөднө. 

	Дурсгаж өгсөн зургийг чинь 

	Туурга ханандаа өлгөсөн би 

	Дуугүй ч гэсэн, нүдээрээ 

	Дандаа чамтай ярьдаг шүү 

	Зураг хэдий цаасан дээр гэвч 

	Зуу харлаа гээд элэгдэх биш 

	Зун дөхөөд урь унахад 

	Зулзаган мод нахиалахын цагт 

	Амраг чи минь буцаад ирнэ. 

	Ай даа тэр цаг юутай сайхан.

	 

	1958 он

	
ЭХ ОРОН МИНЬ

	 

	Эх орон минь, алтан өлгий минь. 

	Энхжил жаргалангийн эх орон минь, 

	Хаашаа л харвал, хараа булаам, 

	Ханагар хөгжлөөр царайгаа чимээд 

	Баярын дуу, жаргалын дуу хангинан, 

	Бахдал хүслийг догдлууланхан байна. 

	 

	Цагийн хувиар чаг чаг цохилон, 

	Цаглашгүй олон өдөр улиран өнгөрсөн ч 

	Эх орон минь, улам бүр залуужин, 

	Эх орон минь, ундрах хөгжлийг бялхуулан. 

	Сүрэг мал багшран юутай бахтай. 

	Сүү сааль дэлгэрэн юутай таатай.

	 

	Ажил хөдөлмөр эх оронд минь 

	Цагийн зүүтэй өрсөлдөн өрнөж, 

	Амьдрал хөгжил эх оронд минь 

	Алхны дуутай уралдан өргөжиж, 

	Зэлүүд хөндийгөөр ган зам зурайгаад 

	Зэрэглээт талд хот тосгод ярайж байна. 

	 

	Түмэн зүйл шинэ хөгжил, 

	Түргэн эргэх хүрд адил ундран, 

	Аглаг ууланд шинэ уурхай нээгдэн, 

	Атар талд алтан тариа халиуран 

	Намын ач нарнаас илүү гийгүүлсэн, 

	Настан, залуус адил тэгш жаргасан. 

	 

	Эх орон минь, урагшланхан дэвшиж байна 

	Энх хөгжил ундранхан дэвжиж байна.

	
ҮРГЭЛЖИЛСЭН ЗОХИОЛ

	 


ЧАВГАНЦЫН ОХИН

	 

	Кино тууж

	 

	Баруун зүгийн салхин хотын дээгүүр догширч замын гудас шороо дэгдээд, сониучхан охидын нүднээ тоос орж өргөн гудамж ба чөлөө хийгээд хотын зах дахь хүнгүй мухар гудамжнаа хүртэл шуурч эндээс лам ёсны шидэт хийморийг хийсгэж хатгасан хашааны оройгоор цаашилна.

	Хэдийнээ төвөд үсгээр хэвлэсэн энэхүү дарцаг нь лам нарын баярын магнайг нэгэнт буюу олонтоо тэнийлгэж сүсэг бүхий гэрийн эзний гарыг гагцхүү мөргөлөөр амьдран агаарт орших жигүүртэн адил бодох ажиллахыг мэдэхгүй лам нар нь эдүгээ боловч энэхүү өнцөгт хүндэт зочид ажгуу.

	Эмч Дамбий танил гудамжнаа явж нүд нь дээгүүр хашааны оройг ширтэж ам нь маани тоолно.

	Өчүүхэн дарцгийн баялаг үсэг ламын зүрхийг хэдийнээс эхлэн хөдөлгөсөөр эдүгээ боловч хэвээрээ шахам бөгөөд түүний хойноос үнэн сэтгэлээс бишрэлээ бэлэглэсэн чавганц Лхажав дагалджээ.

	Лхажавын эргэцүүлэн сэтгэх чадвар нь Дамбийн хүнд бодлыг хэзээ боловч мэдсэнгүй.

	Арваад алхмын өмнө Лхажав хурдлан очиж хашааны хаалгыг нээж Дамбийг хүндэтгээд шашныг үл шүтэгч өөдгүй гэрийн дэргэдүүр аажимхан өнгөрмөгц Лхажав амжилттайяа гэрийн үүдийг нээн өгөөд бурхны өмнө олбог дэвсмэгц. Дамбий хулган хараад түргэн явж амьсгал алдан олбог дээр суув. Чавганц мэгдэн сандран ламын өмнө их ёсны ширээг дэлгэн тавихад лам хэв ёсны хөдлөлөөр эрихээ тавьж өврөөсөө аягаа гаргахад чавганц хэзээний гуулин данхтай сүүтэй цай барьж зогсох бөгөөд ламын аяганд халуун цай хялбархан ороход амттайяа ууна.

	Ламыг цай ууж суух зуур чавганц бурхан дээрээсээ хадаг авч дээр нь аравтын дэвсгэр тавьж сүсэглэх нь гагцхүү нэгэн зүйл үйлс бөгөөд өөрийн жаргалгүй охин Норжмаагийн заяаг үзүүлэхийг хүссэн бөгөөд Дамбийгаас өөр сайн өмгөөлөгч олдсонгүй.

	Дамбий бол зөвхөн лам биш эмч бөлгөө. Ийнхүү мөнгө гэгч нь өртөггүй үргүй яахин хөсөрт хаягдах вэ?

	Лхажав өвдөг нугалан гар сунгаж хадаг мөнгөө барьж,

	— Миний охин дөрвөн удаа хөнгөрөөд нэг ч хүүхэд тогтсонгүй эдүгээ тав дахь удаа амаржих тул авралт багш минь үзэж хайрлана уу хэмээн хоолой нь зангирч их хүнийг ширтвэл,

	Далд бүхнийг мэдэгч Дамбий хадаг мөнгийг авч өвөрлөөд цайгаа ууж дуустал юу хэлэхээ бодож эдүгээ цай ууж ханасан тул өврөөсөө мэргэ төлгөний хэрэгсэл шоогоо гаргаж гараа магнайдаа тулгаж уруулдаа хүргэн үлээгээд өөрөө ч үл мэдэх төвөд үсгийг амандаа шивгэнэнэ. Гэтэл тогоонд чанасан хонины мах амттайяа үнэртэж сэтгэл нь тогтворгүй болсон тул шоо юугаан түргэн дахин нэг хаяж,

	Тэнд төрвөл сайн хэмээж тушаах дуугаар хатавчны зүг заав. Тийнхүү лам мэргийн хэрэгслээ хумхиж завдахад чавганц хятад шаазанд дүүрэн ус мэлтэлзүүлэн ламын хураасан хөрөнгө өмчөөс хүссэн мэт өмнө нь сөгдөхөд лам өврөөсөө цаасанд боодолтой юм гаргаж нэгэн чимх уснаа хаяж хойноос нь нулимав. Төдийлөн шаазантай ус рашаан болон хувирч түргэн туслах дээдийн дээд эм болжээ гэнэ.

	Чавганц бурхны дэргэд өргөмжлөн тавьж наманчилна. Дамбий өглөөнөөс хойш юм идсэнгүй тул өлсөнө.

	Хэдий тийм боловч хариуцах хэрэг их хүний зовлон жаргалыг ялгах шийдвэр бүхий учир түр зуур тэвчээрийг хүлцэж өөрийн олох ашиг хожмын урилга хүндийг эргэцүүлнэ. Норжмаагийн орчин тойрон гайхамшигтай санагдах шоо ба ном судрын далдын хүчин юу болох нь мэдрэлийг цочооно. Норжмаагийн гагцхүү сонирхох нь нэгэн бөгөөд тэрхүү шинэ хүн ажээ. Эдүгээ бас үхсэн хүүхэд төрөх бол уу, үгүй бол уу энэхүү ид шидтэй багш хүчин төгөлдөр хувилгаан эмч үнэнийг айлдаж буй заа. Тэгээд нэгэн сайхан хөвүүн төрж энэхүү лам багш адил тарган том хүн болоод хүрээнд шавилан суух буй заа хэмээн ирж явах лам багш руу адилтган харагч Норжмаагийн байдал тун сонирхолтой бөгөөд лам Норжмаад ойртож баринтгаас номоо гаргаж Норжмаагийн толгойд адис тавиад: Эдүгээ хүүхэд чинь заавал амьд төрнө. Айх аюулгүй хэмээв.

	Норжмаагийн дотор түр онгойж инээмсэглэнэ. Хагас цаг арай ч болсонгүй лам багш мэргэжлийн хувиар аргыг олж таваг дүүрэн тарган махны ясыг хоцроов. Энд үүнээс өөр онцын их ажил ч бас байсангүй.

	Эдүгээ ламын явахад чавганц гаргаж өгөх зуур айл суугаа Цэрэндуламын гэрийн дэргэд ирээд Цэрэндулам удахгүй хөнгөрөх тул багш минь тусалж өгнө үү гэхэд сэтгэрэн ийнхүү урилгыг болох аваас маргаашид шилжүүлсэн бол сайн байсан юм сан ядахдаа үдэш болбол ч гэмгүй юм сан саяын идсэн амтат махны шим араанд амтагдсаар болой.

	Гэтэл чавганц горьдолтойёо ширтэхэд сайн сэтгэлээр орохоор шийдэж гэрийн зүг явтал өөдөөс нь үүд нээгдэж Цэрэндулам нэгэн сувилагчийн хамт гарч тулгараад гурван насны бага хүүхэд Цэрэндуламын хормойноос зуурч эмнэлгийн сувилагч ширүүн харцаар ламыг хялайн хараад явахад чавганц эелдэг дуугаар: Энэ сайн лам шүү, чамд тусалж чадна гэхэд,

	Цэрэндулам, Би та нарыг хүссэнгүй би доктороор туслуулна гээд хэгжүүхнээр инээмсэглэн гэртээ оров. 

	Дамбийд энэ явдал танил биш бөгөөд хэзээний хүндлэгдсээр ирсэн боловч шашин үл шүтэгчид лүгээ болгоомжтой харилцах гэгчийг бас л мэдэх атал

	Дамбий наманчлан тэнгэр ширтэж: Цэрэндулам чи хойд насандаа халуун тамын ёроолд тарчилж, төрсөн хүү чинь үхнэ гэж чанга бус боловч тодхон амандаа шивнээд бурууг хүлээсэн байдалтай айн ширтэгч чавганцын зүг хөмсөг зангидан хараад хүнд алхаагаар хашааны хаалга тийш явав.

	Тийнхүү чавганц эмчийг гаргаж өгөхөөр гарсны зэрэгцээгээр Цэрэндулам Норжмаагийн гэрт орж давшуургын дэргэд сууж

	Надад ч бас хүүхэд тогтдоггүй байсан. Лам нарын хуурамч мэхэнд автагдаж хоёр сайхан алаг үрээ харсаар үхүүлсэн билээ. Харин манай нөхөр намайг докторт аваачиж өгснөөс хойш тэнгэрийн наран адил миний нарыг гийгүүлж өгсөн тул би докторыг их үнэмшдэг болсон шүү. Цэрэндулам шударга ба зоримог сургамжийн байдалтай үгсээ хэлэх бөгөөд олонх эмэгтэйчүүд явцуу харанхуй хүрээлэнгийн дунд төөрч үр хүүхдийн өвчин зовлонд нэрвэгдэж байхыг лавтайяа мэдсэн хүн тул тэрхүү төөрөгдлөөс ангижруулахыг эрмэлзэн шулуунаар үнэнээ илтгэнэ.

	Норжмаа огт хөдлөхгүй дүлий суух тул Цэрэндулам үнэн сэтгэлээс энэхүү харанхуй хөөрхий эмэгтэйд туслахыг их л чармайна. Тийнхүү би өдөр шөнө үргэлжлэн өвдөж арга барагдахад миний нөхөр докторт очиж шинжлэх ухааны эмнэлгийг турших бус уу гэхэд тэртэй тэргүй дууссан амьтан гэж бодоод очсон билээ. Гэтэл миний жаргалын үүд тэнд нээлттэй байсан ажээ.

	Чавганц орж ирээд эзний хувиар ихэмсгээр чагнан зогсох боловч Цэрэндуламын үг хэл мохоо биш тул ярьсаар байлаа.

	Лам эмч нар хэчнээн жилийн турш аргацааж чадаагүй зүйлийг ойрын хугацаанд Холбоот улсын доктор нар тусалж чадсан билээ. Чи маргааш эрүүлийг хамгаалахад очвол сайн бус уу?

	Норжмаа гэнэт мэдээ орсон мэт эргэж туранхай цайвар царайгаа хувьсхийлгэж, надад баримталсан сэтгэлээс өгүүлэх нь би төрөлхийн заншлаас гажиж лам багшийн зааврыг зөрчихгүй гэв.

	Чи юунд ийм өвчтөн үр хүүхэд тогтохгүй байгаа гээд хариулт хүлээлгүй цааш үргэлжлүүлэн өгүүлрүүн арга буюу лам эмч нар шинжлэх ухааныг мэдэхгүй хоосон сүсэг илбээр мэхэлдгийн харгайгаас чи одоо хүртэл зовлонгийн гашуунаас хагацаж чадаагүй байгаа болой.

	Чавганц ийнхүү алдастай үгийг сонсоод уурсаж театр клубийн газар энэ мэт үгс байж болох буй заа. Миний гэрт урьд хожид ирээдүйд ч болов бүү сонсогд. Буруу номтон манай гэрт бүү гай бол гэхэд Цэрэндулам; чи миний үеийн нөхөр шүү. Чи докторт очвол дээр биш үү? гээд явахад чавганц охиндоо ойртон очиж,

	Цэрэндуламаас үхсэн хүүхэд гарна гэж багш зүхсэн шүү харин чамаас амьд хүүхэд төрнө гэсэн. Норжмаа, ээжээ сандарсан байдлаар ширтэж хэнийг үнэмшихийг мэдэхгүй гайхна. Харсаар ширтсээр бурхан тийш харцаа хөвчлөн Аюуш бурхны дүрийн өмнө анхдугаар аврагч болгон горилсон сэтгэлээр ширтэвч Аюуш бурхан хөдөлшгүй инээмсэглэн байх нь хоосноор сэтгэлийг мухардуулж нулимсны гарз болгон бүх биеийг нь чилээв.

	Уулын бэлд хаврын анхдугаар мэдээ тодорч монголын чулуулаг хөрсөнд ногоо соёолж алс дахь үл мэдэгдэх орнуудаас урьхан салхи уул тал нуур уснуудыг үлээж Улаанбаатар хотын хүмүүсийг голын хөвөө эрүүл тал урьж гэрээ авч нүүдэллэн ирж дөрвөн зүгт тунгалаг агаар амьсгалан суух жаргалыг зохионо.

	Чавганц Лхажав тэмээнд тэрэг хөллөж тал говь нутаглах заншилтай боловч энэ удаа амжсангүй өвлийн байрандаа хашаандаа үлджээ. Өглөө эрт эрүүлийг хамгаалахын эмнэлгийн машин Цэрэндуламын гэрийн дэргэд ирж зогсов. Нэгэн талд нь нөхөр нь, нөгөө талд нь сувилагч Цэрэндуламыг сугавчилж машинд суулгав.

	Норжмаад эдгээр ёсон цөм хэрэггүй бөлгөө. Хэзээний хуучин хэвээр шар эсгий дэвсэж араг түшүүлэн төрүүлэхээр Лхажав бэлтгэлийг хийж машины дэргэдүүр тэврэн өнгөрч гэртээ оруулан ламын заасан хатавчинд төвхнүүлэв. Чавганц Аюуш бурхнаа умартсангүй бурхны өмнө шатаж буй арцаар Норжмааг ариулав. Норжмаа араг түшиж өвдөг дээрээ сөхөрч өвдөх зовохыг хослон өнгөрүүлж байхад чавганц охиндоо туслан мөнөөх ламын шүлстэй усыг өгнө. Хуучин утаатай төвөд судраар адисална. Өдөр шөнийн хорин дөрвөн цагийн турш Норжмаа өвдөхийн ихийг өвдөж шаналав. 

	Эрүүлийг хамгаалах эх үрсийн төрөх тасалгаанд Цэрэндулам сэтгэл уужим хэвтэж буйд доктор ирээд шулуунаар үнэн ёсыг өгүүлэв. Доктор бол хүний амьдралыг хариуцах ба залуу эмэгтэйчүүдийн төрөх журам тэвчих ёснуудыг цөмийг үнэнээр нь илчилнэ. Ганцхан (хамаагүй) гэх үгийг сонсох дургүй бөгөөд түүний хорыг олонд илтгэнэ. Доктор Цэрэндуламын биеийг түргэн үзээд сувилагч нарт зааврыг өгнө. Докторын гүн утгат үгнүүд Цэрэндуламын сэтгэлд тавтайяа ойлгогдох бөгөөд ямар ч аюулгүй гэх мэдрэл улам нэмэгдэнэ.

	Шөнө орой болсон хойно доктор босож Цэрэндуламын амаржих цаг шахахад зөөлөн тэргэнд түрүүлж төрөх тасалгаанд оруулав. Цэрэндуламын амаржих цагийн хагас нь өнгөрчээ. Ганцхан докторын өгүүлэх нь манай шинэ байдлыг сонирхон яарахгүй яасан хүүхэд вэ хэмээн буруу харсан хүүхдийг засна.

	Ийнхүү докторын хэлэх үгийг Цэрэндулам мэдэхгүй боловч дохио байдлаас учрыг олж сэтгэлийг уужим тавиун аврах хүчийг итгэнэ. Доктор сундаг бээлийтэй гараар болгоомжтой бөгөөд шийдвэртэй хүүхдийг эргүүлэн лам эмчийн хуурамч арга, чавганцын хоосон сэтгэлээс ангид аюулгүй амаржуулахыг оролдоно. Аюулгүй амаржуулах явдал бол монголын ард түмний өсөлт дэлгэрэлтийн үндэс нь мөн ажээ. Бусад төрөгчид Цэрэндуламын төлөө сэтгэл, хүмүүсийн ярих, багаж хэрэгслийн дуугарах, сувилагч нарын нааш цааш явах дуу чимээ гарах тасрахыг цөм л чих тавин чагнана.

	Сувилагч нар Цэрэндуламыг өрөвдөх бөгөөд докторт Цэрэндуламын амь мэнд болбол хүүхэд ч яах вэ гэлцэх бөгөөд доктор эх үр хоёрыг амьд мэнд уулзуулахыг оролдож байтал Цэрэндулам гэв гэнэт мэдрэл алдахад сувилагч нар Цэрэндуламын гарыг барьж авмагц хэрэг явдал дуусав.

	Докторын гарт амьсгалгүй өчүүхэн хүүхэд үзэгдэх бөгөөд хүйсийг хайчлан эм бүхий халуун усанд угааж энд ч угааж, тэнд ч угаасаар олон зүйлийн эм ба савнуудыг дамжуулав. Түүний дараа бүхий эх үрийн амаржих тасгаар шинэ төрсөн хөвүүний тухай шуугиан болов. Бархирагтун бархирагтун! Зуны сайхан цэцэг минь гэж доктор хөвгүүнээ таална. Сувилагч Цэрэндуламын хөвүүнийг 16 дугаар оронд аваачиж хэвтүүлэв. 

	Нормаа гэртээ давшуурга дээр хэвтэж тооноор үзэгдэх тэнгэрийн хөхийг ширтэж бие нь шаналж өнгөрсөн шөнийн зовлонд нэрвэгдэнэ. Шар эсгийг эмхлэн хураахад Норжмаа сая сэхээ орж арай гэж толгойгоо эргүүлэн ээж ээ! Надад хүүг минь үзүүлнэ үү. Ээж нь үл хариулна. Үүдний дэргэд ямар нэгэн боодлыг ороож байсан эхийн зүг харж бүх бие нь арзганан, миний хүүг надад юунд үзүүлэхгүй байна? гэж Норжмаа лавлаж мөс мэт хөшүүнээр ширтэхэд чавганц малгайгаа өмсөж нулимсаа арчиж шар эсгийгээ хумхин гэрээс гарч эгэх замгүй газрыг зүглэв. Гадна хөлийн чимээ холдож хашааны хаалга хаах сонстоно. Зэрэглээ хашааны хаалганд машины мотор хүнгэнэж дохио өгөх дуу гарна. Бяцхан хүүхдийн тодхон дуу сонстож шинэ өдөр шинэ амьдарлага эхэлнэ. Ганцхан Норжмаагийн үхлийн аюул үргэлжилжээ. Норжмаа юу ч сонсохыг хүсэхгүй, юу ч харахыг дурлахгүй болдог бол үхсэн хүүхдийн хамт үхэж сар, өдөр, цаг мөч боловч амьд байвал хорсох гомдохын зовлонг эдлэх болно гэж сэтгэнэ. Лам намайг мэхэлжээ гэж уруул нь арай чуу хөдөлж хацрын дээгүүр нулимс дуслууд бөмбөрч цуварна. Шилэн халхавчтай гүнгэрваа дотроос Аюуш бурхан ертөнцийг ширтсэн хэвээрээ гуулины туяа дотор инээмсэглэх мэт үзэгдэнэ. Хаврын Туул түргэн урсаж яаралтай усаа дамжуулна. Түүний эрэг дэх амьдарлага аажимхан урагшилж балар цагийн байдал болон заншил хийгээд ёсон сөнөж уужим боловч эргэлтгүй лавтайяа хувьсана. Туулын эрэгт гэрүүд олширч Богд уулын тунгалаг амьсгалд шинээр айлууд бууна. Орчин тойронд айл нэмэгдэн хүн амьтан дуу аялж аж үйлдвэрийн хотууд буй болж цэнгэл жаргал нэмэгдэв. Норжмаа өөрийн дотоод ертөнц гадаад ертөнц хоёрын тэмцлийн цаг болж орчин тойрны байдал Норжмаагийн сэтгэлийг эмчлэх болжээ. Чавганцын байдалд автагдаж дахин лам эмч Дамбий хашаанаа орж ирэв. Норжмаа хашааны хогийг шүүрдэж байснаа нүдэнд хүйтэн ламыг орж ирэхийг үзээд бүх бие нь жихүүцэн хажуугаар өнгөрөхөд хогийн шүүрээр хойноос нь хог цацахад чавганц түргэлэн үүд нээж лам хүчтэй найтааж гэрт оров. Норжмаа шүүрээ хажуу тийш нь хаяж түлээ хагалахаар очиход чавганц улиг болон дуудахад Норжмаа сүхээ хэрчимд заналтай зоож орхиод гэрт оров. Энэ завсар амжилттай хонх дамраа гаргаж номоо уншиж эхэлсэн бөгөөд Норжмаагийн орж ирэхийг сэм хулгай нүдээр хараад буруугаа хэрхэн зөвтгөхийг сүвэгчлэн хонх дамраа дэлдэнэ. Норжмаа ойртож: 

	Юунд надад үхсэн хүүхэд төрөв.

	Лам сонссонгүй боловч хонх дамраа улам хүчтэй дэлдэж үл мэдэгдэх төвөд үгээр номоо уншив. Норжмаа «Ямар учраас надад үхсэн хүүхэд төрснийг би танаас лавлаж байна?» гэж ууртай асуухад Дамбий сэтгэрэн эмэгтэй хүн нэгэнт сэтгэлдээ юм хадгалбал амар сультахгүй гэгчийг мэдээд миний мөргөл уншлага тус хүрэхгүй бололтой тул хариулбал дээр бол уу хэмээн хи (хи) га чи (ца) нь хүү-ү ү-хээгүй бол чи (чи) г үхэх байсан гэж түгдрээд нүдээрээ үнэг мэт сохолзоно. 

	Норжмаа хүйтнээр: чи Цэрэндуламыг зүхэж байсан түүнээс амьд хүүхэд төржээ. Намайг ерөөж байсан үхсэн хүүхэд төржээ. Чиний мөргөл хонх дамар чинь тусалж чадахгүй гээд авдар дээр байсан шинэ бөгөөд шар ногоон малгайг авч дахин Дамбийд өгүүлрүүн: За яах вэ, чиний бурхантай гэгч хоосон хоцорч эс бол би нүгэлтэн байжээ. Харин миний хүү төвөд ёсыг сахиж амжаагүй нь гавьяа болжээ. Гагцхүү миний хүү амьд байгаад чи бид хоёрын нэгэн нь төлөөлсөн бол сайн байсан. Дамбий сандарч дуугүй болов. Норжмаа ламын хариултыг хүлээсэнгүй өөрийн чөлөөтэй байдлаар малгайгаа өмсөж: Одоо лам нар намайг мэхэлж чадахгүй. Үүнээс хойш чи манайд бүү ир! гээд гарч явав.

	Дамбий Норжмаагийн мөрийг ширтэж: Бас нэгний нь гараас мултрав. Бас нэгний нь учрыг мэдэв гэж шүд зууж хонхоо базаж хоцров.

	Зам гудас тохиолдсон машин Норжмааг хотод хүргэж авчрав. Норжмаа гудамжнуудыг мөшгөн явсаар Намын Төв Хорооны байшинг тойрч хойш эргээд нялхсыг хамгаалахын үүднээ хүрвэл хашааны дотроо ногоон модон дотор засмал талбай дээгүүр том хивс дэвсэж түүний дээр олон жижигхэн хүүхэд модоор байшин барьж, бөмбөг, нисдэг онгоц зэргээр наадна. Эх нялхсыг хүлээн авах тасалгаанд Цэрэндулам хүүхдийн хамт сууж буйг Норжмаа үзэв.

	Цэрэндулам Норжмааг дуудаж дэргэдээ суулгах чацуу доктор эх нялхсыг эргэж зохистой үгсээ хүн бүрд хуваан бэлэглэнэ.

	Эх ч докторыг өөрийн шударга нөхөр гэж лавтайяа итгэнэ. Норжмаа докторын бүх хөдөлгөөнийг ширхэг дараалан дагаж ширтэнэ. Энэхүү хонгор үстэй эелдэг царайтай доктор муухан монгол хэлээр хүссэнээ зөвлөж чадна. Цэрэндуламын дэргэд Сосор нялхсын хамт сууж доктор ирэхийг хүлээж: Доктор надад тусалж өгнө. Лам эмчилсэн боловч улам доройтуулжээ. 

	"Бас лам ажгуу" хэмээн Норжмаа дотроо бодно. Манай энэ хүүхэд заавал амьд байх ёстой хэмээн доктороор Сосорыг тайтгаруулна. Сувилагч Дашнямд Сосорыг эмнэлгийн тасагт оруулагтун! гэж тийнхүү доктор Цэрэндулам тийш хандаж, за хүүхэд чинь сайн үү? Том хүн болжээ гэтэл Цэрэндулам хүүхдийн тухайд ч ярьсангүй.

	Норжмаа төвөд эмнэлгийг орхихоор шийджээ. Докторт анхдугаар удаа ирж байгаа хэмээн цөмийг урьдаас мэдэх тул тоочин өгүүлээд.

	Норжмаагийн өөр болон хувьсаж урьдын Норжмаа биш болсныг Цэрэндулам олж үл мэднэ. Доктор Норжмаад бичиг өгч цусаа шинжлүүлэгтүн! Түүний дараа тохиромжтой эмнэлгийг хийнэ хэмээн Норжмаагийн мөрөн дээр нэгэнтээ цохиж цааш явав. 

	Цэрэндулам Норжмаад өгүүлрүүн: Докторын үгэнд орвол хожим над лугаа адил эрүүл сайхан хүүхэдтэй болно гэж хүүгээ чанга чанга үнсэнэ. Норжмаа байшин дотуур өнгөрөх зуур хүүхдийн тасалгааны дэргэдүүр гарахад олон хүүхэд баясгалантайяа тоглоно. Байшингийн хананд лоозон, бичиг удирдагчдын зураг өлгөөтэй байна. Эх нялхас арчлан хамгаалагч Монгол Ардын Хувьсгалт Нам засагт халуун баяр хүргэе! гэсэн том үсгүүд харагдана.

	Жижиг хүүхдийн тасалгаанд бидний эрүүл эх ба эрүүл эхийн сүү хийгээд боловсон эмнэлгийг хүснэ гэсэн том бөгөөд тод бичгийг үзэв.

	Норжмаа хөнгөн алхаагаар Сүхбаатарын чөлөөг огтлон явахад нүд нь саруул болж зөөлөн салхи үсийг нь илж наран хацрыг нь үнсэж гараа өндөрт өргөж эрүүл энх жаргалд түргэн хүрэх сэтгэл уриална.

	 

	ТӨГСӨВ

	 

	Л. Шеффер, Нацагдорж нарын бичсэн кино зохиолыг үлгэрчлэн Л. Шефферийн бичсэнийг Нацагдорж монголчлов.

	
ПАРТИЗАН

	 

	Кино тууж

	 

	Адуу янцгаана, үхэр тугал мөөрөлдөн, хонь ямаа майлалдаж төрж өссөн нутаг уснаасаа хагацан явахыг мэдсэн мэт адгуус бүрийн нүдэнд нулимс гүйлгэнэн бөмбөрөн унаж байгаа нь тодхон харагдана.

	Үхэр тэрэг, тэмээн тэрэг, сүйх тэрэгнүүдийг хөллөхөөр зэхэж угсраад их нүүдлийн бэлтгэл болж байгаа нь хэн ч харсан мэдэгдэм байлаа. Энэ нь 1923 оны хавар цаг юм санжээ.

	Улаан халзтай том өргөө, түүний дэргэд зэрэглэн барьсан гэрүүд ив ижилхэн бөгөөд чинээлэг үзэмжтэй, гэр бүрийн үүдэнд буу барьсан манаач зогсжээ. Эдгээр гэрүүдээс зарц эмэгтэй юм авч гарах буюу домботой цай барьж оруулан буй нь үзэгдэнэ. Домботой цай барьж яваа нэгэн зарц хүүхний орсон хамгийн захын гэр бол бага хатан болох гэж байгаа бүсгүйн өргөө ажээ. Тэр гэрийн дотор дүүрэн хивс дэвсэж, хоймор алтан саагаар луу дүрсэлсэн улаан торгон түшлэг байх бөгөөд түүний дээр олон давхар шар торгон олбог давхарлан тавьжээ. Түүн дээр завилан суугаа хүн хамгийг сүрдүүлэгч зүрхэнд нь нүглийн цус хурсан зэрлэг догшин этгээд болох нь илэрхий.

	Хөдөө нутгийн жирийн нэгэн бүсгүй нас хорь орчим нэр Оролмаа. Хэний ч харцыг булаамаар цэвэр ичимтгий төржээ. Энэ бүсгүй давхар торгон хөнжил эвхэж хураасан хашлагатай эрээн мяраан будагтай орны ирмэгийг түшин суугаад өөрийн эрхгүй бөмбөрөн гарах нулимсаа зөөлөн дурдан алчуураар арчаад тооно өөд харж төрсөн нутгийн тэнгэр ширтэнэ. 

	Зарц хүүхэн орж ирээд

	— Дагина цай болгоох сон болов уу?

	— Үгүй, би уухгүй. Гадуур юу болж байна?

	Зарц ийш тийш болгоомжлон харж

	— Манайхан их хол газар нүүх гэж байгаа бололтой. Түрүүч нь хөдөлж байна гэж аяархан шивнэтэл,

	— Хүүе Должин, чи дагиныг хараад гөлөрчхөв үү? гэх манаачийн дуу гарав. 

	Зарц хүүхний царай нь хувьсхийж, домботой цайгаа авч гарах гэтэл Оролмаа түүнийг зогсоож чихэнд нь юм шивгэнэв. Зарц хүүхэн толгой дохиод гарлаа. Оролмаа ганцаар хүнд бодлогод автагдан гүн санаа алдаж, түмэн зүйлийг бодон гиюүрнэ. Залуу эр Содхүүгийн царай нүдэнд нь үзэгдэх шиг болоход ямар нэгэн юм эрсэн шинжтэй болоод гэнэт бурхны өмнө шатаж байгаа хүжийг хараад гуниглан байсан царайнд нь баярын гэгээ тусах шиг болов. Тэгээд хэд хэдэн хүж зэрэглүүлэн асаав.

	Удсангүй үдшийн зоог орох цаг болжээ. Том цар тавагт хонины тарган мах овоолон тавьсан зарц нар улаан халзтай өргөө тийш мөн хатдын өргөөний зүг яаралтай алхална. Бас ёслолын шар хүрэм өмссөн догшин эзний дотнын зарц Тоодгор маажиг маажиг алхална. Ваартай хятад архи элгэндээ тэвэрч, улаан халз өргөөнд оров. Олон түлхүүр бүснээсээ зүүж, хангир жингэр хийлгэсэн энэ зарц амаа ангайсхийж хэдийгээр халууцаагүй боловч аахилан уухилан байн байн мэхэлзэж, их эзнийхээ өмнөх ширээн дээр ваартай архиа тавив. Ихэмсэг эзэн түүнийг үл тоомсорлон ширүүн харцаар ширтэн суухдаа өнөөдрийн явцыг бус ирээдүйн үйл хэргийг эргэцүүлэн бодох мэт огт хөдлөлгүй байх нь аймшигт бурхны дүртэй адилхан санагдана. Энэ их эзэн гэдэг нь Дамбийжаа богд гэгч ажээ. Ердийн лам нар буюу шарын шашинтны бус хятадын сайн сайн торгоор хийсэн дээл хүрэм өмссөн боловч суран дайзтай сум бүсэлж хадаг яндар болсон модон хуйтай хурдан буу зүүж бас шар торгоор хийсэн ууттай том бус дугариг хэлбэрийн юм мөрөвчлөн зүүжээ. Түүнийг биеэсээ үл салгана. Бас баруун гар нь үргэлж өвөртөө байна. Тоодгор зарц мөнгөн аяганд архи дүүргэж эзний өмнө сөгдөн, хоёр гараа толгой дээрээ өргөж барихад, эзэн баруун гараа өврөөс үл гарган барьсан жижиг бууг чанга атгасаар бөгөөд зүүн гараар архийг авч уух зуур

	— Нүүдэл юу болж байна? гээд зүүлттэй шар уутыг нээж үзвэл барометрийн зүү цэлмэг гэсэн үгэн дээр заажээ.

	Тоодгор алга хавсран долигонуур царайгаа үрчийлгэж эрх хав шиг эзнийхээ өмнө эрхлэн,

	— Жаа нүүдэл эхэлсэн, шадар цэргүүдээс тавин хүн мал сүргийг хамгаалан яваа, малын таргыг хэвээр байлгахын тул яаралгүй бэлчээрээр явах боллоо гэж мөргөхөд эзэн нь толгойгоо үл мэдэг татав. Түүний нүдэнд шунал заналын харц тодорч зүрхэнд нь хар хилэн зангирах шиг бөлгөө.

	Оролмаагийн гэрт түрүүчийн зарц хүүхэн тавагтай мах барьж ороод хоолоо ширээн дээр тавьсны дараа Оролмаагийн захисан цаасыг гаргаж өгөв. Оролмаа хоол ч идсэнгүй яаравчлан босож асаж байгаа хүжнээс нэгийг чимхэн унтрааж түүний хөөгөөр мөнөөхөн цаасан дээр «Содхүү минь ээ! Намайг хэрмэл Дамбийжаа аваад явлаа. Хойноос очиж авраарай. Оролмаа» гэж бичээд зарц хүүхэнд хэдэн үг шивгэнэн бичсэн зүйлээ өгчээ.

	 

	* * *

	 

	Их талын дунд нэг морь хөтөлж нэгийг унасан хүн явна. Энэ бол Сүхбаатарын партизан цэрэгт явж эх орноо дайснаас чөлөөлөх хэрэгт оролцож яваад дайнаа дарж дархан цолоо олсон олон партизаны нэг Содхүү ажээ. Винтов буу үүрч, дайзтай сум зөрүүлэн зүүжээ. Нүүрэндээ галтай, нүдэндээ цогтой залуу эр эдүгээ нас хорин хоёр, хувцас хунар элэгдэж урагджээ. Гэвч нутагтаа ирж байгаа учир баясгалантай байдал царайд нь илэрнэ. Бодвол ачит аав, хайрт Оролмаа нартайгаа уулзана гэж санаж яваа байлгүй.

	Явсаар нутагтаа ирж гэр орныхоо байх газрыг саравчлан харвал юу ч үл үзэгдсэнд гайхан зогсож байтал гэнэт нэг хүн чанга ярих нь тодхон дуулдав.

	— Ээ бурхан, чи хаачив! Чамайг олж харалгүй байсаар хорвоо өнгөрөх нь энэ үү гэх зовж шаналсан хүний дуу, ойрхноос сонсогдсоор байв. Содхүү дуу гарсан зүг яаран очвол, олон жил хурын усанд угаагдаж тогтсон гүн жалга дотор нэг хүн дөрвөн хөллөж маш ядарсан дуугаар

	— Дамбийжаа чи хүн биш махчин араатан. Хойд насандаа арван найман тамын ёроолоос бүү гараасай! Буг чөтгөр байдаг юм бол би үхээд буг болж чиний улаан хоолойг тасалж сүнсийг чинь эрлэгт аваачна. Тэгээд халуун там дотор тарчилж байхыг чинь үзэх юм сан гэж орилно.

	Содхүү ихэд гайхан мориноос бууж нэлээд ажиглаж байснаа

	— Хүүе та юун хүн бэ? Хэн гэгч вэ? гэвэл 

	— Би энэ нутгийн өвгөн Чулуунхүү байна. Үхлээ, үхлээ! гэхэд Содхүү морио бушуухан тушаад жалга дотор харайн орж өвгөнийг өргөж босгов. Тэр хөөрхий өвгөн төвшин томоотой ядуу хүн байсныг Содхүү хэзээнээс сайн мэднэ. Одоо хоёр нүдгүй, өмссөн дээл ч үгүй, эзгүй хээр үхлийн өмнө ганцаар байгаа ажээ. 

	Содхүү толгой сэгсрэн,

	— Чулуун гуай, та яав, юу болов? гэвэл

	— Чи хэн бэ? Буг чөтгөр үү? Энд нэг ч хүн байхгүй, тонил тонил! гэж дэмийрэн хашхирахад, Содхүү эвтэйхэн өргөж, жалгаас гаргаж мориныхоо дэргэд очиж ганзагалж явсан хуучин дээлээр өвгөнийг хучаад, зүүж явсан савтай цайнаасаа уулгав. Чулуун өвгөн цээж дүүрэн гунигаа гаргах гэсэн мэт цамцныхаа заамыг судас нь гүрийж эцэж турсан гараараа урж тасчин амь тэмцэнэ.

	— Энэ нутгийн хүн, мал цөм байхгүй. Амьд нь боол болж явсан. Үхсэн нь хээрийн амьтны хоол болсон. Би үйлт хүн үлдсэн нь энэ байна. Чи хэн бэ? гэж өвгөн асуув.

	— Би Содхүү байна. Манай эцэг Төмөр өвгөнийг та танина шүү дээ.

	— Танина хүү минь. Эцэг чинь Дамбийжаад алуулсан. Би одоо хойноос нь явах нь энэ дээ гээд өвгөн аажмаар амьсгалаа татсаар нас барлаа. 

	Содхүүгийн нүдэнд нулимс хурж, нас барж байгаа нутгийн танил өвгөнийг нүд салгалгүй ширтэж байснаа шүд зуун босож

	— Дайсан бас барагдаагүй юм байжээ гээд алсыг харж хэсэг зогссоноо өвгөнийг нар тусах энгэр газар түшүүлэн тавьж гэр орныхоо байсан газар өөд явлаа. 

	Гэрийн буурь нь харагдана. Хонины хороо нь хэвээр байна. Гэвч цөм хов хоосон, юу ч алга. Гэрийн голомт дээр том чулуу тавьсан байна. Содхүүг нутгаас явахад тэдний гэрийн орчим ийм чулуу байгаагүй тул ойртон очиж мориноос буугаад их л эргэцүүлэн хараад тэр чулуун дээр сууж орчин тойрныг ажиглавал юу ч үл үзэгдэнэ. Содхүү аргаа барж бодлого болон хэсэг сууснаа голомтын дээрх том чулууг зайлуулбал дор нь жижигхэн цагаан цаас байв. Яаран авч задлан үзвэл хүжийн хөөгөөр бичсэн Оролмаагийн хэдэн үг байжээ. Түүнийг хэд дахин уншаад нямбайлан эвхэж өвөртлөөд чулууны дор байгаа зөөлөн шороог малтаж үзвэл тогооны таг цухуйв. Тогооны тагийг авч үзвэл данхтай цай, болсон мах байлаа. Хол замд явж өлсөж ядарсан Содхүү түүнээс цадталаа идэж ууя гэсэн боловч их удсан болохоор мах нь хальс болон хатаж, цай нь ширгэсэн байлаа. Түүнийг байсан хэвээр нь булаад «Ариун сэтгэл чинь тэжээл болог» гээд мөнөөх том чулууг дээрээс нь тавив.

	 

	* * *

	 

	Бэх уусгадаг даруулыг өргөхөд «Сүхбаатар» гэсэн гарын үсэг бичигдсэн байна.

	 

	«Их багш Ленин таны ертөнцийг гийгүүлэн төрсөн баярт өдрийг тэмдэглэн мөнхөд урт удаан наслахыг ерөөе. 

	Сүхбаатар» 

	 

	гэсэн байна.

	Аажмаар Сүхбаатарын албан тасалгаа, ширээ сандал телефон утас асаж буй ширээний цахилгаан гэрэл, бичгийн хэрэгсэл мөн ширээний цаана сууж буй Сүхбаатарын дүр үзэгдэнэ. Ханан дахь цагийн дүүжин нэгэн жигд ганхан цагийн зүү шөнийн хоёр цагийг заажээ. Сүхбаатар ажлаа хийсээр байна. Энэ шөнө засгийн газар эргүүл жижүүртэй байгаа ахмад насны партизан Болд орж ирээд жанжин Сүхбаатарыг өрөвдсөн харцаар харж, толгойгоо сэгсрэн өврөөсөө мөнгөн оосортой энгэрийн цаг гаргаж харснаа

	— Жанжин минь, шөнийн хоёр цаг өнгөрч байна. Та одоо харьж унтаж амрах юм биш үү? Өдөр бүр ингэж суугаад яаж болох вэ гэвэл Сүхбаатар инээвхийлэн 

	— Болд гуай, амралгүй яах вэ. Одоохондоо арай цаг нь болоогүй. Хүн бол амрах болоод ажил үйл бүтээхийн төлөө амьдарч байгаа шүү дээ. Та ч бас амралгүй албан ажлаа хийж байна гэв.

	— Би ч яах вэ, ээлж дугаартай юм аа гэж Болдыг хэлж гүйцээгүй байтал гадаа хүмүүсийн маргалдах сонсогдож шүгэл тасхийв. Болд яаран гарч байшингийн үүдэнд ирвэл Содхүү_харуулын цэрэгтэй маргалдан Засгийн Газар шууд орох гэсэн байжээ.

	Содхүү винтов буу үүрч хувцас хунар нь хэвээр байна.

	— Юу болов? гэж Болд асуухад харуулын цэрэг

	— Энэ хүн жанжинтай уулзана гээд албан бус цагаар дураараа орох гээд байна. 

	Содхүү их л сандрангуй

	— Надад жанжинтай уулзах яаруу хэрэг байна гэвэл Болд

	— Юуны чинь яаруу хэрэг, дайн дажин болчхов уу?

	— Үгүй надад уулзах чухал...

	— Чухал юм олон бий. Тэр юмыг өдөр шөнөгүй хийж байх тийм төмөр чулуугаар хийсэн хүн юм уу, тэр чинь. Маргааш бол

	— Үгүй би маргаашийг хүлээж тэсэхгүй нь...

	Тэдний маргалдахыг Сүхбаатар сонсоод цонх нээж 

	— Хэн бэ?

	— Би Содхүү байна, жанжин аа.

	— Оруул оруул

	Содхүү их л баяртай винтовоо мөрнөөс авч харуулын цэрэгт өгөхдөө

	— За хө, олон гаминг тонилгосон буу юм шүү хариуцлагатай хадгалж байгаарай гээд гарт нь бариулна. 

	Харуулын цэрэг гайхан хоцорно. Болд толгойгоо сэгсрэн

	— Хэзээ амардаг хүн юм бол доо гээд Содхүүтэй хамт дотогш орно.

	Их жанжин Сүхбаатар огт ядарч алжаасан шинжгүй харин ч сэргэлэн шаламгай болоод Содхүү, Болд хоёрыг орж ирэхэд,

	— За Содхүү, яасан түргэн ирэх юм бэ? Юу болов? гэхэд,

	— Жанжин минь. Манай гэр орон, эцэг эх юу ч байхгүй болжээ. Би... гэтэл Сүхбаатар тасалж

	— Би бүгдийг сонссон. Төр солигдох бүр цус урсана гэдэг энэ дээ. Сэтгэлээ уужим байлга гээд ширээний араас босов. 

	Болд маш гайхан ажиглана.

	— Чиний амьдрал ирээдүй их уудам хол байна. Чамайг сайн сайхан бүгд хүлээж байгаа. Гэхдээ бэрхшээл бүхнийг давах хэрэгтэй. Юманд цухалдах хэрэггүй сайтар бодох хэрэгтэй гэж Сүхбаатар хэлээд Содхүүгийн мөрөнд гараа тавиад, — Дайсан барагдаагүй. Бид хамгийн хортой, хамгийн заналтайгаас нь эхлэх болно гээд шүүгээний нүдийг татаж нэг гэрэл зураг гаргаж ирээд Содхүүд үзүүлэн

	— Үүнийг таних уу? гэвэл Содхүү толгой сэгсрэв.

	— Үүнийг Дамбийжаа гэдэг юм. Ази европоор их тэнүүчилсэн хүн. Манай ард түмэн, засаг төрд сүрхий хортой дайсан гэж Сүхбаатарын хэлэхэд Содхүү, Болд хоёр ихэд сонирхон гэрэл зургийг харна. 

	Ташаагаа тулж, буу сэлэм зүүсэн нь үнэхээр сүрхий дээрэмчний шинжтэй.

	— Танай гэр орон эцэг эхийг чинь түрэмгийлэн аваачсан хүн, энэ дээ. Үүнийг устгахаар чи явалцах болно гэж их жанжин Сүхбаатар хэлээд Содхүүг харав.

	Дамбийжаагийн зургийг Содхүү авч

	— Жанжин аа, заавал устгая гээд Дамбийжаагийн зургийг занан занан харж гартаа барьсан нь судас нь гүрдийж хурууны шөрмөснүүд нь зангирна.

	 

	* * *

	 

	Яг тэр гэрэл зургийн адил Дамбийжаа ташаа тулан сэлэм зүүж модон хуйтай маузер мөн шар торгон ууттай барометрээ нэг талдаа зүүгээд өндөр дуугаар зандрах нь ёстой яргачны шинжтэй бөгөөд

	— Оргоно гэнэ ээ? Ухай зам хардаг хоёр нүдийг нь ухаад, гарт нь бариул, тэгээд оргохыг нь үзье гэж хашхирахад

	— Ёсоор болгоё, богд минь гэж зарц Тоодгор дохилзон бөхөлзөнө. 

	Тэгээд дэргэдээ байсан хоёр гарын ханцуйг тохойгоо гартал шамласан хөлс нь урсаж хар зам татсан хэнхдэгээ дэлгэж бүсэндээ сэлэм, хутга, банз, шаахай бүгдийг үргэлж дүүжлэн дагаж явдаг ширүүн Хард Тоодгор дадмал маягаар,

	— Ширүүн Хар аа! гээд дохино. 

	Ширүүн Хар ядарсан тэр хүнийг өшиглөн унагаж бүснээс нүд ухдаг хутгаа сугалан авч амандаа хөндлөн зуугаад алгаа хавсран довтлоход гэрийн үүдний тотгоор шагайж энэ аймшигт явдлыг харж байсан Оролмаа учиргүй  айн гараар нүдээн дарна.

	Хүзүүндээ дөнгөтэй, хөлдөө тушаатай, гартаа гавтай уранхай ноорхой хувцастай хүмүүс бэхлэлтийн нүх ухаж байна. Эд нар ядарч зүдэрсэн, зовж шаналсныг яахин хэлж барна. Тэдний дээгүүр хон хэрээ гуаглан нисэхэд бүгдээр гуниглан дээш харж тэдний дотроос хүзүүндээ дөнгөтэй турж эцсэн нь туйлгүй шанааны яс нь тод харагдах даахирсан гэзэгтэй ахимаг насны хүн 

	— За энэ муу хар хэрээ нь бас юугаа зөгнөөд гуаглаж байна? гэвэл гартаа гавтай хүн

	— Амташсан хэрээ арван гурав эргэлдэнэ гэдэг энэ шүү дээ. Бас ухаж идэх нүд гарах гэж байгаа биз гэтэл эзний эрхэм зарц Тоодгор эрхэмсэг дуугаар

	— Наадуулыгаа байдагт нь аваачиж хаш! гэх тушаахад харгалзагч муухай дуугаар,

	— Яваад, яваад! гэж сэлэм гялалзуулан зандрах бөгөөд зарим удаан хөдөлснийг сэлмээр хатгаж, заримыг занчина. Тэгтэл тэдний дотроос лам захтай ноорхой дээл өмссөн залуувтар эрийн хоёр нүд нь час улаан болж дэмийрэн халуурах бөгөөд

	— Тонил, тонил! гэж газраас шороо авч харуулын зүг хаяна. Харуул уурсан догширч, түүнийг сэлмээр баруун зүүнгүй балбахад хөөрхий тэр хүн явж чадахгүй унан тусан мөлхөнө. 

	Тоодгор түүнийг ажиглаад бага хатны гэрийн зүг явж байсан Дамбийжаад хандан:

	— Их эзэн болгооно уу? Тэр нэг цувдайны савыг хараач гэхэд Дамбийжаа тэр залуугийн дэмийрч байгааг ярвайн харснаа

	— Тонилговол таарах нь ээ гэж хүйтнээр инээмсэглэн баруун гараа өврөөс гаргах зуур мөлхөж яваа тэр хүнийг буудан унагаж

	— Аятайхан бай байна гэхэд Тоодгор бялдуучлан

	— Ээ гэгээн минь! Эзэн та их мэргэн байна. Тэнгэрийн аянга ниргэх шиг тэр нүгэлтийг тонилголоо гээд алгаа хавсарна. 

	Дамбийжаа тоомсорлосон шинжгүй баруун гараа өвөрлөж, барометрээ үзээд «шуурга» гэж заасныг харж Тоодгорт,

	— Шуурга болно. Ажлаа цэгцэл гээд бага хатны гэрт оров. 

	Оролмаа хоёр гараа нүүрээсээ салгана. Дамбийжаа алтан саагаар луу дүрсэлсэн түшлэг дээр очиж, нэг хөлөө тавьж, саяхан уйлж байсан Оролмаагийн нүдэнд нулимс хурсныг үзээд,

	— Нүглийн муу нүд чинь бас л нойтон байна уу? гэв. 

	Оролмаа айж түгшсэн царайгаар Дамбийжаа өөд харж, 

	— Аавыгаа санаад гэтэл

	— Аав гэдэг үгээ дахиад миний чихэнд бүү дуулдуул! гэж зандрав. 

	Оролмаа үг дуугүй буруу харан зогсоно.

	Тоодгор ийш тийш үсчин

	— Далдыг мэдэгч их тэнгэрийн хүү, манай эзэн шуурга болно гэж айлдлаа. Ажлаа цэгцэлцгээ! гэж өндөр дуугаар хашхирна.

	 

	* * *

	 

	Монголын уудам талд үдшийн бүрий болж байх бөгөөд нар саяхан шингээд тэнгэрийн хаяа улайрна.

	Их жанжин Сүхбаатарын илгээсэн Монголын Засгийн Газрын төлөөлөгчид таван морьтой хүн, мөн тэмээнд нуруу ачиж явж байна. Тэд зогсоцгоож хоногийн газарт буудаллана.

	— Эр хүний жаргал эзгүй хээр гэсэн юм. Мөн сайхан үдэш байна даа гээд Барбаатар аварга бөхийн шинжтэй, цээжээ ханхалзуулан мориноос буухад Содхүү,

	— За аварга минь! Ахиухан аргал түүж түүдэг асаах юм биш үү? гэхэд

	— Би ч төрөлхийн говийн хүүхэд шүү! Надад түүнийг дурсах хэрэггүй! Аргалын үнэр үнэртэхгүй бол амарч сураагүй хүн байгаа юм гээд Барбаатар тэмээний ачааг яах ийхийн зуургүй буулгах нь үнэхээр тэнхээтэй хүн ажээ. Тэгээд,

	— Үгүй ээ, өнөө шөнө бороо орохгүй байгаа. Өнөө бороо шуургыг мэддэг багажийг жанжнаас лавлаж авсан уу? гэж Содхүүгээс асуухад Содхүү

	— Барометр гэж хэлж байгаагүй бил үү? гэв.

	— Үгүй хө, бороо орох орохгүйг мэддэг болохоор нь брометр гэсэн юм уу? Ер нь ямар учиртай байна даа гэж Барбаатар лавлахад

	— За чи түүдгээ бушуу асаа! Би чамд ярьж өгөмз гэж Содхүү юмаа цэгцэлж байх зуур хэлэв.

	Хүн бүр дор бүрдээ ажлаа дуусгаж, морьдоо чөдөрлөн тавьжээ. Түүдэг галын дөл улалзан асна. Түүнийг тойрон сууцгаасан хүмүүсийн зарим нь ганс тамхиа гарган татна. Нанзадбаатар Дашийн хамт баруун хязгаарын газрын зураг дэлгэж үзнэ. Пулемётчин Дугар цай чанах зуур пулемётоо шалгана. Барбаатар богцноос болсон мах гаргаж өмнөө тавиад зүүж яваа том сайхан хутгаа сугалж, махаа мөнгөн аяганд хөшиглөх зуур Содхүүд хандан,

	— Мах ид, хө! За тэгээд ярь даа гэхэд Содхүү алагласан тарган хавирганаас огтолж үмхээд,

	
— Тэр тэнэмэл Дамбийжаа гэдэг дээрэмчин гадаад гүрэнд бас цэргийн сургуульд сурч байсан гэж байгаа. Тэгээд монгол нутагт анх ирэхдээ хоёр саваа барьсан, хотны нохой шуугиулсан дорно зүгийн бадарчин гэж өөрийгөө нэрлэж байгаад барометрийн хүчээр багш лам болж өвгөд хөгшдөөс эхлэн, мэхлэн хуурсаар богд хувилгаан гэж өргөмжлөгдсөн гэнэ. Тэгээд одоо баруун хязгаарыг үймүүлэн бусниулагч дайсан болоод байгаа юм. Түүгээр ч барахгүй манай ардын төрийн дайсан юм. Тийм ч учраас тэр шар торгон ууттай барометрээ биеэсээ салгалгүй үргэлж зүүж явдаг юм. Тэр барометрээр хувилгаан богд гэдэг нэр алдрыг олж авчээ гэв.

	— Мэдлээ, одоо сайн мэдлээ гэж Барбаатар ярвайсхийн

	— Мөн зальтай новш оо, хө! Хүзүүг нь булга мушгих юм сан гээд мөлжиж байсан том чөмгөний ясыг хуга мушгиснаа өөрөө мэдсэнгүй. Чөмөг хугалснаа сая мэдэж чөмгийг сороход нөхөд нь түүний хүчтэйд бахархан инээлдэнэ. 

	Гэтэл морьдын хамар тачигнан дуугарч хүн бүр сэжиг аван чагнавал маш муухай хахир дуугаар хүн инээх нь тод сонсогдох бөгөөд энэ ер бишийн дуунаас бүгд цочин ил байсан зэвсгээ нууж тэр зүг харвал

	— Манайхан энд байна уу? Ха ха, зүгээр, бүү айцгаа, ха ха гэж үнэхээр хүн аймаар дуутай хувцас хунар нь тамтаг болсон үлгэрт гардаг буг чөтгөр гэгч шиг нэг хүн газар дороос гараад ирэв үү гэмээр дэргэд нь хүрч ирснээ мөн л муухай инээсээр ухаан алдан унав. Хүмүүс бие биеэ харан гайхна. Барбаатар тэр ухаан алдсан хүнийг сэжиглэн шалгаж үзнэ. Түүний гар хөлд гав тушаа байсны ор сорви үзэгдэнэ. 

	Нанзадбаатар богцоо уудлан халууны шил гаргаж Дугарт өгнө. Дугар ухаан алдан унасан хүний суганд шилээ хийнэ. Содхүү Барбаатар нар харилцан дохилцож саяын хүний ирсэн зүг тийш туршихаар сэмхэн мөлхөн сарны саруулд далд орно. Нанзад баатар сэрэмжлэх дохиог өгнө. Дугар толгойгоо дохиж, нүдээ ирмээд, халуун нь 36 хагас л байна гэхэд Нанзадбаатар сэжигтэй толгойгоо дохиж түүнийг хучих тухай Дугарт заавал, Дугар нэг ямаан дах авч түүнийг хучна.

	Саруулхан шөнө Содхүү, Барбаатар нар хэвтэхээр Содхүү тэртээ алсыг дурандвал дурангийн нүдэнд морьтой хоёр хүн нэг сул морь хөтлөөд цаашлан хурдлах нь бүдэг бадаг харагдана. Содхүү Барбаатарт дурангаа өгөн мөн харна.

	Содхүү Барбаатар нар үг дуугарсан ч үгүй бие биесээ тохойгоороо ёворч хоёр биеэ хараад харилцан дохилцож буцаж ирэх бөгөөд тэд нарыг гал дээрээ ахиж ирэхэд дахан дотор хучаастай хүн дахаа сэмхэн сөхөж нүдээрээ хулгайлан хараад нуугдана. Содхүү Нанзад баатрын чихэнд юм шивнэнэ. Нанзад баатар толгойгоо дохино.

	 

	* * *

	 

	Маш аймшигтай элдэв хохимой толгойтой бурхны зураг хөрөг дүүжилсэн өрөөндөө Дамбийжаа ихэд уурсан шүд зууж,

	— Нохойн толгой ширээн дээр гэхэд шороон дээр гэтэл Оролмаагийн "Аав аа!" гэж орилон унаж байгаа шаналж зүдэрсэн байдал Дамбийжаагийн нүдэнд харагдах шиг тодорно.

	— Цаадах муу эм чинь энэ шөнийг яаж өнгөрүүлэв. 

	Тоодгор өнөөх л эрх хавын шинжээр

	— Жа. Их богд минь, ертөнцийн наран саран хоёр шиг тунгалаг сайхан нүдний нь гэрэл буурчээ. Гэвч би их л ятгаж байна. Наашилна байгаа. 

	Гэтэл дөчин хоёр үүдний манаа бүрийг дамжин

	— Туршуул ирлээ. Бараалхъя! гэж үүднээс үүдэнд дамжуулсаар Дамбийжаа, Тоодгор нарт хүрэхэд, яаралтай,

	— Оруул! гэнэ.

	Мөн хаалгануудыг дамжин нэг хүн ордонд нь орно. Орж ирмэгц унан тусан сөгдөж мөлхөн ойртож, 

	— Их Богдын сонорт хүргэх баяртай мэдээ авчирлаа. Олон цагаан тэмээ адуутай хэсэг баян аянчин бололтой хилийн чанад буудаллажээ. Тэд нар маргааш Тэмээдийн хонхроор нутаглах бололтой тэнд цэрэг хүч нууж бэлтгэхээр тохиролцон нохой Моломыг үлдээлээ.

	Дамбийжаа,

	— Уухай зөв гээд Тоодгорт хандаж: — Өнгөрч болох зам буудлыг сайн сэргийл. 

	Тоодгор:

	— Жа гээд мэхийн ёсолж тавагтай идээнээс авч амандаа хийгээд амтархан зажилж шүлсээ залгина.

	 

	* * *

	 

	Хивж байгаа тэмээний хоншоор хивдсээ залгих бөгөөд ачаа хөсөг цөм бэлэн болсон тул хөдлөхөөр Нанзад баатар нар мордоцгооход Барбаатар сөгдөж байгаа ачаатай тэмээний дээр нохой Моломыг хүүхэд мэт ар шилнээс нь авч тавиад,

	— За хө, чамаар чинь нэг муу бэлэг болгож очно доо гээд нохой Моломын хамт ачаагаа даруулж тэмээгээ босгож явахад нохой Молом үнэхээр сайн жүжигчний чадвараар

	— Ээ та минь ээ! Зан шал гэдэг уул тээр тэр харагдана. Тэнд өнөөх Дамбийжаа гэдэг чинь байгаа шүү дээ. Та минь яасан бөх зүрхтэй амьтад вэ? Тэр Тэмээтийн хонхроор явбал аюулгүй гэж би хэлж байна шүү дээ. Гончигсүм минь, миний үгэнд ордог болоосой.

	— Муу хар нүгэлт минь, дуугүй бай, бид чамтай адил Дамбийжаа богдын дайсан биш. Бид түүний шавь нар, албат иргэд нь байна гэж Содхүү нохой Моломыг занахад,

	— Ээ бурхан минь би яах гэж өгдөг билээ. Ээ чааваас аа! чааваас гэж нохой Молом их л сандарсан мэт болно.

	 

	* * *

	 

	Тоодгор ганц нүдний дуран барьж байн байн дурандан,

	— Мангуу новшнууд Тэмээтийн хонхроор өнгөрнө гэсэн нь худал болжээ. Ярдаг хав шиг бүгдээрээ бархиран зэвсгээ аваад байрандаа гэтэл зүг бүрээс янз бүрийн хувцастай зүйл бүрийн зэр зэвсэгтэй дээрэмчин хүмүүс цугларан жагссаар их л олон болно.

	Тал дундуур аянчид явж байна. Хүн бүрийн царайд их юм бодсон шинж тодорно. Нохой Молом татлага дор чонын гөлөг шиг гөлөлзөн Содхүүгийн нүд Мин зан сан уулын орчныг ширхэг дараалан ажиглана.

	Тоодгор нагаан буу бүсэндээ хавчуулж өндөр дуугаар жагссан дээрэмчдээ захиран,

	— Маани мэгзмээ уншицгаа! Их богдын өгсөн малын сэг дээр цугларсан ялаа батгана мэт ам амандаа тарина уншлага бурцгаана.

	Тоодгор тэдгээрийн ахлагчдыг гараараа даллан авчирч тус бүрд нь нуугдах газрыг дохиогоор заана. Дээрэмчид дадамгай байдлаар тархан явж газар бүр олон цөөнөөр нуугдана. Нууц хаалгаар бүх явдлыг дурандаж байсан Дамбийжаа дээр Тоодгор орж ирээд,

	— Жа, их богд минь, амттайхан зууш аманд орох гээд байна, 

	— Тун болгоомжтой. Энгийн нэгэн аянчин биш бололтой гэж Дамбийжаагийн сануулахад Тоодгор

	— Жа! гэж гарах зуур аянчид маш ойртон иржээ. 

	Тоодгор бүгдийг захирах их хүний шинж гарган ирж яваа аянчдыг угтан ойртоно.

	Аянчид ойртон ирэхэд Тоодгор бүсэн дэх гар бууг авч нэгэнт буудахад зүг зүгээс дээрэмчид гарч аянчдыг бүслэн авахаар сүр үзүүлэн бүсэлнэ.

	Тоодгор ярвайн ихэрхэж

	— Хэрэг зориг?

	— Их богд Дамбийжаад мөргөнө.

	— Хэт нутаг?

	— Богдын хүрээ. Нэгдүгээрт замаас олсон бэлгээ барьчихъя үүнийг их богд эзэнд дэвшүүлнэ үү гэж Содхүү, тэмээг сөгтгөн нохой Моломыг тушаана. Тоодгор нохой Моломыг хүлээн авахдаа,

	— Ээ муу чөтгөр чамайг, сүнсийг чинь тонилгож өгье гээд Тоодгор нохой Моломын зүг эргээд нүдээ аньсхийнэ. Нохой Молом олны араар алга болно.

	Эргэж аянчид тийш хандан,

	— Хоёрдугаарт... гэхэд Барбаатар өврөөсөө том хар түрийвч гарган уудалж,

	— Монгол улсын их хаан богд гэгээний зарлигийг алс баруун хязгаарыг тохинуулагч их богд Дамбийжаад уламжлахаар ирснийг дэвшүүлнэ үү, гээд улаан шугамтай муутуу цаасан дээр бичсэн том дөрвөлжин модон сийлбэрийн тамгатай бичгийг Тоодгорт гардуулбал, Тоодгор

	— Зарлигийг хүлээж бай гээд, дээрэмчдэд хандаж, — Гар хүрэх болоогүй гээд эргэнэ. 

	Нанзад баатар нар харилцан бие биесээ сэргэлэн нүдээр харцгаана. 

	Дамбийжаагийн өргөөнд Дамбийжаагийн өмнө нохой Молом сөгдөж Дамбийжаа,

	— За уухай тэгээд,

	— Ай их богд минь. Эд нар таныг монголын хааны ширээнд залах гэж яваа юм байна. Бас есөн цагаан бэлэгтэй явна. Би янз янзаар туршиж үзнэ. Аргагүй үнэн. 

	Дамбийжаа

	— За ирнэ хэмээхэд нь нохой Молом мөргөн мөргөн мөлхсөөр гарахад Тоодгор зөрөн орж ирээд,

	— За эзэн таныг хаан ширээнд залах гэсэн албан бичиг ирсэн байна хэмээн хоёр гараараа бичгийг толгой дээрээ барьж сөгдөн барихад Дамбийжаа гайхсан байдалтай бичгийг авах зуур,

	— Түшмэл Гончигдоог дуудаад гэхэд Тоодгор үүдний манаанд түшмэл Гончигдоог бараалх гээ. Цааш дам дам дуудах нь бүдэг бадаг сонстоно. Дээрэмчдэд бүслэгдэн буй Нанзад баатар нар тэд нарын хүн бүрийг сэм ажиглан харна. Элдэв багаж зэвсэг барьсан шунаг сэтгэлтэй хэсэг нь энэ тэр юмнаас барьж үзэх нь харагдана. Барбаатар нэгийг ширүүн харж буцаана. 

	Дамбийжаагийн өмнө Тоодгор бялдуучлан зогсож түшмэл Гончигдоо хуучин монгол бичгийн аялгуугаар,

	— Шашин төрийг хослон баригч наран гэрэлт түмэн наст Богд Жавзандамба хутагтын зарлигийн бичиг. Эдүгээ баруун хязгаарын олон монголчуудыг элбэн тохинуулагч богд Дамбийжааг Чин ван ноён хутагт цолоор өргөмжлөн залах болсон учир есөн цагаан бэлгийн хамт төлөөний түшмэдийг зарж илгээв, гээд нүдний шилээ авч дугтуйд нь хийгээд мөнөөх бичгийг Дамбийжаад мөн хоёр гараараа толгой дээрээ барьж сөгдөн шилжүүлнэ. 

	Дамбийжаа бичгийг авах зуур Тоодгорт,

	— Тэр төлөөний түшмэдэд тусгай гэр барьж оруул! Тэгээд хэдэн хоногийн турш сайн тагнаж ажигла!

	— Жа гээд Тоодгор яаран гарч өндөр дуугаар

	— Тарцгаа! Байдаг байдагтаа орцгоо хэмээхэд дээрэмчид таран одох бөгөөд зарим нь хоорондоо "манай  эл богд хаан ширээнд залрах гэнэ". Бас нэг сагсуу этгээд, "бид ч ноёд түшмэд болно доо" гэнэ. 

	Нанзад баатар нарт бэлтгэж буй гэр бэлэн болж Содхүү Барбаатар нар юмаа гэрт оруулна. 

	Сүмийн нэг өнцөгт Тоодгор зарц хүү Дамбийд

	— Тэд нарт галч, зарцын ажил хий. Тэгээд юу ярих хэлэлцэхийг нь сайн сонсож надад хэлж бай.

	— Жа гээд Дамбий, Тоодгор нар хоёр тийшээ сална.

	Содхүү, Барбаатар нар ямаан дахны ханцуйнаас пулемёт гар бөмбөгнүүдийг гарган гэрийн хөшигний ард далдлан дүүжилнэ. Гэрийн тотгоор гадагш харж байсан Дугар гараа дохин (Дамбий орж ирнэ) Содхүү Барбаатар нар жинстэй малгай ёслолын хувцас гарган,

	— Жа эзэд минь, би та бүхэнд зарагдахаар тушаал авч ирлээ. Одоо юу хийх сэн бол. 

	Нанзад баатар,

	— Хийх юм олдоно оо, хө. Бидэнд түлш ойртуулж өгвөл зүгээр байна.

	— Жа гээд Дамбий гарах зуур юм бүхнийг түргэнээ ажиглана.

	— Сэргэлэн залуу олж тавьжээ хэмээн Нанзад баатар инээмсэглэн толгой сэгсэрнэ. 

	Шөнө болжээ. Саран саруулхан цэлмэг тэнгэрт чимэг болно. Гэрийн дотор цөм дуг нойрон дунд гагцхүү Барбаатар унтагсад бүрийг ажиглан Содхүүгийн дэргэд сууна.

	Содхүү унтаж байснаа зүүдлэн царайд нь баярласан шинж орж хоёр жилийн өмнөх сайхан Оролмаагийн дүрс Содхүүгийн нүдэнд тодрон үзэгдэж хоёр гараа алдлан,

	— Оролмаа гээд өндийж тэврэх гэснээ сэрж харвал Барбаатар дэргэд нь суух бөгөөд

	— Унт, унт! Учир нь дараа олдох байлгүй гэж шанаагаа тулж сууна. Содхүү сэтгэл төвшингүй дэмий эргэлдсээр унтана.

	 

	ТӨГСӨӨГҮЙ

	
ТӨМӨР ШУВУУ

	 

	Хуучин ёс өөрчлөгдөж шинэ ёс тогтов. Хатуу өвөл уярч, зөөлөн хавар болов. Тэр нэгэн жил хаврын найртай өдрийн халуун наран эгц тусаж хүн амьтан, хорхой шавжийг ч болов баясуулан чадав. Монголын нутагт феодалын ёсон олон он жилд үргэлжлэн байсан бөгөөд ард түмний байдал муу, соёлгүй. Гагцхүү харанхуй урсгалын булингар дотор зууралдан байжээ. Харин шинэ ёс, шинэ төр байгуулснаас хойш шинэ соёл шинэ ухааны зам нээгдэв.

	Миний нас бага олны яриа сонсвоос хүний чадал ч байтугай олон он улиран шүтэгдсээр ирсэн бурхны ёс бүтээн үл чадах гайхамшигтай юмыг хот хөдөө орон нутаг айл аймагт ярилцаад хүүхэд нялхс өвгөд хөгшдийн сэтгэл тогтворгүй. Сонин бичгүүд зав чөлөөгүй нэгэн төмөр шувууны тухай хөөрөлдөнө.

	Би хэдий бага залуу боловч бас ямар янзын төмөр шувуу ямар ямар эрхтэнтэй бол гэж өөрийн модон байшингийн орой дээр сууж хүлээж ядан дотроо бодвол тэрхүү төмөр шувуу магад төмөр биетэй болд зүрхтэй, ган нүдтэй үнэхээрийн гайхамшигтай шувуу бололтой гэж бодогдож байтал оройн наран баруун зүгт инээмсэглэн над лугаа наадаж байгаа мэт яарсан сэтгэлийг хөдөлгөж миний цохисон зүрхийг чангална.

	Байшингийн саравч доор манай эмээ эхийн сахилын багш Мандал гавж өвгөчүүдийн хамт халуун цай, тавагтай боов идээллээ. Аэроплан хэмээх нэгэн үл танигдах шувууны тухай ярьж тэрхүү төмөр шувууны тухай олны яриа сонинд бичсэн зэргийг буруушаан ертөнцийн ёс жамд тийм буруу номын юм байж үл болно хэмээн номын үг бурхны ёсыг тайлбарлана.

	Би түүнийг сонсож дэмий төөрнө. Манай эмээ эх бас маани тоолж зөвшөөрнө. Түдэлгүй их дуун гарч тэнгэр доргих мэт болоход тэнгэрийн хаяа тийш саравчлан ширтвээс баруун хойд зүгээс үнэхээр нэгэн том шувуу гэнэт бархиран айсуйд ажиглаваас хурц нарны гэрэлд ган болд гялалзахуйд миний дотор баясгалангийн хөдөлгөөн буцалж, Би тэрхүү төмөр шувууны эрхтнийг тайлбарлан чаджээ хэмээн өөрийн биеийг сайшаан бахархаад чухам юуг мэдэлгүй нэгэн үе нүд бүлтийлгэн ам ангайн харж байгаад хүзүүний чилээг гаргах хэмээвээс бүх хотын хүмүүс бүгдээрээ байшингийн дээр зогссон байжээ. Түдэлгүй хоромхон зуур нисэн өнгөрч зүүнээ одсонд даруй гудамжнаа гарч үеийн багачууд лугаа нийлэн гүйж лавлаваас хотын зүүн захад буудаллана гэхэд хүрч очвол үнэхээрийн нэгэн төмөр шувуу бөгөөд хүний эрхэнд буй болой. Хүн түүнийг нисгэх эсэх дураар үйлдэнэ. Хүн түүний дээр сууж ниснэ. Тэр ч байтугай монгол хүн нисдэг байжээ. Үзэгч олны дотор зарим нэгэн эмгэд өвгөд наманчлан залбирч бурхны нисэхийг үзсэнгүй хүний нисэхийг үзсэндээ гайхна. Хүүхэд багачууд салшгүй сонирхон би бас нисэж болох бол уу? чадах бол уу? хэмээн ирээдүй цагийг тархиндаа өнгөрүүлнэ. Ийнхүү тэр жилд анх үзсэн төмөр шувуу энэ болжээ.

	
ГУРВАН ЖИЛИЙН ГАЙХАМШИГ

	 

	Цэгээн номин огторгуйд цэцгийн хур бөөгнөрч хэсэг хэсэг цагаан үүл нүүж Буйр нуурын тунгалаг түвшин дээр сүүдэр татан цэнхэр хөх агаарт цэвэр амьсгал дэгдэж нүдэн алдам харц шалгах цэлгэр тал, уужим говь алслан үзэгдэхүй монгол хүний сэтгэл тэнэгэр тавтай орших бөгөөд талд бэлчсэн олон сүрэг малыг харахуйяа баясгалантай сэтгэл хөдөлж айраг, цагаа амтат идээний тэргүүнд урт сайхан дуугаа аялж уужим гоё дээлээ эгэлдрэглэж хөнгөн хөлтэй унаган жороогоо унаад хөндлөн сууж тоос татуулан явах бодлого монгол хүн бүрийн оюунд тодорхой бөгөөд эрх чөлөөт тайвныг илэрхийлнэ.

	Нэгэн тунгалаг зуны өдөр говийн зөөлөн хөрс гунагар хээрийн хөлд гишгэгдэж агтаас саяхан баригдсаны халуун аагт тогтож ядан давхихуй Гомбын цээлхэн хоолой талд цуурайтан сонстохыг чагнаваас эртний алдартай «Эр бор харцагыг» хангинуулан эр хүний сэтгэлийг хөдөлгөсөөр хүрч ирэв.

	Гэтэл Дорж шинэхэн ногоон цэрэг хувцастай залуу эр наран зүг саравчлан, Чи хаанаас ирэв?хэмээхэд,

	Гомбо мориноос бууж монгол дээлийн ханцуйгаар нүүрний хөлсийг арчиж намайг улаан цэргийн гавшгай эр гэж хүн мэдэх үү? хэмээн шинэхэн бор чисчүү дээлийн хормойг сэгсрэхүйд Дорж нүд эргэлдүүлэн инээмсэглэж монголын залуучууд бүхний цээж улаан цэргийн жагсаалд тодорхой бөгөөд бодлого нь монгол хэмээх нэр үндэс ба, засаг төрөө хайрлах тул хэн ч мэдмүй хэмээхэд харин морины хурднаар хотлыг айлчилж зуны найртай дэлгэрийг үзэж монголын эрэлхэг ёсоор энэ өдрийг өнгөрөөв. Маргааш монголын хүчирхэг ёсоор харуулд гарна хэмээн зоримог хэдэн үг хэлээд хоёулаа майхны сөхсөн сүүлийн намуун салхинд зэрэгцэн хэвтэж нэгэн үе амсхийтэл Доржоос 

	— Гомбо оо! Өнгөрсөн өдрийн буудлагад чи сайн шалгагдав уу? хэмээхэд 

	— Дарга нараас сайн гэж тэмдэглэсэн билээ. Харин чи юу болов? хэмээхэд Дорж их сандарсан мэт босож суугаад. 

	— Урьд би нутагтаа нэгэн өдөр саваагүй зангаар гөрөөч Соном гэгчтэй хамт түүний цахиур буугаар бай буудах хэмээн зуугаад алхам газраас нэгэн том аргалын зүрхэн дээр тусахаар сайн эрийн анхны шинжийг шалган онь харааг хослуулан шагайсаар арайхийж замгаа татах гэтэл түгшиж халуунаар жихүүцэн өнөөх дуунаас сандрахдаа нүд аньсанд сумны тусгал хаа хүрснийг мэдэхгүй дэмий гайхаж Сономын царайг ажиглаваас за хэрэг биш болжээ хэмээхэд миний дотор харанхуйлан айсан мэт лавлавал тэнд хүний тугалыг буудчих шиг болов хэмээн сандран мэгдэж дагалдан очихуй үнэхээр хэзээний үхсэн байхад гөрөөч Соном намайг бас нүүр оруулах газаргүй шоолж байтал арван хоёр, гурван наснаас хэтрэхгүй залуу хархүү ирээд, мориноос бууж төлбөр нэхээд есөн төгрөг авсан билээ. Тэр нэгэн цагийн сандарч явсан ичгүүр өнгөрсөн өдрийн буудлагын сургуульд сайн гарсан хоёр тэр даруй бодогдож эдүгээ халагдаад харих дээрээ гөрөөч Сономд сайн буудагч болсноо үзүүлэх юм сан гэж санагдаад зүрх хөдлөх шиг бололтой дэмий дотроо инээдэм хүрч байна гэхэд, Гомбо чи аль нутаг билээ гэтэл,

	Би эдүгээгийн Өвөрхангай аймаг Түйн голоор нутагтай хэмээмэгц чи тэр залуу хархүүгээ одоо таних уу хэмээхэд Дорж санамсаргүй сайн танихгүй биз дээ хэмээтэл. Гомбо тачигнатал инээж, тэр нэгэн жил Түй голын зүүн талд манай нэгэн тугалыг нэг хүн 9 төгрөгөөр төлдөг маань чи хэмээмэгц хоёулаа зэрэг зэрэг инээлдэн өнгөрсөн цагийн сонинд баясалцан шинээр танилцаж байтал бүрээ хангинаж жагсаалд дуудахуй хоёул хурдлан хувцас хунараа өмсөж товч малгай цөмийг ёсоор гүйцэтгэж гавшгай улаан цэргийн хөдлөх нь түргэн тул хэзээний жагсаалд бэлхэн гарч одов. Дамдин бас л хожимдов хэмээн чанга гоолиг биетэй даргын тодхон дуу сонстож байна. Бас ч шивэр авир гэж байна. Гэтэл Дамдин нь хамгийн баруун хойд майхнаас маажиг маажиг алхалсаар хүрч ирмэгц даргаас байрандаа хэмээн чанга дуугаар өгүүлэхүй агшин зуур зэрэглэн зогсож номхон хэмээх нэгэн үгэнд мянган баатарчууд цээж тэнийлгэв. Цэргийн дүрэм шударга зогсох суух, явах, гишгэх, хэлэх ярих цөм журамтай. Дамдин саяхан татагдсан шинэ тул алинд ч хүрэлцэхгүй самгардах нь зөв ажээ. Хааяа дарга нараас ухуулахуйд, за намайг гурван жилийн хойно үзээрэй. Би ч бас тийм үгүй шүү хэмээнэ. Харин буудлагад мэргэн гагцхүү түүний хамгийн янаг үг нь. За японы харгисын толгойг хага буудах уу хэмээдэг бөгөөд. Ерөөс алиа хошин бөгөөд үг хэлэхдээ бусад олны инээдмийг хэзээд хүргэх ба явахдаа гайгүй гэгч тэлгүүлдэг нөхөр билээ. Нэгэн өдөр улс төрийн хичээл хийж байтал. Би юм асууваас болох уу хэмээн Дамдинаас хуучны автономитын цэрэгт байсан зарим хүний бөөсний тоо нь бүх цэргээсээ илүү байсан гэдэг тэр үнэн болов уу хэмээхэд бүгдээрээ элгээ хөштөл инээлдэв. Гэтэл даргаас нөхөр улаан цэрэг өөрөө юу гэж бодно доо гэхэд би ч дээ тэр үеийн монголын эрхийг барьж байсан манай танайгүй ярьчихдаг мангуу ноёд баядын гэм гэж боддог байна шүү гэхэд хүн бүр инээлдэхэд Дамдин тайван хүн тул санамсаргүй сууж цааш чагнана.

	Ерөөс сайн сэтгэлт хүнд хүн бүр хайртай бөгөөд Дамдины шударгад цэрэг бүр дуртай. Заримдаа ший жүжиг боловсролын үдэш болбол Дамдин хождох ёсгүй. Нэг хууртай бөгөөд түүнээ барьж хэзээний уянга шүлэг уран холбоо үг хэлж түмнийг баясуулж сууна.

	Ийнхүү улаан цэргийн газар өдрийг алт адил ашиглаж цэрэг бүр хүмүүжих тул өдөр хэмээгч болохын төдий мэдэгдэхээс хэтрэхгүй тул 2 дахь жилийн намар цаг бүх ангиараа маниаварт гарахаар хэмжээтэй хугацаанд бүрэн зэвсэглэж шинэ төрийн сэргэлэн улаан сүлд огторгуйд намилзан эр цэргүүдээс эхлэн эрдэмтэй техник бүрэн төгс тал дүүрэн сэтгэл хөдлөхгүй нэгэн захиргааны үгэнд тоос манаруулан эрийн сайныг шалгахаар баруун хойшоо гарч аялав.

	Монголын баатарчууд түмэн түмнээрээ цугларч өөрийн орноо хамгаалан суухуйд идэр эрчүүд бүхэн түүний үзэсгэлэнт сүрийг дурлан шийдмүй.

	Тийнхүү хоёр хоносны хойно түмэн түмэн монголын баатарчуудын нэгэн зуур хүчээ шалгахад газар дэлхий донслон хөдөлж галт зэвсгээ гялалзан нижигнэж байтал зориг төрүүлэн сайн байна хэмээн хэдэн үг хэлэхүй Дамдин хэнээс ч дутуугүй уулаас мэргэн буудагч тул тэдэнд зөв сургуулийг үзүүлжээ. Маниаварыг буусны хойно Гомбо, Дорж нарын хамт ангийн тушаалд Дамдин нь сайшаагдан бага дарга болов.

	Монголын нэгэн бүдүүлэг ард шинэ ертөнцийн боловсролд дэвшсэнийг хэн мэднэ. Гагцхүү төрсөн сайхан нутаг түмэн, хайртай ардын төлөөнөө тулгуур болж хил хязгаараа нүдээ цавчилгүй харсаар гавьяаг байгуулсан гурван жилийн гайхамшиг энэ болжээ.


ИРЭЭДҮЙН БААТАР

	 

	Хятад орны нэгэн тариачны хөвүүн Ли Бо пионерын бүлгэмийн даалгаврыг хүлээн авч эв хамт намаас тунхаглах бичиг гаргасныг хотын гудамжнаа наалдуулахаар зорьж нэгэн гартаа нэгэн хувин бүдүүн гурилын жонхуу нөгөө гаргаа сойз бариад гучаад тунхаглалыг сугандаа хавчуулан дэргэдэх бяцхан хот Шин Цвенд хүрэв.

	Гэтэл гудамж зээлийн газраа хүнгүй үүр шөнийн хагацал болов. Ли Бо ядуу гэрийн хөвүүн боловч ухаан сэргэлэн, бодлого түргэн бие бага нас сая найм хүрчээ.

	Тийнхүү гучаад тунхаглалаас хэдийнээ хорийг наалдуулсан бөгөөд Ли Бо-гийн нэг харгуйд тэр холоос гартаа резин бороохой барьсан баавгай адил том бөгөөд хар, гадаад улсын нэгэн цагдаа айсуйг үзээд Ли бо цаашаа зугтан явсаар хөл хөнгөн тул гүйцэгдэлгүй сандарч явтал нэгэн банзан хашаанаа арай Ли богийн бие багтах завсар байсанд түүгээр орж цаад талд нь зогсож үзвэл алсад үргэлжилсэн тариалангийн жигдхэн газар хязгааргүй харагдана. Гэтэл мөнөөх бүдүүн цагдаа том алаг нүдээ эргэлдүүлэн ямар нэгэн махчин амьтан мэт сүртэйеэ банз хашааны завсраар толгойгоо шургуулсан нь нааш ч үгүй цааш ч үгүй сайн сэтгэлийн дөнгөнд автагдсаныг Ли бо үзээд даруй нэгэн тунхаглал бичиг сойзны хамт авч хашаан дээгүүр давж гараад бүдүүн цатгалан цагдаа авгайн өргөн сайхан нуруун дээр нэгэн тунхаглалыг хурдан наалдуулан сэм зугтан явж хөдөө тосгондоо хүрэв.

	Хүний хөвүүн өчүүхэн Ли бо-гийн түргэн авьяас мэргэн бодлого нь түүнийг үхлийн аюулаас хэлтрүүлэв.

	Их цагдаа тарган бие юу ч мэдсэнгүйгээр өөрийн зарлал тунхаглалын пайз болж ажиг ч үгүй түмний нүднээ инээдмийн тоглоом болов.

	
ГАГЦААР

	 

	ХАВРЫН ҮДЭШ

	 

	Алтыг галаар туршина гэж эртний үг билээ гээд Гонгорын жирвэгэр хар нүдний өнцөг алсад үргэлжилсэн хязгааргүй талын хөвөө сондуул тийш ширтэх бөгөөд ийнхүү нүдний хурц үзүүрт ямар нэгэн холыг зорьсон тунгалаг оч дөлөлзөх мэт болж ов товхон цоохор хүрлийн өнгөт монгол царай нь гялалзана.

	Үнэхээр нүүрэндээ галтай, нүдэндээ цогтой гэгч тодорхой тэмдэг мэт амой. Зуузай холбож толгой хаялан алхлах морьдын төвөргөөн явдал хаврын цасан дээр шижигнэн сонстоод түүний аяыг дагаж дохих цэрэг Дамдины толгой сэтгэл санаандаа хангалттай хөгжмийн ая лугаа хөг нийлүүлэх мэт болж дарга Гонгорын заавар үгийг биширнэ. Хааяа нэгэн дэрсний ёроолоос нааш цааш сүлжин гүйх оготно зурмаас дарга цэргийн морьд зогтусан бусгана.

	Ийнхүү нэгэн үе чимээ аниргүй алхалсаар алс талын барааг саравчлан харж зоримог хар нүдийг эргэлдүүлэн нар салхинд хүмүүжсэн хүчирхэг хурууг тэнийлгэн Гонгор өгүүлнэ. Энэ талын тэртээ нүдний үзүүр харагдах овоо цамхаг болбоос монголын хил хязгаарыг тэмдэглэсэн эртний зааг тэмдэг, энэ газар шороо бол эртний өвөг эцгийн үеэс эхлэн түүх шастиртай манай төрсөн нутаг энэ газар эртний үед баатар гавьяа алдар цолыг олонд мандуулж энэ өдөр олонт дурсагдана гэхэд,

	Дамдин шулуун шударга харцаар тэр зүгийг ширтэж гарыг аажимхан өргөж тэртээ Халхын голд атаат дайсныг дарсан удаа монголын түүхэнд цөөхөнгүй гэж сонссон билээ. Даргын үгийг түмэн зөв гэж санана гэхэд Доржоор, тэрхүү наран ургах холын зүгийг лавлан харж залуу царайны шингэн цус нь нимгэн хөрслөг хөрсөнд туяаран гэрэлтэж ихэд зөвшөөрсөн баясгалант байдлаар инээмсэглэнэ. Түдэлгүй наран шингэх зүгт улаан туяа татан тал доторх гурван нөхдийн амрыг эрэх мэт холын холоос ёслохуйд Гонгорын борлог морь хүзүүгээ хөдөлгөн шалгуухан амаар хазаарыг даран нэгэн шилгээхэд наран шингэх зүгийн Гонгорын сэтгэлд нутаг ус, төрөл төрсөн цөм бүртгэгдэн хангай хайрхан уулнууд нүдэнд нь үзэгдэх мэт болно.

	Ийнхүү анхны нутагтаа байсан энгийн үеийг санаж нэгэн зуур инээмсэглэн нэгэн хэсэг гутрах мэт болох бөгөөд энэ нь өнгөрөөж ирсэн бүдүүлэг байдлын бодолгүй явдлуудыг шоолно. Эсвэл миний насны чацуучууд зарим нь тэрхүү хуучин үеийн жигшигдэх байдалд энэ өдөр хүртэл оршиж байдаг билээ гэж их л гуньхран гашуудах царай илрүүлж тоотой хэдэн магнайн атирааг зангидна. Бүгдээр ийм болж гэм хэмээн гүн санаа алдан өмсөж яваа гоёлог хувцас, зүүсэн бага даргын тэмдэг, үүрсэн хурдан буу, барьсан боловсронгуй дуран, унасан сайн морь бүгдийг лавлан харж толгой сэгсрэн эргэцүүлэн бодно. Басхүү хувьсгалт цэрэгт анх ирсэн эхний хоёр жилийн сургуулийн мэргэн онол аргуудаас зарим нэг нь тов тодхон санагдаж ялангуяа сургагч Василовын өндөр сайхан бие цайвар цагаан царай үзэгдэх мэт болж түүний тунгалаг цуурайт үгс түүний эелдэг зан ааш, түүний үслэг том гар хүртэл цөм өөрийн ах дүү мэт мэдэрнэ. Ийнхүү нэг мэдэхэд наран хэзээний далд ороод эзгүй талд жихүүн, бүрэнхийд дөнгөж холын бараа төдийлөн үзэгдэхгүй болов.

	Гонгорын нүд үдшийн бүрэнхийд хялалзан, За нөхөд одоо нэгэнт шөнийн харанхуй эхлэв. Хүлээсэн үүрэг хэмжээгүй их, нөхөрлөх хань гагцхүү энэ болно гээд буугаа авч шалган морь юугаа илнэ. Гурвуул мориноосоо бууж морьдыг ээлжлэн барьж идүүлнэ.

	Хаврын цоохор цасанд дарагдсан өвсийг хөлөөрөө цавчлан зулгаана. Дамдин нэгэн цагаан чулуун соруултай гаансыг гутлын түрийнээс сугалан авч галыг болгоомжлон тамхилна.

	Дорж өврөөсөө хэдэн ёотон ааруулын хамт гаргаж тачигнатал зажилна. Хаврын шөнө эзгүй талын хүйтэн жихүүн их боловч дулаан хувцастай сайн эрчүүд ажиггүй сууна. Гонгор өврөөсөө цагаа гаргаж харахад сая 12 цаг 20 минут болж байхыг үзээд цааш явах зуур сая шөнө хагасалж буй тул нарийн болгоомжлох хэрэгтэй гээд эвшээхүйд гурвуулаа нэгэн зэрэг эвшээнэ. Цэргийг мянган өдөр тэжээж нэгэн цагт хэрэглэнэ гэж аавын үг билээ гээд Гонгор морин дээр хажуулдан сууж хоёр нөхдийн зүг эрс ширтэхүйд тэдний бодлогод нэгэн цагийн гайхамшигтай гавьяа, бүтээл хатуу сахилга санагдаж нэг үе огт чимээ ч үгүй, анир ч үгүй дув дуугүй явахад Гонгорын өвөр дэх цагийн чиг чиг дуугарах нь сэм сонстоно.

	Дамдин дахин дахин эвшээх ба Гонгор түүнийг зөөлөн харцаар харж өөрийн төрсөн дүү мэт хайрлан үзэх боловч бас ч сэргэлэн явах хэрэгтэй гээд ядарч яваа болов уу хэмээн дотроо бодож өрөвдөнө.

	Доржийн хоёр нүд нь өвлийн цэлмэг хүйтэн шөнийн одон адил гялалзах бөгөөд харц нь алсад онилж түүний нүдэнд инээмсэглэх төлөв хааяа тодрох тул залуу эрийн сэтгэлд нэгэн юм орсон болов уу хэмээн бодож инээмсэглэнэ.

	Түүний дэмий л хол харанхуй хөндий тийш дурангаар харахад өдрийн гүйж агсан оготно зурам ч үзэгдэхгүй болж эргэн тойронд бодис бүхэн тавтай унтаж өнгөрсөн, ирээдүйг зүүдэлж буй мэт Гонгорт санагдана. Эдүгээ цагаа үзэхэд сая 1 хагас болж байгаа бөгөөд салхи морины дэл сүүл зүүн урагш хийснэ. Удалгүй салхи улам ширүүсэж үүрийн мэдээ хүргэж догшроход дээлийн хормой салхинд сэвэлзэж морины чих сортолзоно.

	 

	 

	ЯВЦАМ ҮЕ

	 

	Гонгорын хилийн харуулд явсан удаа ганц энэ нэгэн удаа биш. Хэдэн арваад сар болсон байна. Явах бүрдээ нөхдөдөө шударгыг илэрхийлэн үнэн үгээ илтгэнэ. Тиймийн тулд бэрхийг эзэлж талыг судлах гэгчийн үлгэрээр хэзээ халдах дайсны бараа үзэгдвэл даруй газрын сайныг сонгон авч хүн морийг хамгаалан магадлах ёс журмыг хэлж өгвөл нөхөд нь толгой дохино. Сая холын бараа бараг бүрэг үзэгдэхэд тэртээ зүүн хойд зүгээс арав гаруй морьтой хүмүүсийн бараа үзэгдэж ихэд яаравчлан довтлох бөгөөд дурангаар яаравчлан харахад хэрхэвч энгийн бус бололтой тул Гонгор нөхдөдөө түргэн явж тэндээс хол биш Хөвхүүр толгойг эзлэн авч чухам хэн болохыг магадлан ажигласугай хэмээн цасан тоос бужигнуулан хольцолдуулж давшин хүрвээс хэдийн гурван километрээс хэтрэхгүй газар япон, манжийн зэвсэг бүхий арваад цэргүүд дурангийн нүднээ муу зураачийн зурсан адил бүрэг барагт сүүмэлзэн үзэгдэнэ. Түүний дотор нэг нь өндөр бөгөөд бүдүүн цагаан нэхий дээл өмссөн бөгөөд том хувин адил хар малгай өмссөн нь сарлагийн бухаас ялгалгүй харагдана. Бусдын бие нь намхан, морьд нь төдийлөн сайн биш, гагцхүү өндөр хар малгайтын морь том бөгөөд өндөр биетэй, лавтай тоомсог морь бололтой.

	Гонгор хоёр нөхдийн хамт газрын өндөрлөг нэгэн овооны дэргэд буудаллав. Үзвэл дайсан этгээд хилийн тэмдгийг хайхрахгүй довтлох тул Гонгорын дотор эрэгчин эмэгчнээ үзэж хилээ хамгаалах чухал асуудлыг эргэцүүлэн бодох зуур дайсны зүгээс нэгэн удаа буун дуу тасхийж хэдийнээ Гонгор, Дамдин нарын ар талд шороо бутарна. Тарган монгол морьд бууны дуунаас үргэж цовхчино.

	Дамдинд морио өгч мөнөөхөн толгойн баруун өмнө ёроолд нэгэн жалгын зүг явуулав. Доржийн зүг харж өврөөсөө тэмдэглэлийн дэвтэр гаргаж цагаа үзээд «үүр шөнийн хагацлаар арваад морьтой цэрэг хилд довтлон ирэв» хэмээн бичээд харуулын штаб тийш мордуулав. Ийнхүү дайсны зүг дахин лавлаж харваас энгийн нүдээр үзэгдэх төдий болсон тул Гонгор огт сандарсан үгүй. Тэдний юу хүсэхийг хүлээсэн мэт хурц хар нүдээ цавчилгүй ширтэнэ.

	Гэтэл, өндөр хар малгайт нэгэн үг өгүүлэх мэт болж гараа зангавал хэд хэдэн бууны дуу үргэлжилж энд тэнд газрын хөрсийг хэмхчин зэрлэг сум хоосон агаарт исгэрнэ.

	Гонгорын дөрвөн зүгт дайсны сум шунгинаж хэзээ хэний сумд дайрагдах нь болзошгүй үнэхээр нүд халтирмаар аж. Бас ч дайсны тоо олон, хүч их тул Гонгор хэрхэх аргыг сүвэгчилж хэд хэдэн ямаан дах авч явснаа мөнөөхөн толгой дээр цувруулан босгосон нь сууж буй хүмүүсээс ялгалгүй үзэгдэх бөгөөд дайсны этгээдэд хүчин тэнцэх тоо болон мунхагламаар болжээ. Гонгор хөмхий зууж, хөмсөг зангидан нүдээ далдирахгүй харах бөгөөд өндөр хар малгайтын өргөн цээжийг шагайж гохыг дарвал тас гэдрэгээ алдлан унаж морины хондлой дээр бөмбөрөн, хувин хар малгай нь Гонгороос өршөөл гуйн мөргөж байгаа мэт морины толгой дээгүүр хийсэн унав. Гонгор түүнийг хараад ганцаар инээд алдана. Өндөр хар морь нь хэдэнтээ булгиад үхэтхийн унасан хүүрийг орхиж туранхай бөгөөд тахир хүзүүгээ зүүн урагш сунган зөөлхөн бөн бөн шогшиж одов. Үлдсэн цэргүүд буудах боловч довтлох зориг сульдаж Гонгорын хэвтсэн газрын орчим дахь газрын хөрс лүгээ тэмцэлдэнэ.

	Гэтэл нэгэн цэргийн морины өвдгийг Гонгорын сум оносон бололтой үүрийн хүйтэн жаварт дайрагдсан нойргүй цэрэг морины сөгдөн унахад толгойгоороо газар шааж унав. Нэг мэдэхэд Гонгорын инээд хүрэх шиг, нэг бодоход уур нь хүрэх шиг алин нь ч мэдэгдэхгүй царай юугаан барайлган дахин буудвал бас нэгийг унагааж, дахин нэгийг унагаавал үлдсэн хүн их дуу гарган харайх мэт болж морио гуядан Гонгорын зүг давхихад нэгэн хүнд төдий олон хүн амь тэмцэн довтлох нь аймшигтай бөгөөд Дамдин морьдыг жалганд тушиж даргаа дахин дахин харж хамт байлдах юм сан хэмээн хүсэх тутам сэтгэл нь тогтворгүй боловч нэгэнт даргаас морио хамгаалах хэрэгтэй гэж тушаасан учир орхиж очих аргагүй дэмий гайхаж Гонгорын хоцорсон зүг ширтэх бөгөөд хэрэв Гонгорын дэргэд шороо бутарвал зүрх нь түг түг цохиж занал нь догшрон дороо дэвхэцнэ. Хэдий тийм боловч Гонгорын бууны дууг сонсож утаа манарахыг үзэж Гонгорын мэргэн буудахыг мэдэх бөгөөд бууны дуугарах тоогоор хуруу дарж нэг япон, хоёр япон, гурван япон хэмээн сэтгэлийг тайтгаруулна.

	Гонгорын магнайд хөлс бурзайж зангидаж байгаа хөлөө аажимхан султгаж үхэвч сэхэвч монголын төлөө гэж амандаа шивнэж нэгийг унагаахад нөгөө нь ойртож ирэх бөгөөд хамгийн эцэст үлдсэн нэг нь морио дахин дахин гуядаж гэдрэгээ зугтан явахад хойноос нь хэд хэдэн удаа буудаж арай нэгэн унасан нь давхиж явсан морины толгой дээгүүр хэд хэдэнтээ эргэлдэн мориноосоо үхэтхийн унав.

	 

	 

	ӨГЛӨӨНИЙ НАРАН

	 

	Хүйтэн жихүүн салхи намхийж хаврын өглөөний шинэ наран нуугдсан харанхуйг арилгаад улаан шаргал туяа татав.

	Гонгор нүд цавчилгүй дайсны хүүрийн тийш ширтэж магнайн хүйтэн хөлсийг ханцуйгаар арчаад нударгаа зангидан чанга бөгөөд тодхон дуугаар хэн дахин халдаж ирвэл... хэмээн шүд зууж Дамдины нүүрийг эгц тулан харж дайсан бол дайснаараа хоцрох ёстой гэхэд Дамдин номхон зогсож гараа өргөн ёслоод баярласан бахархсандаа үг олж ядан даргын уруулд шүдний ор орж цус шүүрлээ гээд Гонгорын гарыг чанга атгаж тэврэн үнсэнэ. Ийнхүү үг дуугүй хоёр биеэ гайхсан мэт нэг үе харалцан зогсож өглөөний тунгалаг агаарт урт урт амьсгал татан дөрвөн зүгийг шалган ширтэнэ.

	Төдийлөн морьдоо унаж цааш ойртож дурангаар лавлан харваас дайсны хүүрүүд тал дотор ундуй сундуй хэвтэнэ. Ажиглаваас дурангийн нүдэнд өндөр хар малгайтын битүү ургасан шар сахал цусанд зууралдан нүүр царай нь тод үзэгдэхгүй бөгөөд зөөлөн шаргал үс нь салхинд хийснэ.

	Арваад алхмын орчим газар том хувин малгай нь дээшээ харан хэвтэнэ.

	Гонгор, Дамдин хоёр үүнийг хараад даруй өнгөрсөн үеийн цагаан бароны цэргийн байдлыг санаж энэ муу хэчнээн хүмүүсийг дүүжилж алсан бол гэлцэн хоорондоо инээлдэнэ. Бусад нь япон цэргүүд байна гэж Гонгор дурангаа Дамдинд өгнө.

	Дамдин сарлагийн торой адил бөөн бөөн хэсэг хэсэг эмхгүй хар юмнуудыг шоолно. Тэдний дэргэд энд ч нэг буу, тэнд ч нэг мантуу нэг малгай цөм хольцолдон нэг нэгнээсээ хол биш хэвтэнэ. Гагцхүү чимээгүй талын дунд тарсан хэдэн морьд ажиг ч үгүй өвс зулгаана. Бас өмнө зүгээс тоос бужигнан олон цэргийн бараа харагдахад япон манжийн цэрэг бидний барааг хараад довтолж байгаа бол уу? хэмээн хоорондоо зөвлөөд дурангаар лавлан харвал өглөөний наран доогуур монгол цэргүүд хилийн зүг тэднийг чиглэн ирж яваа үзэгдэж Гонгор, Дамдин нарын баярын магнай тэнийж аюул заналын тэр нэгэн цаг сүүдэр мэт өнгөрөн сэтгэлийн дунд баярын мэдээ бүжиглэнэ.

	Удалгүй монгол цэргүүд ойртон ирэхэд Гонгор хурдан борлог морио гуядаж түрүүлэн давхиж хүрээд морин дээрээсээ ёслон дарга, сургагч нарын өмнө морины амыг татаж дур зоргоороо манай хил хязгаарт довтлон зэвсэг хөдөлгөсөн дайсныг цөмийг хядаж өөрийн хил хязгаарыг ариун цэврээр хамгаалан байсан рапортыг өгөхөд дарга: Болно! Сул зогс! гэж Гонгорын баруун гарыг чанга атгаж тунгалаг цуурайт аялгуугаар монгол хүн монголын төлөө тэмцэж галт зэвсгийн гавьяаг илрүүлсэн нь түмэн он боловч хувьсгалын түүхэнд тэмдэглэгдэж монгол орны баярын талбар дээр монголын баатар алдрыг ертөнцийн нүднээ гайхуулж чадна гэж Гонгорын дотор баясгалангийн дөл оргилж хурц хар нүдэнд баярын оч гялалзан инээмсэглэхэд сургагчаас Гонгорын гарыг бүдүүн гараараа атгаж «сайн, сайн, баяртай баяртай» гэж халуун болтол, өөрийн төрсөн ах дүүгээс ялгалгүй халамжтай санагдаж байна.

	Эдүгээ Гонгор аажмаар эргэн тойрон дахь өөрийн хайрт нөхдөө зөөлөн эелдэг харцаар ширвэн харвал хүн бүр Гонгорын царайг харж хоорондоо гайхалцан байна. Түмэн хүний сэтгэлийг хангах их гавьяа хүн бүрийн амнаас тодорно.

	
БҮХИЙ ОЛОН БАГАЧУУД 

	 

	Багш шавийн үлгэрчин хүүд

	Баатар пионерын байгууллага хүртэл

	Балчир насны явдлыг санахад

	Бас л гайхалтай сонин оо.

	 

	Дэлхийн бөмбөрцгийн баруун зүүн хагасын газрын зураг сургуулийн ханан дээр нэг өглөө өлгөсөн байв.

	Багш Дамдин тайж шавь нар хүүхдүүд цөм анх удаа ийм сонин зураг үзэж буй тул их л гайхалцан чухам ямар зураг, юу болохыг хэн ч үл мэднэ. Багш маань гутлаа тайлж олбог дээрээ тавтайхан сууж аваад зургийг баахан харж байснаа,

	— За байз энэ чинь нар саран хоёр уу даа, гэж шавь нараасаа асуухад зарим нь 

	— Тийм тийм! гэнэ. Зарим нь чимээ аниргүй гайхна. Учрыг мэдэхгүй боловч уншсан нь багагүй. Багш маань «Багш шавийн үлгэрээс уншицгаа!» хэмээгээд гаанс тамхиа гарган тавлан суув. Багш шавийн үлгэрээс бараг дуурьсагдах юм хоцорсон үгүй хааяа нэг дутуу зэмдэг бадаг.

	 

	Худгийн усанд загасгүй 

	Хувхай хожуулд навч үгүй

	 

	хэмээхээр олон хүүхдийн амны уншлага болсон нь санагдана.

	Өнгөрсөн өдөр шинэ багш нар ирсэн юм санжээ. Хуучин багш нар ч солигдлоо. Сургууль ч өөр байдалтай болж дэлхийн бөмбөрцгийн зураг хөрөг сонин сайхан юмтай болоод зугаалга, аялал биеийн тамир хийдэг боллоо шүү.

	Удсан ч үгүй Амгаланбаатараас Улаанбаатарын сургуульд шилжин ирлээ. Бүр ч шинэ сайхан юм. Нэг нь нөгөөгөөр өдөртөө өөрчлөгдөн хувьсгалын анхны жилүүдийн амьдралын цэлгэр зам аяндаа нээгдсэн нь тэр ажээ.

	 

	Ирээдүйн гэрэлт замыг гийгүүлж өгсөн

	Ишдорж багшийн ивгээл сургамжийг хүртэж

	Ижил дасал үеийн хүүхэдтэй суралцан

	Их багш Маркс, Лениний үр садан болон

	 

	нэг өдөр манай сургууль дээр пионерын хоёр бүлгэм байгуулагдав. Нэг нь Карл Марксын, нөгөө нь В. И. Лениний нэрэмжит бүлгэм боллоо. Би Марксын бүлгэмийн удирдагч, Доржсүрэн Лениний бүлгэмийн удирдагч болов.

	Зун нь улсын наадам дээр очиж орос сургуулийн пионеруудтай майхан барин айл бууж цагаан цамц, богино хөх өмд өмсөж улаан бүч зүүж туг, далбаа, бүрээ бөмбөртэй болж, улсын наадамд жагсан оролцож билээ. Ийнхүү монголын хувьсгалын хойчийг залгамжлагчдын түүхийн хуудас нээгдэн үеийн үед мөнхөжлөө.

	Ингэхэд пионер гэдэг энэ ганцхан үгийн гүн чанарыг мэдэх нь чухал үүнд:

	 

	Шинжлэн судалж нээн олох утгатай

	Шинэтгэн хувьсгах шинэчлэн зохиох хүчтэй

	Хүн нь шинэхэн, үзэл нь ариун

	Хүч нь агуу, үйл нь үнэнээс үнэн

	Иймд

	Энэ дэлхийн хүн нийгэм

	эрх тэгш манлайлж

	Эзэн боолын ёсон

	эцэс болох тэр цагт

	Энэлэх гаслах зовлон

	эгнэгт арилж 

	Энх амгалангийн дуун 

	үүрд цуурайтах өдөр

	 

	Улс орон бүхний үй олон сая багачууд улаан бүч зүүж Лениний үр сад мөн хэмээдэг тэмдгээ салхины аясаар хийсгэж дэлхийг бүрхэх тэр өдөр л пионер гэдэг гайхамшигт үгийн утга төгс болох юм. Тив дэлхийн хүн ардыг тарчилган зовоогч түрэмгийчүүдийн булшин дээр гашуудлын аяыг хон хэрээ гаслантайгаар гуаглах үед үй олон сая пионерууд баярынхаа дууг манай пионеруудтай хоолой нийлүүлэн дуулах болно.

	 

	Хураар ундлан сэргэнэм цэцгүүд

	Хувьсгалаар хүмүүжин бойжном багачууд 

	Хойчийг залгамжлан авнам пионерууд 

	Хорвоог бясалган цэнгүүлнэм залуус.

	
ЗОХИОЛЧИЙН ДУРСГАЛД

	 

	Нас барсны 20 жилийн ойд

	 

	1922 оны хавар, халуун орны зочид халин нисэн ирцгээж, цагийн сайхны эхлэлтийн мэдээг авчирна. Удахгүй Майн нэгний баяр болно гэж сурагч, пионерууд баярлалдан түүний дунд би хүзүүн дэх улаан бүчээ байн байн харж бахархан «Хэзээд бэлхэн» гээд ёсолж явсан сан!

	Нэг өдөр Улаанбаатар хотын пионеруудын хурал болж, тэр хурал дээр Монголын Хувьсгалт Залуучуудын хойчийг залгамжлах пионер багачуудын дуу шинээр зохиогдсон тухай ярьж, тэр дууг түргэн сурч, Майн нэгний баяраар дуулахад бэлхэн байх хэрэгтэй гэдэг шийдвэр гарлаа. Тэр дууг манай ууган зохиолч нөхөр Дашдоржийн Нацагдорж зохиосон байжээ.

	Зохиосон дуугаа бидэнд өөрөө уншиж өглөө. Тэр өдөр л анх зохиолч нөхрийн царайг үзэж таньдаг болсон бөгөөд намуухан дуутай, эелдэг зантай цагаавтар царайд нь ов тов цоохортой багавтар биетэй залуу,

	 

	«Бүх олон багачууд аа,

	Бүрхсэн улаан цэцэрлэгтээ, 

	Бүр шинээр үүссэн

	Бүжиг наадмаар наадацгаая, бэлхэн ээ!»

	 

	гэж уул дууг цөмийг дуустал уншиж өгөөд,

	— Пионер багачууд аа, та нар энэ дууг сурч дуулж явах хэрэгтэй. Та нар сурч чадах уу? гэв.

	— Чадна гэж багачууд бид нэг дуугаар хариуллаа. Энэ дууны үг, ая багачуул хүүхдийн сэтгэлд бахтай нийцсэн тул, даруй хүүхэд бүхэн дуулдаг болж удсан ч үгүй, монгол даяар дуулаад одоо хүртэл 36 жилийн турш дуулж байна.

	Цаашид ч үеийн үед дуулах болно.

	Учир нь:

	 

	Эрх чөлөө, энх тайвны төлөө

	Эргэлтгүй хөдөлмөрлөж байгаа монголчууд, 

	Энэ дэлхийн сайн сайхан бүгдийг хүсэж, 

	Энхрий хайрт эх орноо цэцэглүүлж, байгаа монголчууд 

	 

	Цээж уудам, амьсгал тэнэгэр дуулцгааж 

	Чихэндээ чимэг, сэтгэлдээ хөгжил болгоно.

	Чанга чангаар дуулцгаах тутам,

	Чадал хүчнээ нэмэгдүүлэн урагш давшицгаана. 

	 

	Хөдөө талд хөхөө донгодно гэж байсан бол 

	Хүний дуу хөг нийлүүлэн цуурайтна.

	Хүсэлт мал сүрэгтээ цөөн гэлцдэг байсан бол 

	Хөндий хоолойд одоо цэцэг мэт алаглана.

	 

	Тэртээ харагдах өндөр яндан утаа оргилуулж,

	Түүний хүчин оньсон машиныг хөдөлгөнө.

	Тэнхэл шөрмөстэй монгол хүү, төмрийг давтан, 

	Түүхийн эрэг шургийг чангална. 

	 

	Энэ бүгд манай дуулалд бий 

	Эцэг өвгөдийн үеэс эхэлсэн юм.

	Энхрий хөөрхөн багачуудын дуу бол,

	Эх орны шинэ үеийн, шинэ дуу юм.

	 

	Дуулцгаая хүүхэд дүү нар аа!

	Сурцгаая шинэ үеийг зохиогчид оо! 

	Ажиллацгаая ирээдүйг бүтээгчид ээ! 

	Тусална бидэнд хайрт дам засаг,

	 

	Ингэж их зохиолчийн анхны бүтээлийг дурсаж, анх зүс үзэж танилцсанаа тэмдэглэе!

	Түүнээс хойш гурван жилийн дараа сургуульд хамт суралцах болж, бүр ч сайн таньдаг болсон учир зохиолч нөхрийнхөө чадвар авьяасын талаар зарим бага сага ажигласнаа дурдахыг хүсэж байна.

	Нөхөр Нацагдорж, хэзээд ч өврийн дэвтэр, харандаагүйгээр явж байсангүй! Гудамжинд, гуанзанд, хээр хөдөө хаа боловч харандааны үзүүр, дэвтрийн цаас хоёрыг салгадаггүй явдаг байж билээ.

	Жишээ нь: Гуанзанд хоол идэж байгаа өөр нэгэн ширээн дээр сууж байсан гурван эмэгтэй «хи, хи, хи» гэж инээлдэхэд даруй дэвтрээ гаргаж, тавиад «хи, хи, хи» гэж бичээд гурван цэг тавилаа. Асуувал:

	— Хэт нь хэрэгтэй! Юм бичих цагт юу ч хэрэгтэй болно гэж байсан бөгөөд, хожим үзвэл, шалиг маягийн гурван эмэгтэйг «Хи, хи, хи» гэдэг өгүүллээр дүрсэлсэн байна.

	Тэрчлэн гудамжинд хамт явж байснаа гэнэт зогсож, харандаа дэвтрээ гаргаж, юм тэмдэглэж аваад, цааш явдаг юм.

	Асуувал:

	— Миний мөнгө өвөрлөх карманы ам маш явцуу

	бөгөөд ёроол нь онгорхой, юм тогтдоггүй юм. Би эрдэнэ олзолж байна гэдэг сэн! Мөн 1934 оны зун «Улаанбаатар хотын баруун өмнө, одоогийн төмөр замын баруун буудал байгаа, тэр үед бөөгийн хэнгэрэг, пүн пүн дуугарч байсан газар, олон эсгий гэрүүд байсны дунд, нэг гэрт хэнгэрэг дэлдэж, бөө бөөлж байлаа. Гэтэл үл таних тэр айлд, намайг

	— Оръё гэв.

	— Чи таних юм уу? гэвэл,

	— Үгүй гэлээ.

	— Гэвч хамаагүй, хоёулаа орж үзье гээд хамт орлоо. 

	Гэрийн дотор хүн олон байлаа. Бөө учиргүй цовхчин хэнгэргээ хүч мэдэн балбана. Бид нар, сууж байгаа хүмүүсийг дуурайн суулаа. Гэтэл бөө хэнгэргийнхээ дууг зөөлрүүлж, маш олон юмыг хөгжмийн аялгуу мэт дуудан аяллаа. Удсан ч үгүй, бид гарч, тэндээс хол бус Дунд голын хөвөөн дээр очиж, зүлгэн дээр суумагц дэвтрээ гаргаж, хуучин монгол үсгээр хурдан хурдан, олон юм бичиж эхэллээ.

	Түүнийг сонирхон юу бичиж байгааг асуувал.

	— Чи ажигласангүй юу? Саяын бөөгийн дуудлага, түүний шүлэг,

	 

	«Ай

	Галзуу чонон хөлөгтөнгүүд 

	Гал могойн ташууртангууд 

	Хүний махан хүнстэнгүүд 

	Хүрэл чулуун зэвсэгтэнгүүд»

	 

	гэж бичээд,

	— Шүлгийн зохион байгуулалт тун сайн! Ритм, такт маш жигд, үгийн үе хуваарь адилхан байна. Олон удаа сонсоогүй бидэнд сонирхолтой байгаа юм. Он жил улиран биширч урт удаанаар үргэлжлэн сонссон хүмүүсийн чихэнд бүр ч хоногшсон байх ёстой. Хуучнаас шинийг олж авах хэрэгтэй байдаг. Шүлэг бичих нэг л сүрхий техник үүнд байна гэлээ.

	Намар болж анхны цас орох үес миний бие нөхөр Нацагдоржийн гэрт очвол, хэзээний үзэг цаас хоёрыг нийлүүлэн сууж байна.

	— За ямар гайхамшигт урлалыг бүтээж сууна даа? гэвэл,

	— Базаасан юмгүй! «Миний эх орон» гэдэг томхон сэдвээр шүлэг бичих гэсэн нь эх орон гэдэг уудам их, түүний амьдрал хөгжил өнгөрсөн ирээдүйн үйл явдал, үлэмж их. Алийг ч бичихээ мэдэхгүй, гайхаж байна.

	Гэвч зуны сонссон бөөгийн шүлгийн ритмийг судалж, амжлаа. Одоо харин үндэсний хэлбэртэй, хувьсгалын утга чанартай сайхан шүлэг бичих зорилгыг тавьж ингэж эхлээд байна. Бүтэх юм уу, үгүй юм уу гэж,

	 

	«Хэнтий Хангай Саяны өндөр сайхан нуруунууд 

	Хойд зүгийн чимэг болсон ой хөвч уулууд, 

	Мэнэн Шарга Номины өргөн их говиуд, 

	Өмнө зүгийн манлай болсон элсэн манхан далайнууд 

	Энэ бол миний төрсөн нутаг Монголын сайхан орон»

	 

	гэж надад уг шүлгээ дуустал уншиж өгсөнд үнэхээр миний сэтгэлийг хөдөлгөж билээ. Тэр өдрөөс хойш энэ гайхамшигт шүлэг монгол эх орон даяар уншигдаж, алс газар радиогоор, морин хуурын хөгтэй, «Миний нутаг» үлгэрийн аяар цуурайтаж монгол хүн бүхний сэтгэлийн чимэг болсон юм.

	 

	Төрөлх нутгийнхаа сайн сайхныг дуулж, 

	Түмэн зүйлийг урлан бүтээж чадавч, 

	Түүний цаана бас мянган зүйл шинэ юм. 

	Түргэн эргэх хүрд адил үргэлжилнэ.

	Цагийн хувиар чаг чаг цохилон, 

	Цаглашгүй олон өдрийг тооллоо.

	Цайдам хөндий, тал гэж байсан газар, 

	Цахилгаан гэрэлтэж, машинууд хөдөллөө. 

	Арав гаруй жил өнгөрөх энэ завсар, 

	Атар хээр гэж байсан нутгаасаа 

	Алт, вольфрам, нефть, нүүрсний баялгийг 

	Ашиглан гаргаж авдаг ч боллоо.

	Хаашаа л хандвал харвасан сум адил хурдалж, 

	Хамаг дэлхийн шударга хүн төрөлхтөнтэй 

	Халуун сэтгэл, гүн мөрөөдлөө холбож,

	Халх олон, социализмын орон боллоо.

	 

	Ууган зохиолчийн мөрөөдөл ингэж биелж байгааг дурдъя.

	
АЛТАН ХҮҮХЭД

	 

	Уг зохиол манай номын санд тусгай ном болон орсон байгаа тул эндээс татаж авч уншина уу.

	 


ШИНЭ ХҮМҮҮС

	I

	 

	Манай эх орны үзэсгэлэнт сайхан нутгийн нэг Хараа голын хөндийд, Хараа дахь сангийн аж ахуй, спиртийн завод, Зүүн хараа хот зэрэг манай шинэ үеийн боловсон тохилог үйлдвэр хөдөө аж ахуйн том том хөгжилт газрууд байх бөгөөд өдөр шөнө машин моторын дуу тасрахгүй нижигнэж амьдралын хүрдийг эргүүлж байх юм аа.

	Баасан гарагийн орой заводын яндан дуугарч 5 цаг болж байх дохиогоор Зүүн хараагийн аж ахуйн больницоос хэдэн эмэгтэй хүмүүс гарч шуугилдан уур савсуулан нэлээд баяр баясгалантай,

	— Баяртай, маргааш дахин уулзана... гэлцэж зүг бүр өөр өөрийнхөө гэрийн зүг шажигнан өвлийн үдшийн явж байгаа хүнд хөгжмийн хэмнэл мэт сонстоно.

	Эмэгтэй Идшин хэдийгээр долоон хүүхэд төрүүлж, цөмийг эрүүл энх өсгөж бойжуулж их үйл явдлыг өнгөрүүлсэн боловч, ядарч зүдэрсэн шинжгүй, хөнгөн, хөнгөн алхаж, бага сургуулийн байрын зүг явлаа. Төгрөг цагаан царайд нь эрүүл саруул цус гэрэлтэж үдшийн жаварт хайрагдсан хацар нь улайжээ.

	Байшингийн хонгилд орж ирэхийг хүүхдүүд аль хэдийний сонсоод,

	— Ээж ирлээ, ээж ирлээ гэж шуугилдацгаана.

	Ээж хүүхдүүддээ чихэр авчрахаар хоршоонд очоогүй, ажил төрлийн талаар хуралд очоод ирсэн болохоор энэ удаа тэд нарт юу ч авчирсангүй.

	Харин нэлээд удаан явсан тул хөх нь чинэжээ. Хамгийн бага хүүгээ авч хөхүүлэх зуур, нөхөртөө,

	— Би маргааш Улаанбаатар хот орж, сар шахам курс хийж ирээд, ажиллахаар боллоо.

	— Амжих юм бол сайн байна. Аавыг байх энэ завшаанд явж ирэх нь зүйтэй байна гэхэд, нөхөр нь тохиолдож болох зарим нэг бэрхшээлүүдийг эргэцүүлэн бодоод,

	— Гэвч өөрөө дуртай байгаа бол, бүтэхийн тэмдэг тэр байгаа юм гэхэд,

	— Үгүй надад их сайхан ажил гэж санагдаад байгаа юм.

	— Муухай ажил гэж хаа байх вэ дээ, ажил бүр хүний амьдралын нэг салшгүй хань шүү дээ.

	Идшин хүүгээ эцэгт нь өгч, авч явах чемоданыг хоослон,

	— За чи харж байгаарай! Би сайн сураад ирнэ. Ирээд ажил хийж хэдэн жилийн турш олон хүүхдэд нухлуулсан нуруугаа нэг тэнийлгэе.

	Гэтэл хаалга тогшив.

	— За... хэн юм бол гэх зуур сургуулийн комендант, халзан Даш орж ирээд,

	— Захирал багш аа, маргааш нүүрс дуусах боллоо. Яадаг билээ гэж явна.

	— Би мэдэж байгаа, заводоос хоёр тонн нүүрс маргааш өгөхөөр болсон.

	— Аа, за яамай. Үгүй Идшин маань, чемоданаа бэлтгээд хаачих нь вэ?

	— Маргааш Улаанбаатар хот орох болоод байгаа шүү дээ. Захих юм байна уу?

	— Юу ч захих юм бил ээ дээ, юу ч гэсэн өнөө шөнө бодож хоноё, гээд үгэнд дурласан шинжтэй, гаансаа гаргаж тамхиа асаагаад, байшингийн дотор утаа манаруулж,

	— Тэгээд хот орж юу хийх нь вэ, энэ хар хүйтэнд, үгүй тэгээд галт тэргээр явах уу, аль машинаар явах! юм уу, хөлдчихөв дөө, хүү минь

	— Хаанаас хөлдөж байх вэ дээ. Даш гуай, би хот орж курс хийх гэж байгаа юм..

	— За ямар курс хийх нь тэр бил ээ?

	— Манай энд хүүхэд асрах газар шинээр нээх гэж байгаа шүү дээ, би тогооч болох гэж байгаа юм.

	— За тогооч болоход бас сургууль курс хийдэг юм байх нь ээ.

	Захирал багш том хар нүдээ нарийсган нэлээд инээд хүрсэн байдалтай,

	— Та бас курс, сургууль хийхгүй юу.

	— Ээ багш минь, бид бол яах вэ дээ, бүхэл мах чаначихлаа, шөлөнд нь хэдэн гурил тасалчихлаа. За тэгээд сүүтэй цай л байвал болох нь тэр.

	— Тийм биш ээ! Та энэ номыг олж үзсэн үү? гээд захирал багш хүүхдийг сургаж байгаа мэт номын тавиураас нэг зузаан том хүрэн хавтастай гоё ном авчирч,

	— Энэ ном бол Зөвлөлт Холбоот Улсын Хүнсний үйлдвэрийн яамны хэвлэлээс 1953 онд Москвад хэвлэж нийтэлсэн, «Амтат идээ бэлтгэх» тухай гэсэн ном байгаа юм... За та хар, энэ эхний хуудас дээр засаж бэлтгэсэн ширээн дээрх амтат идээний зураг байна.

	Энэ ном бол гэрийн эмэгтэйчүүдэд амттай бөгөөд сайн сайхан идээг яаж бэлтгэхэд нь туслах зорилгоор нийтэлсэн байгаа юм.


Өвгөн Даш халзан толгойгоо сэгсэрч,

	— Хоол хийх гэдэг маань, тийм ч амархан юм биш байх нь ээ? гэв.

	— Амархан болоод, танай хэлдгээр бол хаанаас курс хийнэ, Улаанбаатар орно гэж байх вэ дээ? гэж Идшин инээд алдав.

	Даш номын хуудсыг нэг нэгээр сөхөж хөлсөө чийхруулан,

	— Үгүй тогооч хүн зуны халуунд хэцүү байх аа? гэж өөрийгөө зөвтгөх гэв.

	Захирал багш чанга инээж 

	— Даш гуай, хэцүүгүй юм энэ дэлхий дээр ганцхан унтах л байгаа юм. Түүнээс бусад ажил төрөл цөм хэцүү, гэвч сайн сурвал амархан. Тэгээд ч их багш Ленин «Сур сур бас дахин сур» гэж хэлсэн биш үү.

	Даш өвгөн халзан толгойн хөлсийг арчиж,

	— Юм гэдэг нарийн байна. Намайг залуу байхад ийм байсангүй гэж амандаа үглэсээр гарч явлаа.

	 

	 

	II

	 

	Нэг өдөр нөгөөтэйгөө яг адил нар гарч, нар шингэж шөнө болоод, дахин өдөр болно.

	Юу ч бодохгүй, юу ч хийхгүй нэгэн хэвээр байвал өдөр, шөнө ээлжлэхийг ялгахгүй байх ажээ.

	Гэтэл тийм биш, хүний амьдрал, хөгжил, үргэлж өөрчлөгдөж байх нь үнэхээр сонин бөгөөд сайхан юм аа.

	Өвлийн урт шөнө нэгийг өнгөрүүлээд, өглөө болоход мөн л цас дарж, хүйтний чадал нэмэгдсэн байна. Гэвч хүний амьдрал урагшаа нэг алхам ахина.

	Шинээр хүүхэд асрах байшин засвартай байгаа бөгөөд дээвэр нь онгорхой, хуучин төмөр байсан нь элэгдэж эвдэрч барагдсан тул, мөн шинээр модон дээвэр хийж байгаа харагдана. Бас пийшингүүд нь нурж муудсан учир шинэ пийшингүүд барьж байна.

	Энд хүндлэгдэн сууж амтат хоол идэх, унтаж тавтай амрах, инээх, уйлах янз бүрийн дүр үзүүлэх хүүхдүүд хэдийгээр сая мэдээ орж байгаа жижиг хүүхдүүд байх боловч, тэдэнд бэлтгэж үйлчилж байгааг харахад тийм ч хямдхан биш байна. Үүнийг тэд нар яаж мэдэх вэ дээ.

	Хүүхэд асрах газрын эрхлэгч юм бэлтгэх семинар хийх, тогооч нь хүүхдүүдэд амттай сайхан хоол хийж сурахаар хот ороод хорь гаруй хоног болоод юм ч бэлэн, хоол ч хийхэд дутах зүйлгүй болж ирээд ажилдаа эхлэн орцгоожээ.

	Хүүхэд асрах газрын байшин өвлийн хүйтэнд засвар хийж байгаа тул тохилог биш хүйтэн, гал түлж, шавар шохойг хатааж, шал цонхыг угаах хог новшийг цэвэрлэх олон ажлууд дараа дугаараар хүлээгдэж байсан нь шинээр ажиллаж буй хүмүүст яггүй юм даа гэж санагдсанаас зайлахгүй.

	Эрхлэгч, тогооч, хүмүүжүүлэгч, цэвэрлэгч, угаагч, галч, манаач наймуул бөөн хүчээр, нэг ажлыг дуусгаж нөгөөг хийсээр асрах газрын царай зүс ч өөр болж өдөр ирэх тутам урамтай болцгоож ажиллагсдын зоригийг нэмэгдүүлжээ.

	Галч эмэгтэй залуу ажилдаа гавшгай хөнгөн яслийн байрыг дулаахан үнэхээр сайхан болгожээ. Нэг өдөр нэлээд сандрангуй,

	— Одоо яадаг бил ээ, эрхлэгч ээ, түлээ дуусах болж байна гэхэд эрхлэгч,

	— Яах вэ дээ, машин олж түлээнд явцгаана даа гэтэл, манаач залуу сандарсан мэт нүдээ томоор эргэлдүүлэн,

	— За тэр ч тун яггүй дээ, модны том гэдэг хязгааргүй, бас нойтон шүү, бид нар дааж ачихгүй дээ гэхэд,

	— Яслийн ганц эрэгтэй, бас залуу эр мод ачихаас арай айгаагүй биз гэж галч эмэгтэй дооглов.

	— Айдаггүйгээрээ мань хүн ачих байх даа, харж байх юм сан гэж тоомсорлохгүй хэлэхэд,

	— Хараад ч юмгүй хө, хажуу хавирганаас нь ачилцвал бүтэж магадгүй гэтэл,

	— За та нар түлээний хашаанд бүгдээрээ очицгоо би нэг машин олоод очъё, гээд эрхлэгч Заводын зүг явав.

	— Яслийн бүх хүчин дээр дахиад төдийг нэмсэн ч машин дээр гаргаж чадах  мод тэд нарт байсангүй. Жолооч, түлээний нярав нарыг гуйж элбүүлээд барсангүй. Гэвч үүгээр түүгээр явж өнгөрөгчдийг хүн бүр гуйж, туслуулж байтал, сургуулийн комендант халзан, Даш мориноосоо бууж бас туслалцах болж,

	— Та нар ч яслиа тун сайхан болгосон байна билээ. Харин ийм ажил дээр бол би арай дадлагатай байж мэдэх юм шүү гээд ачиж өгөлцлөө. Тэгээд,

	— Үгүй тэр хүүхдийн ор, дэр, ширээ, сандал, юм бүхэн нь ёстой цэвэр сайхан, хөөрхөн гэдэг нь яана аа. Манийг хүүхэд байхад, ийм юмны сураг ч байгаагүй юм аа гээд толгойгоо сэгсрэн хэзээ ийм бүсгүйчүүл албан газрыг толгойлж ажиллацгааж байлаа даа гэж бодон бодсоор мордож номхон хээр морио давчсаар далд орлоо.

	 

	(ТӨГСӨӨГҮЙ)

	1956 он

	
СҮҮДЭРГҮЙ ХҮН

	Дуурийн цомнол

	 

	Зохиогчийн эхний хувилбар

	 

	НЭГДҮГЭЭР ҮЗЭГДЭЛ

	 

	Их эзний баярын магнай тэнийж, зуны ордны өндөр тагтны хайсыг түшиж, ихэмсэг дүрээр холыг ширтэн хөгшин нүүрийн атирааг баян хуурын хуниас мэт нэгэнт атируулан нэгэнт тэнийлгэн зогсоно.

	Эзэн: 

	Талын цэцэг арвин боловч

	Тааламжтай нь

	түүний дотор гэлцэнэ.

	Өнгийн цэцэг өнөр боловч 

	Өнгөтэй сайхан нь 

	түүний дунд гэлцэнэ 

	Хурмаст надад заяав уу.

	тэр сайхан дагиныг!

	Хурим найраа хийнэ.

	жаргал тэр биш үү 

	Тэнгэр намайг тэтгэв үү 

	тэр сайхан эрдэнээр сэтгэл минь 

	Тэнэгэр байна

	золбоо тэр биш үү

	 

	(гэж дуулж дуустал эзний эрх шар бялдууч хэлээр газар долоох мэт савсганан ирнэ)

	— За юу болов, шар аа шадар түшмэл, сангийн лам яасан бэ гэхэд, Эрх шар: 

	 

	— Өндөр заяат эзэн өршөө:

	Өнөө муу эцэг нь татгалзаж 

	Өдрийн сайныг өнжин хүлээе 

	Өнө үүрдийн баталгаа шүү 

	Сарын сайныг саатан харъя 

	Сайн сайхны бэлэг шүү 

	Эзэндээ очиж учрыг толилуул 

	Эргэж нэгэн өдөр ярихад 

	Эндэх осолдох нь юухан билээ гэж 

	Эцэг нь энэ удаа зөвшөөрсөнгүй 

	Шадар түшмэл, сангийн лам морилон ирж

	 

	гэтэл эзэнтэн уурсаж

	 

	Аа тийм үү, хө

	Ахиад надад бүү дуулга 

	Эзний тушаалыг эсэргүүцвэл 

	Эгэл боолд зовлон 

	Хаадын зарлигийг харшилбал 

	Харц боолд халгаатай

	 

	гэтэл шадар түшмэл, сангийн лам нар ойртон ирж

	 

	Сангийн лам тэнгэр 

	Ширтэн залбираад 

	Амандаа орсон амттай өөхийг 

	Азгүй хэлээрээ түлхсэн 

	Ачит эзнийхээ хишгийг хүртэх 

	Амар жаргахыг мартсан 

	Буяныхаа мөрт бузар хийсэн

	Бурхны ивээлт нүгэл болсон 

	Булай тэр өвгөнийг тонилгож 

	Бодийг нь хөтөлбөл таарна.

	 

	Хаан зөвшөөрөн толгой дохиж цааш орно. Хөгжмийн ая хөгжилтэй болж хөгшин хатан дагалт шивэгчдийн хамт ирвэл, хүмүүс цөм зам талбин ёслон зайлан одно.

	Шивэгчид:

	 

	Эргэн ирэх цагийн сайхан хавар 

	Энэ хорвоогийн чимэг юм аа 

	Эзнийхээ хишиг хүртэн байх нь 

	Эрхмийн дээд жаргал юм аа.

	 

	гэж дуулах зуур хатан өндөр тагт өөд гарах гэтэл эрх шар хатныг татан зогсоож шивэгчдийг явцгаа гэдэг дохио өгөөд оров.

	Эрх шар:

	 

	Шивэр шивэр яриан дундаас 

	Шинэхэн шинэхэн юм үүсдэг 

	Шивнэж хэлэх үгэн дотроос 

	Шимтэй шимтэй юм дуулддаг 

	Энхрий жаахан дагиныг таалахаар 

	Эзний сэтгэл шийдсэн шүү 

	Эгзгийг нь тааруулж зөвшөөрөөд 

	Эрхэм өөрөө сүүдэргүй залрах сан

	 

	Хатан:

	 

	— Эргэн ирэх цагийн сайхан хавар

	Энэ хорвоогийн чимэг юм аа 

	Эзнийхээ хишгийг хүртэж байх нь 

	Эрхмийн дээд жаргал юм аа 

	Хаан эзнийхээ хайрыг хүлээж

	Хацар юугаан энгэсгээр чимээд 

	Халуун сэтгэлээрээ хайрлаж яваа

	Харин насны цаг нь ирэхэд 

	Эзэн таныхаа сонорт хүргэх 

	Ээлтэй саналаа дэвшүүлэхийг соёрхоно уу 

	Энхрий залуу эхнэр авахыг таалъя 

	Энэ биеийг минь сүүдэргүй явуулж өг.

	 

	Эзэнтэн баясаж:

	 

	Тунгалгаа оюун ухаан чинь 

	Тун ч ариухнаа сэтгэл чинь 

	Тунгааж үзье сүүдэргүй болгохыг 

	Тулгаж тушаагаад болгоно доо 

	Сүүдэргүй явна гэдэг чинь 

	Сүрхий л үг байна даа, хө 

	Сүр жавхлант эзэн надад 

	Сүрдмээр юм ч юу байх вэ

	 

	Эзэнтэн яаран:

	— Эрх шар аа, эрхмүүдийг ирүүл! 

	 

	Хатан:

	— Эрх шар аа, ихэс ноёдыг урь.

	 

	Эрх шар эргэлдэн, тонгорон алга болоход хөгжим эгшиглэн ноёд лам нар хүрэлцэн ирцгээж эзэн хатан нарт мэхэсхийн ёслоод,

	 

	— Аймаг хошуу ард иргэдийн эзэн 

	Алтан дэлхий асар их нутгийнхан  

	Ачит таныхаа зарлигийг сонсохоор

	Албан тушаалтанд бид бараалхан ирлээ.

	 

	Эзэн:

	 

	— Ноёд түшмэд ухаантан мэргэд ээ

	Номч сударч сангийн лам нар аа 

	Номин өнгөт дэлхий чимгээ зүүж 

	Ногооны шим жигдрэхийн цагт

	 

	Даагийн жасааны наадамд зориулж 

	Даалгах нэгэн зүйл зарлиг байна.

	Дагина эх хатныхаа цогцсыг

	Даяарт гайхагдам сүүдэргүй явуул

	 

	Нэг түшмэл

	 

	— Сүүдэргүй явуулах арга байна

	Сүрхий их л зардал гарах бол уу

	 

	Сангийн лам:

	 

	— Сүйрч сүйд болох нь гайгүй биз

	Сүлд хийморьт эзэн таална уу

	 

	Эзэн:

	— Өвөг дээдсийн өмч арвин сан байна.

	Өндөр данжаад буянтын элбэг юм байна 

	Өргөн олноос албан татвар хураахаар 

	Өнөөдрөөс эхлээд зарлиг буулга

	 

	Хүмүүс цөм мэхэсхийн ёсолно.

	 

	Эзэн гараа өргөн дохио өгмөгц Эрх шар:

	 

	— Шивэгчид ээ, шинэ баяраа угтацгаая 

	Шилдэг сайхан бүжгээ хийцгээе 

	Шүр сувдын гэрлээр туяарцгаая

	Шижрийн өнгөөр гялалзацгаая

	 

	гэж дуулахад Бүжигчид:

	 

	Эргэн ирэх цагийн сайхан хавар

	Энэ хорвоогийн чимэг юм аа

	Эзнийхээ хишгийг хүртэж байх нь

	Эрхмийн дээд жаргал юм аа 

	 

	гэж нийтээр дуулж аялсаар бүжиглэнэ. 

	 

	 

	ХОЁРДУГААР ҮЗЭГДЭЛ

	 

	Өвгөн дархан Өлзий, нарнаас халхалж сүүдэрлэсэн саравч доор алх, дөш хангинуулан юм дархалж байснаа, хөлсөө арчиж,

	Өлзий: 

	 

	— Аглаг өндрийн цасыг хайлуулан 

	Ангасан газрыг ундаалж өгдөг

	Амьтан бүхний сэтгэлийн элч

	Алтан наран чи ач тустайяа

	Нар чиний зүг сүүнийхээ дээжийг өргөн 

	Насан турш мэнд явахыг зөгнөдөг 

	Найман зовхис дөрвөн зүг хандаж 

	Нандигнан шүтдэг сэн, газар дэлхийгээ 

	Одоо нар мандах тэр зүгт

	Олиггүй нэг хаан байгаа нь 

	Олон бидний зүрхэнд буг болж 

	Олдохоос ганцхан гашуун нулимс байна. 

	Харанхуй шуургаар тамлах сан, түүнийг 

	Хар хилэнгээр зүрхийг нь дэлбэлэх сэн

	Хамаг амьтан адил жаргах сан

	Хаа байна? Биднийг аврагч, тэр.

	 

	гэж дуулаад гунигтайяа бодол болон сууж байтал, охин, аавдаа цай аяга авчран өгөх зуур 

	 

	— Амьдрахын төлөө хөлсөө шавхаж

	Ажлын хойноос насаа тоолсон 

	Ачит аав минь алжааж байна уу? 

	Аяга цайгаар сэтгэлээ дэвтээнэ үү.

	Дархан хүн бурхан ухаантай гэж үнэн ээ. 

	Даанч намайг эр болгож заяасангүй 

	Далайж давтахаараа мөхөс боловч

	Далдын учрыг мэдэж болмоор оо 

	Алган дээрээ бөмбөрүүлэн өсгөсөн 

	Аавынхаа арван хуруунд нэмэр болж 

	Алх дөшний чинь аялгуунд

	Амь насныхаа хувь заяаг сонсох сон

	 

	гээд дуулж байх зуур аав нь алх төмөр хоёроо авч, лантуу барьж аавын дохисон газар лантуу буухад хөгжмийн ая алх, лантуутай хослон хөгжөөнтэйгөөр аав, охин хоёрын дуулах нь:

	 

	— Далайгаарай

	Давтаарай

	Дархлаарай

	Дан дун дан

	 

	Далайна даа

	Давтана даа

	Дархална даа

	Дан дун дан

	 

	гэтэл хөгжмийн ая өөрчлөгдөн алсаас чимээ гарах байдалтай болохыг аав, охин хоёр ажаад, түшмэл эрх шар дагуул сэлтийн хамт ирж явна. Охин эцгийнхээ араар орж айн сандарна.

	 

	Их түшмэл:

	 

	— Харц доордсын охин ч атугай

	Хаан эзэнд таалагдах хувьтай

	Хатан ширээнд залрах заяатай

	Хайрхан дагиныг залахаар ирлээ.

	 

	Сангийн лам:

	 

	— Өвгөн Өлзий бишрэн сонсогтун! 

	Өдрийн сайныг сонгож олоод

	Өнөөдөр охиныг чинь аваачихаар 

	Өндөр язгуурт эзэн таалжээ.

	 

	Өвгөн Өлзий нүд цавчилгүй алсыг харж ганцаараа байгаа мэт гөлөрнө.

	Эрх шар:

	 

	Таны охиныг таалсны хишигт

	Тахил өргөж буян мөргөл үйлдээрэй 

	Тансаг цагаан хадгаа дэвсэж 

	Тавин лангийн ембүүгээ бэлтгэжээ.

	 

	Өлзий өвгөн бэлгийг авахгүй мөн л гөлөрсөөр Эрх шар өөд харвал өвгөний царай, нүд түүний зүрхэнд нь ортол айлгажээ. Тэр үл мэдэг ухаарна.

	Охин уухилж аавынхаа баруун өвдгийг тэврэн байж.

	 

	Аав аа, аав аа, ачит эхээсээ 

	Алтан дэлхийд хоёулхнаа хоцорсон сон 

	Адгийн сүүлд аав хүүгийн арьс яс 

	Амьдаараа өвчигдөн салах нь энэ үү 

	 

	уухилна.

	Ордны хатад:

	 

	— Эзний энгэсгийг түрхэнэ гэдэг 

	Энэ насаар эс олдох эрдэнэ шүү

	Эрх ямбыг эдлээд ирэхэд 

	Эцгээсээ яалаа гэж салах вэ?

	Олдсон хишгийг залбиран хүрт 

	Олон санаа бие отно шүү 

	Олз харшийн сайхныг үзэхээр 

	Оюун ухаан чинь засагдана шүү

	 

	Өвгөн аав өөрийн ухаангүй мэт гөлөрсөөр.

	Охин:

	 

	— Ариухан сэтгэлт ачит аав аа

	Амраг хонгор хүүдээ дуугараач 

	Охин аавтайгаа хамт амьдрах 

	Аз жаргал надад байдаг бол уу?

	 

	Өвгөн Өлзий нүдээ цавчилгүй гөлөрсөөр охиныхоо толгойг илж ухаан нь дэн дун.

	Өвгөн:

	 

	— Унт унт хонгор минь, бүүвэй бүүвэй

	Угжаа хөх хүү минь, бүүвэй бүүвэй 

	Удахгүй том болно, бүүвэй бүүвэй

	Унт унт хонгор минь, бүүвэй бүүвэй

	 

	гээд охиноо тэвэрч элгэндээ аваад духан дээр нь үнсээд тавихад хатад охиныг уйлуулсаар сугадан авч явна.

	Эрх шар, Их түшмэл хоёр үлдэж

	Эрх шар:

	 

	Сү-сүр жа-жавхлант эзнийхээ 

	с-сүй б-бэлгийг гардуулъя

	 

	гэтэл Өлзий өвгөн зүүн гараар хадаг ембүүг татан хаявал эрх шар ухаа алдан айж үсрэн алга болно.

	Их түшмэл, ийш тийш ажиглан хараад ембүүг авч өвөртлөн эргэн эргэн харж далд орно.

	Өвгөн Өлзий ганцаар үлдэж амьдаараа царцсан мэт бөгөөд хөшөө адил ажгуу. Гэрэл аажмаар харанхуйлан тэнгэрт одод түгнэ.

	 

	 

	ГУРАВДУГААР ҮЗЭГДЭЛ

	 

	Хөгжим эгшиглэн

	Ордны дотор, өргөн танхим хашаа хүрээ наадмын хуримын найраар бялхах болжээ.

	Эрх шарын хөл хөнгөн хөгжөөнтэй үсрэн дүүлэн гарч ирээд,

	 

	— Их хэнгэргээ дэлдэж 

	Ертөнцийн сонорт хүргэцгээ 

	Ятга хөгжмөө наадаж 

	Ямбатан дээдсээ баясгацгаа

	 

	Ордныхон дуулна:

	 

	— Яруу сайхан дуугаараа 

	Янагийн сэтгэлийг уяруулж 

	Ялдам зөөлөн аашаараа 

	Язгууртан ихсээ цэнгүүлье

	 

	Ордны бүжигчид, дуучид дуулж тавцангийн хоёр талаар зэрэгцэн зогсоно.

	 

	Хурмастаас язгууртай хаандаа 

	Хуримын чимэг хатдадаа 

	Хувь заяат дээдэстээ

	Хормой дэвсэн ёсолъё.

	Алдар гавьяа, аз хийморио 

	Арван зүгтээ алдаршуулж 

	Арвин буянаа дэлгэрүүлэх 

	Ашдын ерөөлийг дэвшүүлье.

	 

	Сангийн лам түрүүлж хойноос нь залуу хатныг хоёр хатан сугадаж ирнэ. Тэдний цаана хаан, их хатад хамт зэрэглэж зогсож, ноёд түшмэд тойрон ёсолж мэхэсхийнэ.

	Лам:

	 

	— Буян мөргөлийг хөөж 

	Бурхан тэнгэртээ залбир 

	Бузар бүхнийг наманчилж 

	Болсон хуврагуудад мөргөе 

	Халамжит эзнийхээ өлмийд 

	Хатан дагинынхаа хормойд 

	Хаад ноёдынхоо ивээлд 

	Хайр хишиг гуйж мөргөе

	 

	Охиныг сугадан яваа хоёр хатан сангийн ламын зарлиг ёсоор мөргүүлнэ.

	Ерөөлч урт цагаан хадаг дээр мөнгөн аягатай сүү барьж 

	Ерөөлч:

	 

	— Хорвоо ертөнцөд ховорхон 

	Хотол хошуугаар гайхагдсан

	Хол ойрд цуурайтсан 

	Хосгүй сайхан хурим аа 

	Хулаар айраг бялхаж 

	Хундагаар сархад хальж 

	Хун цагаан ууцаа таллаж 

	Хуримын дээд хурим боллоо 

	Урт наслаг, хан эзэн 

	Удаан жаргаг, амрагууд 

	Ураг төрлөөрөө уламжилж 

	Угсаа залгамжлахыг ерөөе!

	 

	гэтэл бүгдээр

	 

	Тэр ерөөл бат оршиж

	Тэнэгэр сайхан цэнгэлээр

	Тэнгэр язгуурт эзэнтэн 

	Түмэн жил баясан жаргатугай!

	 

	гэж ерөөж дуусмагц түнш Буянт хаанд хандаж,

	 

	— Дан дар лан дан дар лан 

	Дан дар лидр ландр лам 

	 

	Таны шинэ хуримд зориулж 

	Тансаг магнагаас эхлээд 

	Танзуур боов хүртэл авчирлаа 

	Таалж түүнийг тогтооно уу

	Дан дар лам дан дар лам

	Дан дар лам дандр лан

	Хол газраас захиалсан

	Хоргой торгоос эхлэн

	Хойд газраас авчирсан 

	Хоёр амтай буу ч байна шүү

	Дан дар лам дан дар лам

	Дан дар лам дандр лан

	Сайн үг хэлсний дараа

	Сайхан бэлэг бас зүгээр

	Санхьюу гөлмөөс эхлэн

	Сам шүүр ч байна шүү 

	Дан дар лам дан дар лам

	Дан дар лам дандр лан

	 

	Данжаад Буянт дохио өгмөгц юм дамнасан, тэвэрсэн пүүсийн бичээч нар хөгжмийн аясаар намилзан өнгөрөхөд их жасын нярав олон түлхүүр хангинуулан дагана.

	Хаан түүний мөрөн дээр цохиж:

	 

	Маш чухалчилж захисныг минь

	Мартаагүй биз дээ, манай түнш?

	Мянган лан хүрсэн ч яах вэ

	Мал сүргээр тооцно биз

	 

	Түнш:

	 

	— Хааны захисныг мартах бол 

	Хамгийн муу ёр тэр л шүү 

	Халх нутгаас олдохгүй 

	Хан хүн шау газраас ирүүлнэ

	 

	Хаан:

	 

	— Ид шидийг нь үзье, хө 

	Илбэ чадлыг нь харъя, хө 

	Итгэл найдварыг бодоорой 

	Их наадмын наана ирүүлээрэй

	 

	Түнш: 

	 

	— Мянган лангаас хэтэрч 

	Мөнгө илүү гарна шүү 

	Маргааш нөгөөдрөөс ирэх 

	Манай аян жин авчирна шүү

	 

	Хаан:

	 

	— Түнш данжаад Буянт минь 

	Түмэн лан ч яана гэх вэ? 

	Түргэн ирүүлэх юм бол 

	Түүний үнэ цэн ч яамай

	 

	түнш олон олон толгой дохин ёсолж олсон их олзондоо баясан,

	Дууч

	 

	— Цэмцийн дэрвэж гайхуулах 

	Цэцгэн дээрх эрвээхэй шиг 

	Цэцэрлэг сайхан ой уяруулах

	Цээлхэн донгодох гургалдай шиг 

	Дуу дуугаа авалцан 

	дурсан дурсан дуулцгаа 

	Хаантан сайхан хатантай болж 

	Харин завшаанд нь би олз олж 

	Харь газраас ирсэн хэрэг бүтэж 

	Хамгийн том данжаад болоон шүү!

	Дуу дуугаа авалцан 

	дурсан дурсан дуулцгаа 

	Хөвч дэлхийг чимэглэх 

	Хөөрхөн дуутай хөхөө шиг 

	Хүний сэтгэлийг баясгах 

	Хөгжмийн урьхан уянга шиг

	Дуу дуугаа авалцан 

	дурсан дурсан дуулцгаа

	 

	Их хатан: 

	 

	— Сайхан дуулж байна уу, данжаад аа?

	Санаанд чинь таалагдана уу, түнш ээ?

	ха-ха-ха

	 

	Түнш: 

	 

	— Яриа юу байх вэ дээ, хатан гуай

	Яг санаанд таарсан шүү, дагина гуай 

	ха-ха-ха

	 

	Маш хөгжөөнтэйгөөр дуу хөгжим хослон нийтээр дуулж бүжиглэнэ.

	 

	Хөгжинхөн баясанхан бүжиглэе

	Хөглөнхөн хөгжимдөнхөн нийлүүлье,

	Хөгжөөн нь баясал цэнгэл 

	Хөг эгшиг нь чихний чимэг, ай хө аялцгаа 

	Ахин дахин бүжиглэцгээ

	 

	Яг энэ их хөгжөөн дундуур Өлзий өвгөн орж ирвэл хүмүүс цөм зугтаж юмны араар орно.

	Хан түшмэдийн хамт өндөр тагт дээр гарч, шадар цэргүүд зэр зэвсэг барьж Өлзийг хүрээлнэ.

	Өлзий: 

	 

	— Аль вэ, хайрт хүү минь, бүүвэй бүүвэй 

	Аавдаа ир дээ, бүүвэй бүүвэй

	Унт унт хонгор минь, бүүвэй бүүвэй

	Угжаа хөх хүү минь, бүүвэй бүүвэй

	Удахгүй том болно, бүүвэй бүүвэй

	Унт унт хонгор минь, бүүвэй бүүвэй 

	 

	— Солиорчээ наадах чинь, ха ха ха

	Соньхон зугаа шив, ха ха ха 

	Хар хүний нүдэнд үл үзэгдэх тэртээ 

	Хүлэг морины хөл үл хүрэх газар 

	Хар ус үл олдох элсэн далайд 

	Хатаж үхэх халуун цөлд төөрүүл!

	 

	гэхэд шадар цэргүүд Өлзий өвгөнийг түлхэн авч одно. Гэтэл цаанаас өвгөний охин үсээ сэгсийлгэн гүйж ирэхэд олон хатад, шивэгчид дагалдан хөөцөлдөн сандран ирнэ.

	Охин чанга дуунаар

	— Аав аа. Ачит аав аа!

	 

	 

	ДӨРӨВДҮГЭЭР ҮЗЭГДЭЛ

	Хуурч Сандаг (алиалан элэглэн) 

	 

	— Эрдэнэ сувдаа дааж ядсан их хатан ингэж явах юм.

	Сайхан хатанд тоогдоогүй хаан 

	Санаа алдан сахлаараа оролдох юм 

	Уршиг бүгдийн эзэн эрх Шар 

	Урд хойно нь ороод шарвалзах юм

	Сандаг ч яах вэ дээ, хуурдаж дуулах 

	Саар бүхнийг сонсож явлаа 

	Адгийн сүүлд атга чихэр 

	Ам дурдантай амраг түүндээ ирлээ 

	 

	гээд дохисонд тэр зүг дэх хүүхэн ичиж, охин гүйн ирж олны дундуур зүсэн гарч эцгийнхээ дэргэд ирж сөгдөн унаж,

	 

	Арвин дэлхий шиг уудам 

	Ариун сэтгэлт аав минь 

	Алтан нар шиг ивээлтэй 

	Ачит буурал эцэг минь 

	Атгын чинээ овоохойдоо  

	Алгын чинээ дов дээрээ

	Аавтайгаа хамт байж 

	Амьдарч болсонгүй еэ.

	Зүрхэнд минь хүрсэн энэ мэсийг

	Зүдрэлийг туулсан тэр илдийг 

	Тэмцлийнхээ түрүүнд барьж 

	Түмэн түмнээ дагуулаарай.

	 

	гээд ахин зүрхэндээ хутгыг шааж нас барна.

	 

	Бүүвэй, бүүвэй, бүүвэй 

	Охин чинь, хайрт охин чинь 

	Орчлонд ганц эрдэнэ минь 

	Аав нь аав нь 

	Амьсгалаа, амьсгалаа

	 

	гэж аажимхан амьсгалаа хураагаад илдээ барин зогсоогоор нас барлаа.

	Хоороор

	 

	Хүч нь зориг нь амьдаар 

	Хүрлээр бүтээсэн хөшөө шиг 

	Хүсэл нь мөрөөдөл нь амьдаар 

	Хөл нугалан сөгдөхгүй хэвээр 

	Аугаа зоригт эр Өлзий гуай 

	Амьсгалаа хураасан боловч 

	Ариун шударга сэтгэл нь амьдаар 

	Асга цохио шиг мөнхөжлөө 

	 

	Эмэгтэйчүүд

	 

	— Тэгээд сүүдэргүй бол оо юу?

	Тэнгэр түүнийг таалах бол уу?

	 

	Гэнэт морьтой хүмүүсийн довтлон ирэх чимээ гарч, хааны элч нар

	 

	— Хаан эзний бага хатныг 

	Харсан үзсэн хүн байна уу? 

	Амьдаар нь барьж тушаавал 

	Алт мөнгө арвин их өгнө

	 

	Азаа барсан новшнууд аа

	Алт мөнгө хэрэггүй юу? 

	Аавын хүүгийн аз мэднэ дээ 

	Ах нар нь аваад хүртчихнэ дээ

	 

	гээд явна.

	Өлзий өвгөн бүр ч ядарч туйлдаа хүрчээ. 

	Хүүхэн:

	 

	— Сүүдэргүй хүнийхээ тухай яриач

	Сүр бадруулж дэмий бүү чалчаач

	 

	Бүгдээр:

	 

	Яахдаа хүн сүүдэргүй болно вэ?

	Ярьж өгөөч Сандаг аа

	 

	Сандаг:

	 

	— Ард бидний асгаруулсан нулимс

	Авдар авдраар сувд болж

	Авдар авдар сувдаар

	Аюулт хатан нөмрөг хийхээр

	Харц олны гоожуулсан хөлс

	Хайрцаг хайрцгаар сувд болж

	Хайрцаг хайрцаг сувдаар 

	Хатан биеэ халхалжээ.

	 

	Цугларсан олон түмэн сүүрс алдан гуниглаж чив чимээгүй байтал сандарч илдийг авч өндөр өргөн хоороор

	 

	— Мянган албат түмэн боолчуудын 

	мах ясаар гагнагдсан 

	урсах цусанд нь уярч татагдсан 

	уйлах нулимсанд нь дэвтэн хатаагдсан,

	Энэ ир мэс хурц илд

	Энэ гунигт өдрийг хүртэл

	Эрэлхэг хүмүүсийн гарт байсан ч 

	Ган илд атлаа цангинах дуунд нь 

	Гаслан зовлонгийн авиа шингэсэн 

	Гарын булчин хөлийн шөрмөсийг 

	Гандсан шарилж шиг борцолсон 

	Мянган албат түмэн боолчууд 

	Мах ясны шархаар гагнагдан 

	Урсах цусанд нь тавигдсан

	Уйлах нулимсанд нь хатаагдсан илд ээ. 

	Дайсны хар зүрхэнд нь хурцалж 

	Дарлах саврыг нь тасар цавчиж 

	Давирсан хүлгийн хурдаар давшиж 

	Далайсан илдээ буулгалгүй тэмцье.

	 

	1966 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

